ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಬಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಬಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋದಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋದಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋದಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
‘ಲಿಂಗ ಸಂಬಂದಿ ಅಬಿವೃದ್ಧಿ ಅಧ್ಯಯನ ಪ್ರಬಂಧಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಟಿ.ಆರ್. ಚಂದ್ರಶೇಖರ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ. ಈ ಪುಸ್ತಕವನ್ನು ಅಂದವಾಗಿ ಪ್ರಕಟಿಸಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್, ಸಹಾಯಕ ನಿರ್ದೇಶಕ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಬಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಪ್ರಸ್ತಾವನೆ
ಸಮಾಜ ವಿಜ್ಞಾನಗಳಲ್ಲಿ ಅರ್ಥಶಾಸ್ತ್ರಕ್ಕೆ ಮತ್ತು ಅಭಿವೃದ್ಧಿ ಅಧ್ಯಯನಗಳಿಗೆ ಪ್ರತಿಷ್ಟಿತ ಸ್ಥಾನವನ್ನು ನೀಡಲಾಗಿದೆ.ನೀತಿ ನಿರೂಪಣೆ, ಬಜೆಟ್ಟು, ಚುನಾವಣೆ, ಆಹಾರ, ವ್ಯಾಪಾರ, ವಾಣಿಜ್ಯ ಮಾರುಕಟ್ಟೆ ಮುಂತಾದ ಕ್ಷೇತ್ರಗಳಲ್ಲಿ ಅರ್ಥಶಾಸ್ತ್ರ ಮತ್ತು ಅಭಿವೃದ್ಧಿ ಸಿದ್ಧಾಂತಗಳ ಪ್ರಭಾವ ತೀವ್ರವಾಗಿದೆ. ಸರ್ಕಾರಗಳು ಇಂದು ಅವುಗಳನ್ನು ನಿರ್ಲಕ್ಷಿಸುವುದು ಸಾಧ್ಯವಿಲ್ಲ. ಇಂದು ನಾವು ಜಾಗತಿಕ ಬಿಕ್ಕಟ್ಟು-ಮುಗ್ಗಟ್ಟು ಎದುರಿಸುತ್ತಿದ್ದೇವೆ. ಈ ವಿಷಯದಲ್ಲಿ ವಿಶ್ವಾದ್ಯಂತ ಅರ್ಥಶಾಸ್ತ್ರಜ್ಞರದ್ದೇ ಮೊದಲಮಾತು ಎನ್ನುವಂತಿದೆ. ಅದರ ಪರಿಹಾರಕ್ಕೆ ಜನರು ಅರ್ಥಶಾಸ್ತ್ರಜ್ಞರ ಸಲಹೆ, ಸೂಚನೆಗಾಗಿ ಎದಿರು ನೋಡುತ್ತಿದ್ದಾರೆ.
ಅತ್ಯಂತ ವಿಷಾದದ ಸಂಗತಿಯೆಂದರೆ ಇವೆರಡೂ ಜ್ಞಾನಶಿಸ್ತುಗಳು ಲಿಂಗ ನಿರಪೇಕ್ಷತೆಯನ್ನು ಗಟ್ಟಿಯಾಗಿ ಅಂತರ್ಗತ ಮಾಡಿಕೊಂಡಿವೆ. ಅವು ಪುರುಷಶಾಹಿ ಜ್ಞಾನಶಿಸ್ತುಗಳಾಗಿವೆ. ಈಗ ನಮ್ಮ ಮುಂದಿರುವ ಪ್ರಶ್ನೆಯೆಂದರೆ ಅವುಗಳನ್ನು ಪುರುಷಶಾಹಿಯ ಕಬಂಧ ಬಾಹುಗಳಿಂದ ಬಿಡುಗಡೆಗೊಳಿಸುವುದು ಹೇಗೆ ಎಂಬುದಾಗಿದೆ. ಈ ದಿಶೆಯಲ್ಲಿ ಅನೇಕರು ಪ್ರಯತ್ನ ಮಾಡುತ್ತಿದ್ದಾರೆ. ಲಿಂಗ ಸಂಬಂಧಿ ಅಭಿವೃದ್ಧಿ ಮೀಮಾಂಸೆಯನ್ನು ಬೆಳೆಸುವ ಕೆಲಸ ಕಳೆದ ೨೫-೩೦ ವರ್ಷಗಳಿಂದ ತೀವ್ರಗತಿಯಲ್ಲಿ ನಡೆಯುತ್ತಿದೆ. ಈ ಜ್ಞಾನಶಿಸ್ತುಗಳನ್ನು ಪುರುಷಶಾಹಿಯ ಸಂಕೋಲೆಯಿಂದ ಬಿಡುಗಡೆಗೊಳಿಸಲು ನಡೆದಿರುವ ಪ್ರಯತ್ನಗಳನ್ನು ಅರ್ಥಮಾಡಿಕೊಳ್ಳುವ ಮತ್ತು ಪರಿಶೀಲಿಸುವ ಉದ್ಧೇಶದಿಂದ ಇಲ್ಲಿನ ಪ್ರಬಂಧಗಳನ್ನು ಸಿದ್ಧಪಡಿಸಲಾಗಿದೆ. ಇಲ್ಲಿ ಎರಡು ಭಾಗಗಳಿವೆ. ಮೊದಲನೆಯ ಭಾಗದಲ್ಲಿ ಅರ್ಥಶಾಸ್ತ್ರದ ಪುರುಷಶಾಹಿ ನೆಲೆಗಳನ್ನು ಗುರುತಿಸಲು ಪ್ರಯತ್ನಿಸಲಾಗಿದೆ. ಅದಕ್ಕಿಂತ ಮುಖ್ಯವಾಗಿ ಅಲ್ಲಿ ಅರ್ಥಶಾಸ್ತ್ರವನ್ನು ಹೇಗೆ ಲಿಂಗ ಸಂಬಂಧಿ ಮಿಮಾಂಸೆಗೆ ಒಳಪಡಿಸಬೇಕು ಎಂಬುದರ ಬಗ್ಗೆ ಚರ್ಚೆ ಮಾಡಲಾಗಿದೆ. ಸಂಗೋಪನಾ ಅರ್ಥಶಾಸ್ತ್ರ ವೆನ್ನುವ ಶೀರ್ಷಿಕೆಯಲ್ಲಿ ಅರ್ಥಶಾಸ್ತ್ರವನ್ನು ಲಿಂಗ ಸಂಬಂಧಿ ನೆಲೆಯಲ್ಲಿ ನಿರ್ವಚಿಸಿ ಕೊಳ್ಳುವ ಪರಿ ಯಾವುದು ಎಂಬುದನ್ನು ಕುರಿತಂತೆಯೂ ಅಲ್ಲಿ ಅನುಂಧಾನ ನಡೆಸಲಾಗಿದೆ. ಎರಡನೆಯ ಭಾಗದಲ್ಲಿ ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳನ್ನು ಅನಾವರಣ ಮಾಡಲಾಗಿದೆ. ಮಾನವ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯ ನೆಲೆಯಲ್ಲಿ ಇಲ್ಲಿನ ಪ್ರಬಂಧಗಳನ್ನು ಕಟ್ಟಲಾಗಿದೆ.
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಗ್ರಂಥಸೂಚಿ
ಅಮರ್ತ್ಯಸೆನ್ (೧೯೮೧), ಪಾವರ್ಟಿ ಆಂಡ್ ಫ್ಯಾಮೈನ್ಸ್ ಅ್ಯನ್ ಎಸ್ಸೆ ಆನ್ ಎನ್‌ಟೈಟಲ್‌ಮೆಂಟ್ ಆಂಡ್ ಡಿಪ್ರೈವೇಶನ್, ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಅಮರ್ತ್ಯಸೆನ್ (೧೯೮೫), ಕಮಾಡಿಟೀಸ್ ಆಂಡ್ ಕೇಪಬಿಲಿಟೀಸ್, ಆಮ್ಸಸ್ಟರ್‌ಡಮ್, ನಾರ್ಥ್‌ ಹಾಲೆಂಡ್.          
ಅಮರ್ತ್ಯಸೆನ್ (೧೯೯೦), ಜೆಂಡರ್ ಆಂಡ್ ಕೊಆಫರೇಟಿವ್ ಕಾನ್ಪಿಕ್ಟ್ಸ್ ಇಲ್ಲಿ ಐರನಿ ಟಿಂಕರ್(ಸಂ) ಪರ‌್ಸಿಸ್ಟೆಂಟ್ ಇನೀಕ್ವಾಲಿಟೀಸ್ ನ್ಯೂಯಾರ್ಕ, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಅಮರ್ತ್ಯಸೆನ್ (೨೦೦೧), ಮೆನಿ ಫೇಸಸ್ ಆಫ್ ಜೆಂಡರ್ ಇನೀಕ್ವಾಲಿಟೀಸ್ ಪ್ರಂಟ್‌ಲೈನ್ ನವೆಂಬರ್ ಪು: ೪-೧೪.
ಅಮರ್ತ್ಯಸೆನ್ (೧೯೯೯), ಡೆವಲಪ್‌ಮೆಂಟ್ ಆಸ್ ಪ್ರೀಡಮ್, ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಜೀನ್‌ಡ್ರೀಜ್, ಅಮರ್ತ್ಯಸೆನ್ (೨೦೦೨), ಇಂಡಿಯಾ: ಡೆವಲಪ್‌ಮೆಂಟ್ ಆಂಡ್ ಪಾರ್ಟಿಸಿಪೇಶ್, ನ್ಯೂಡೆಲ್ಲಿ, ಆಕ್ಸಫರ್ಡ ಯೂನಿವರ್ಸಿಟಿ ಪ್ರೆಸ್, ಅಧ್ಯಾಯ-೭.
ಐರನಿ ವಾನ್ ಸ್ಟೇವರಿನ್ (೨೦೦೪), ಕೇರಿಂಗ್ ಫಾರ್ ಎಕಾನಾಮಿಕ್ಸ್ ಇಲ್ಲಿ ಅನಂತಕುಮಾರ್‌ಗಿರಿ(ಸಂ)ಕ್ರಿಯೆಟೀವ್ ಸೋಶಿಯಲ್ ರೀಸರ್ಚ, ವಿಸ್ತಾರ್ ಪಬ್ಲಿಕೇಶನ್ಸ, ನ್ಯೂಡೆಲ್ಲಿ.
ಯುಎನ್‌ಡಿಪಿ (೧೯೯೫), ಮಾನವ ಅಭಿವೃದ್ಧಿ ವರದಿ ೧೯೯೫ ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಯುಎನ್‌ಡಿಪಿ (೧೯೯೯) ಮಾನವ ಅಭಿವೃದ್ಧಿ ವರದಿ–೧೯೯೯ ‘ದಿ ಇನ್‌ವಿಸಿಬಲ್ ಹಾರ್ಟ: ಕೇರ್ ಆಂಡ್ ದಿ ಗ್ಲೋಬಲ್ ಎಕಾನಮಿ’, ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಸ್ಕಾರಲೆಟ್ ಎಪಿಸ್ಟೀನ್ (೧೯೯೬), ‘ಕಲ್ಚರ್, ವುಮೆನ್ ಆಂಡ್ ಡೆವಲಪ್‌ಮೆಂಟ್’ ಇಲ್ಲಿ ಎ.ಬಿ.ಶಾ(ಸಂ) ಸೋಶಿಯಲ್ ಸ್ಟ್ರಕ್ಚರ್ ಆಂಡ್ ಚೇಂಜ್ ನ್ಯೂಡಿಲ್ಲಿ, ಸೇಜ್ ಪಬ್ಲಿಕೇಶನ್
ಕರ್ನಾಟಕ ಸರ್ಕಾರ (೨೦೦೬), ಕರ್ನಾಟಕ  ಮಾನವ ಅಭಿವೃದ್ಧಿ ವರದಿ–೨೦೦೫ ಯೋಜನಾ ಮತ್ತು ಸಾಂಖ್ಯಿಕ ಇಲಾಖೆ.
ಮಾರ್ತ ನುಸ್‌ಬೌಮ್(೨೦೦೦), ವುಮೆನ್ ಆಂಡ್ ಹ್ಯೂಮನ್ ಡೆವಲಪ್ ಮೆಂಟ್: ದಿ ಕೆಪಬಲಿಟೀಸ್ ಅಪ್ರೋ ಕೇಂಬ್ರಿಡ್ಜ್, ಕೇಂಬ್ರಿಡ್ಜ್ ಯೂನಿವರ್ಸಿಟಿ ಪ್ರೆಸ್ ಪು: ೨೪೨-೨೬೦.
ಡೆಸ್ ಗ್ಯಾಸ್ಪರ್ ಆಂಡ್ ಐರನಿ ವಾನ್ ಸ್ಟೆವರಿನ್(೨೦೦೬) ಡೆವಲಪ್‌ಮೆಂಟ್ ಆಸ್ ಫ್ರಿಡಮ್-ಆಂಡ್ ವಾಟ್ ಎಲ್ಸ್ಸ್? ಇಲ್ಲ್ಲಿ ಬಿನಾ ಅಗರ್‌ವಾಲ, ಜೇನ್ ಹಮ್‌ಶೈರಿಸ್ ಆಂಡ್ ಇನ್‌ಗ್ರಿಡ್ ರೊಬಿಯಾನ್ಸ(ಸಂ)ಕೆಪಬಲಿಟೀಸ್, ಪ್ರೀಡಮ್ ಆಂಡ್ ಈಕ್ವಾಲಿಟಿ: ಅಮರ್ತ್ಯಸೆನ್ ವರ್ಕ್ಸ ಪ್ರಮ್ ಎ ಜೆಂಡರ್ ಪ್ರಸ್ಪೆಕ್ಟೀವ್, ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್.
ಶ್ರೀಲತ ಬಾಟ್ಲಿವಾಲ(೧೯೯೪) ದಿ ಮೀನಿಂಗ್ ಆಫ್ ವುಮೆನ್ಸ್ ಎಪವರ್‌ಮೆಂಟ್: ನ್ಯೂ ಕಾನ್ಸೆಪ್ಟ್ ಇಲ್ಲಿ ಗೀತಾ ಸೆನ್ ಮತ್ತು ಇತರರು(ಸಂ) ಪಾಪುಲೇಶನ್ ಪಾಲಿಸೀಸ್ ರಿಕನ್ಸಿಡರ್ಡ: ಹೆಲ್ಥ್, ಎಂಪವರ್‌ಮೆಂಟ್ ಆಂಡ್ ರೈಟ್ಸ್.
ಪಾಲ್ ಎ ಸಾಮ್ಯುಯಲ್‌ಸನ್, ವಿಲಿಯಮ್ ಡಿ.ನಾರದೌಸ್(೧೯೮೯,೧೩ನೆಯ ಆವೃತ್ತಿ) ಎಕಾನಾಮಿಕ್ಸ್. ಮ್ಯಾಗ್ರೋಹಿಲ್ಸ್ ಇಂಟರ್‌ನ್ಯಾಷಿನಲ್ ಎಡಿಶನ್, ಪು: ೫.
ನೈಲಾ ಕಬೀರ್ (೧೯೯೬) ರಿವರ್ಸಡ್ ರಿಯಾಲಿಟೀಸ್: ಜೆಂಡರ್ ಹೈರಾರ‌್ಕೀಸ್ ಇನ್ ಡೆವಲಪ್‌ಮೆಂಟೆ ಥಾಟ್, ಕಾಳಿ ಫಾರ್ ವುಮೆನ್, ನ್ಯೂಡೆಲ್ಲಿ.
ಚಂದ್ರಶೇಖರ ಟಿ.ಆರ್. (೨೦೦೬), ‘ಮಹಿಳೆ ಮತ್ತು ಅಭಿವೃದ್ಧಿ’, ಮಹಿಳಾ ಅಧ್ಯಯನ, ಸಂ. ೮, ಸಂ. ೧, ಪು : ೮-೨೮
ಚಂದ್ರಶೇಖರ ಟಿ.ಆರ್. (೨೦೦೩), ‘ಕರ್ನಾಟಕದಲ್ಲಿ ಕಾಣೆಯಾದ ಮಹಿಳೆಯರು’, ಮಹಿಳಾ ಅಧ್ಯಯನ, ಸಂ. ೫, ಸಂ. ೧–೨, ಪು : ೧೩೨-೧೫೭.
ಮೆಹಬೂಬ್ ಉಲ್ ಹಕ್ (೧೯೯೬), ರಿಫ್ಲೆಕ್ಷನ್ಸ್ ಆನ್ ಹೂಮನ್ ಡೆವಲಪ್‌ಮೆಂಟ್, ಆಕ್ಸ್‌ಫರ್ಡ್, ಆಕ್ಸ್‌ಫರ್ಡ್ ಯೂನಿವರ್ಸಿಟಿ ಪ್ರೆಸ್, ನ್ಯೂಡೆಲ್ಲಿ.

ಲಿಂಗ ಸಂಬಂಧಿ ಅಭಿವೃದ್ಧಿ ಸೂಚ್ಯಂಕಗಳು
ಯುಎನ್‌ಡಿಪಿ(ಯುನೈಟೆಡ್ ನೇಷನ್ಸ್ ಡೆವಲಪ್‌ಮೆಂಟ್ ಪ್ರೋಮಾನವ ಅಭಿವೃದ್ಧಿ ವರದಿಗಳನ್ನು ೧೯೯೦ ರಿಂದ ಪ್ರತಿ ವರ್ಷವೂ ಪ್ರಕಟಿಸಿಕೊಂಡು ಬರುತ್ತ್ತಿದೆ. ಅದರಲ್ಲಿ ವಿಶ್ವದ ೧೭೫ ರಿಂದ ೧೭೭ ದೇಶಗಳ ಅಭಿವೃದ್ಧಿಯನ್ನು ಸಾಂಪ್ರದಾಯಿಕ ವಾಗಿ ಜಿಡಿಪಿ/ಜಿಎನ್‌ಪಿಗಳನ್ನು ಬಳಸಿಕೊಂಡು ಮಾಪನ ಮಾಡುವುದಕ್ಕೆ ಪ್ರತಿಯಾಗಿ ಮಾನವ ಅಭಿವೃದ್ಧಿ ಸೂಚ್ಯಂಕವೆಂಬ ಮೂರು ಸೂಚಿಗಳನ್ನೊಳಗೊಂಡ ಸಂಯುಕ್ತ ಸೂಚ್ಯಂಕದಿಂದ ಮಾಪನ ಮಾಡಲಾಗುತ್ತದೆ. ಆದರೆ ಈ ಮಾನವ ಅಭಿವೃದ್ಧಿ ಸೂಚ್ಯಂಕ ದಲ್ಲಿ ಮಹಿಳೆಯರ ಅಭಿವೃದ್ಧಿಯನ್ನು ಮಾಪನ ಮಾಡಲು ನಮಗೆ ಯಾವುದೆ ಸೂಚಿಗಳು ದೊರೆಯುವುದಿಲ್ಲ. ಈ ಹಿನ್ನೆಲೆಯಲ್ಲಿ ಯುಎನ್‌ಡಿಪಿಯು ೧೯೯೫ರಲ್ಲಿ ಮಹಿಳೆಯರ ಅಭಿವೃದ್ಧಿ ಸಾಧನೆಯನ್ನು ಪುರುಷರ ಅಭಿವೃದ್ಧಿಗೆ ಸಾಪೇಕ್ಷವಾಗಿ ಪೃಥಕರಿಸಲು ಲಿಂಗ ಸಂಬಂಧಿ ಅಭಿವೃದ್ಧಿ ಸೂಚ್ಯಂಕವೆಂಬ ಮಾಪನವನ್ನು ರೂಪಿಸಿತು.
ಮಾನವ ಅಭಿವೃದ್ಧಿ ಸೂಚ್ಯಂಕವೆನ್ನುವುದು ಜೀವನಾಯುಷ್ಯ, ಶೈಕ್ಷಣಿಕ ಸಾಧನೆ ಮತ್ತು ಸಂಪನ್ಮೂಲಗಳ ಮೇಲಿನ ಹಕ್ಕುದಾರಿಕೆಗಳೆಂಬ ಮೂರು ಸೂಚಿಗಳ ಸಂಯುಕ್ತ ಮಾಪನವಾಗಿದೆ. ಈ ಸೂಚ್ಯಂಕವನ್ನು ಲಿಂಗ ಸಂಬಂಧಿ ನೆಲೆಯಲ್ಲಿ ಬಳಸಿಕೊಂಡು ಮಹಿಳೆಯರು ಮತ್ತು ಪುರುಷರು ಅಭಿವೃದ್ಧಿಗೆ ಸಂಬಂದಿದಂತೆ  ಸಾಧಿಸಿಕೊಂಡಿರುವ  ಸಾಧನೆಯ ನಡುವಿನ ಅಸಮಾನತೆಯನ್ನು ಅಳೆಯಬಹುದಾಗಿದೆ. ಈ ಸೂಚ್ಯಂಕದ ವ್ಯಾಪ್ತಿಯು ಒಂದರಿಂದ ಶೂನ್ಯದವರೆಗಿರುತ್ತದೆ. ಈ ಸೂಚ್ಯಂಕವು ಒಂದಕ್ಕೆ ಹತ್ತಿರವಿದ್ದರೆ ಅಲ್ಲಿನ ಲಿಂಗ ಸಂಬಂಧಗಳಲ್ಲಿ ಅಸಮಾನತೆಯು ಕಡಿಮೆಯೆಂದು ಮತ್ತು ಅದು ಶೂನ್ಯಕ್ಕೆ ಹತ್ತಿರವಿದ್ದರೆ ಅಲ್ಲಿ ಲಿಂಗ ಅಸಮಾನತೆಯು ತೀವ್ರವಾಗಿದೆಯೆಂದು ತಿಳಿಯ ಬಹುದು. ಇಲ್ಲಿ ನೀಡಿರುವ ಕೋಷ್ಟಕದಲ್ಲಿ ಕರ್ನಾಟಕದ ಇಪ್ಪತ್ತೇಳು ಜಿಲ್ಲೆಗಳ ಮಾನವ ಅಭಿವೃದ್ಧಿ ಸೂಚ್ಯಂಕ ಮತ್ತು ಲಿಂಗ ಸಂಬಂಧಿ ಅಭಿವೃದ್ಧಿ ಸೂಚ್ಯಂಕಗಳ ವಿವರವನ್ನು ೧೯೯೧ ಮತ್ತು ೨೦೦೧ ಎರಡು ಕಾಲಘಟ್ಟಕ್ಕೆ ನೀಡಲಾಗಿದೆ.

ಮೂಲ : ಕರ್ನಾಟಕ ಸರ್ಕಾರ ೨೦೦೬.ಕರ್ನಾಟಕ ಮಾನವ ಅಭಿವೃದ್ಧಿ ವರದಿ-೨೦೦೫: ಪು: ೧೯ ಮತ್ತು ೨೪
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಭಾಗ-೧ ಸಂಗೋಪನಾ ಅರ್ಥಶಾಸ್ತ್ರ
ಈಗಾಗಲೆ ದೃಢಪಟ್ಟ್ಟಿರುವಂತೆ ನಮ್ಮ ಜ್ಞಾನಶಿಸ್ತುಗಳು, ಅದರಲ್ಲೂ ಸಮಾಜ ವಿಜ್ಞಾನಗಳು ಲಿಂಗ ನಿರಪೇಕ್ಷ ಧೋರಣೆ ತಳೆದಿವೆ (ಕಬೀರ್, ನೈಲಾ ೧೯೯೪:೨೦-೨೧). ಈ ಜ್ಞಾನ ಶಿಸ್ತುಗಳಲ್ಲಿ ಮಹಿಳೆಯರನ್ನು ಸಾಮಾಜಿಕ ಘಟಕವಾಗಿ ಪರಿಭಾವಿಸಿ ಕೊಳ್ಳುವುದಕ್ಕೆ ಪ್ರತಿಯಾಗಿ ಜನಸಂಖ್ಯಾ ಘಟಕವಾಗಿ, ಜೈವಿಕ ಘಟಕವಾಗಿ ಪರಿಭಾವಿಸಿಕೊಳ್ಳಲಾಗಿದೆ. ಮಹಿಳೆಯನ್ನು ಒಬ್ಬ ವ್ಯಕ್ತಿಯಾಗಿ ಪರಿಭಾವಿಸಿಕೊಳ್ಳುವ ಕ್ರಮ ಸಮಾಜ ವಿಜ್ಞಾನಗಳಲ್ಲಿ ಕಂಡುಬರುವುದಿಲ್ಲ.
[1]ಅವು ಅವರನ್ನು ತಾಯಿಯಾಗಿ, ಹೆಂಡತಿಯಾಗಿ, ಗೃಹಿಣಿಯಾಗಿ ಮಾತ್ರ ಪರಿಭಾವಿಸಿಕೊಳ್ಳುತ್ತವೆ. ಅಂದರೆ ಅವಳನ್ನು ಕೇವಲ ಆನುಷಂಗಿಕವಾಗಿ ಮಾತ್ರ ನೋಡಲಾಗುತ್ತದೆ. ಸರಿಯಾಗಿ ಹೇಳಬೇಕೆಂದರೆ ಮಹಿಳೆಯರನ್ನು ಕುಟುಂಬಕ್ಕೆ ಸಂವಾದಿಯಾಗಿ ಪರಿಭಾವಿಸಿಕೊಳ್ಳುವುದು ರೂಢಿಯಲ್ಲಿದೆ.[2]ಸಮಾಜ ವಿಜ್ಞಾನಗಳಲ್ಲಿ ಮಹಿಳೆಗೆ ಯಾವುದೆ ಸ್ಥಾನವಿಲ್ಲವಾಗಿದೆ. ಲಿಂಗ ಸಂಬಂಧಗಳ ದೃಷ್ಟಿಯಿಂದ ನೋಡಿದಾಗ ಸಮಾಜ ವಿಜ್ಞಾನಗಳು ಏಕಾಕಾರಿ ಜ್ಞಾನಶಿಸ್ತುಗಳಂತೆ ಕಂಡುಬರುತ್ತವೆ. ಪ್ರಸ್ತುತ ಪ್ರಬಂಧದಲ್ಲಿ ಅರ್ಥಶಾಸ್ತ್ರವು ಮಹಿಳೆಯರನ್ನು ಹೇಗೆ ಪರಿಭಾವಿಸಿಕೊಂಡಿದೆೆ ಮತ್ತು ಅವರನ್ನು ಹೇಗೆ ಪರಿಭಾವಿಸಿಕೊಳ್ಳಬೇಕು ಎಂಬು ದನ್ನು ಚರ್ಚಿಸಲು ಪ್ರಯತ್ನಿಸಲಾಗಿದೆ. ಅರ್ಥಶಾಸ್ತ್ರದ ಸಾಂಪ್ರದಾಯಿಕ ನಿರ್ವಚನದ ಮಿತಿಗಳನ್ನು ಗುರುತಿಸುವುದರ ಜೊತೆಗೆ ಅದನ್ನು ವಿಸ್ತತನೆಲೆಯಲ್ಲಿ  ಹೇಗೆ ನಿರ್ವಚಿಸಬೇಕೆಂಬುದನ್ನು ಇಲ್ಲಿ ಪರಿಶೀಲಿಸಲಾಗಿದೆ. ಮನೆವಾರ್ತೆ, ಲಾಲನೆ-ಪಾಲನೆ, ಶುಶ್ರೂಷೆ, ನೆರೆಹೊರೆಯವರಿಗೆ ನೆರವಾಗುವುದು, ಆರೈಕೆ, ಪರೋಪಕಾರ ಮುಂತಾದವುಗಳನ್ನು ಇಲ್ಲಿ ಸಂಗೋಪನಾ ದುಡಿಮೆಯೆಂದು ನಿರ್ವಚಿಸಿಕೊಳ್ಳಲಾಗಿದೆ. ಈ ಬಗೆಯ ದುಡಿಮೆಯನ್ನು ಒಳಗೊಂಡ ಉತ್ಪಾದನೆಯನ್ನು ಸಂಗೋಪನಾ ಆರ್ಥಿಕತೆಯೆಂದು ಕರೆಯಲಾಗಿದೆ.[3]ಸಂಗೋಪನಾ ದುಡಿಮೆ-ಸಂಪಾದನಾ ದುಡಿಮೆ ಹಾಗೂ ಸಂಗೋಪನಾ ಆರ್ಥಿಕತೆ-ಸಂಪಾದನಾ ಆರ್ಥಿಕತೆಗಳನ್ನು ಇಲ್ಲಿ ಕ್ರಮವಾಗಿ ಸಮಾನಾಂತರವಾಗಿ ಅಂದರೆ ಸಮಾನವಾಗಿ ಬಳಸಲಾಗಿದೆ. ಸಂಪಾದನಾ ದುಡಿಮೆ-ಸಂಪಾದನಾ ಆರ್ಥಿಕತೆಗಳನ್ನು ಮಾತ್ರ ಒಳಗೊಂಡ ಅರ್ಥಶಾಸ್ತ್ರವನ್ನು ಅಪೂರ್ಣವೆಂದೂ, ಅದು ಅಪರಿಪೂರ್ಣವೆಂದೂ ಪ್ರತಿಪಾದಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ. ಅರ್ಥಶಾಸ್ತ್ರವು ಸಂಪಾದನಾ ದುಡಿಮೆ ಮತ್ತು ಸಂಗೋಪನಾ ದುಡಿಮೆಗಳೆರಡನ್ನು ಒಳಗೊಳ್ಳಬೇಕಾಗುತ್ತದೆ.[4]ಏಕೆಂದರೆ ಸಂಗೋಪನಾ ದುಡಿಮೆಯಿಲ್ಲದೆ ಸಂಪಾದನಾ ದುಡಿಮೆಯು ನಡೆಯುವುದು ಸಾಧ್ಯವಿಲ್ಲ (ಅಮರ್ತ್ಯಸೆನ್ ೧೯೯೦. ಮಾರ್ತನು ಸುಬೌಮ್ ೨೦೦೦, ಡೆಸ್ ಗ್ಯಾಸ್ಪರ್ ಮತ್ತು ಐರನಿ ವಾನ್ ಸ್ಟೆವರಿನ್ ೨೦೦೬).
ಸಮಾಜ ವಿಜ್ಞಾನಗಳು ಮಹಿಳೆೆಯರನ್ನು ನಾಗರಿಕರೆಂದು, ಉತ್ಪಾದಕರೆಂದು, ಘನತೆಯುಳ್ಳ ವ್ಯಕ್ತಿಗಳೆಂದು ಪರಿಭಾವಿಸಿಕೊಳ್ಳುವುದಕ್ಕೆ ಪ್ರತಿಯಾಗಿ ಅವರನ್ನು ಗ್ರಾಹಕ ರೆಂದು, ಪುರುಷರಿಗೆ ಅಧೀನರೆಂದು, ಕೇವಲ ಅನುಭೋಗಿಗಳೆಂದು ಪರಿಭಾವಿಸಿ ಕೊಂಡಿವೆ. ಮಹಿಳೆಯರ ಅನುಭೋಗಿ-ಗ್ರಾಹಕ ನೆಲೆಗಳನ್ನು ವಿಪರೀತ ಹಿಗ್ಗಿಸಲಾಗಿದೆ. ಅವರ ಉತ್ಪಾದನಾ-ನಾಗರಿಕ ನೆಲೆಗಳನ್ನು ಸೀಮಿತಗೊಳಿಸಲಾಗಿದೆ ಮತ್ತು ಸಂಕುಚಿತ ಗೊಳಿಸಲಾಗಿದೆ. ಈ ರೀತಿ ಜ್ಞಾನಶಿಸ್ತುಗಳು ಸಮಾಜದಲ್ಲಿ ಈಗಾಗಲೇ ದೃಢವಾಗಿರುವ ಲಿಂಗ ಅಸಮಾನತೆ-ಲಿಂಗ ತಾರತಮ್ಯವನ್ನು ಮತ್ತು ಮಹಿಳೆಯರ  ಅಧೀನ ಸ್ಥಿತಿಯನ್ನು ಊರ್ಜಿತಗೊಳಿಸುವ ನೆಲೆಯಲ್ಲಿ ಕೆಲಸಮಾಡುತ್ತಿವೆ. ಜ್ಞಾನವೆನ್ನುವುದನ್ನು ಪುರುಷರ ನೆಲೆಯಿಂದ ಪರಿಭಾವಿಸಿಕೊಳ್ಳುವುದರಿಂದ ಅದು ಮಹಿಳೆಯರಿಗೆ ನ್ಯಾಯ ಒದಗಿಸುವುದು ಸಾಧ್ಯವಿಲ್ಲ (ಕಬೀರ್, ನೈಲಾ ೧೯೯೪). ಜ್ಞಾನವೆನ್ನುವುದನ್ನು ಪುರುಷರು ಮಾತ್ರ ಪರಿಭಾವಿಸಿಕೊಳ್ಳಲು ಸಾಧ್ಯವೆನ್ನಲಾಗಿದೆ. ಏಕೆಂದರೆ ಅವರು ಮಾತ್ರ ಮನೆಯ ಹೊರಗೆ ಅಂದರೆ ಸಾರ್ವಜನಿಕವಾಗಿ ದುಡಿಮೆ ಮಾಡುತ್ತಾರೆ.[5] ಪ್ರಪಂಚದ ವಿದ್ಯಮಾನಗಳ ಜೊತೆ ವ್ಯವಹಾರ ಮಾಡುವವರು ಪುರುಷರೆ ಆಗಿರುತ್ತಾರೆ. ಆದ್ದರಿಂದ ಪ್ರಪಂಚ ಜ್ಞಾನವೆಂಬುದು, ಲೌಕಿಕ ಜ್ಞಾನವೆಂಬುದು ಪುರುಷರಿಗೆ ಮಾತ್ರ ದಕ್ಕುವ ಸಂಗತಿಯಾಗಿದೆ. ಜ್ಞಾನದ ಉತ್ಪಾದನೆ ಮಹಿಳೆಯರಿಂದ ಸಾಧ್ಯವಿಲ್ಲವೆನ್ನಲಾಗಿದೆ. ಅವರ ಜಗತ್ತೇನಿದ್ದರು ನಾಲ್ಕು ಗೋಡೆಗಳ ನಡುವೆ ಮನೆವಾರ್ತೆ, ಸಂಗೋಪನೆಗಳಿಗೆ ಮೀಸಲಾದುದಾಗಿದೆ. ಅಂದ ಮೇಲೆ ಪುರುಷರಿಗೆ ಮಾತ್ರ ಪ್ರಪಂಚ ತಿಳುವಳಿಕೆ ಸಾಧ್ಯವೆನ್ನಲಾಗಿದೆ. ಸಾರ್ವಜನಿಕತೆಯೆಂಬುದು ಮಹಿಳೆಯರಿಗೆ ಸಾಧ್ಯವಿಲ್ಲವಾಗಿದೆ. ಈ ರೀತಿಯ ಜ್ಞಾನ ಶಿಸ್ತುಗಳ ಲಿಂಗ ಸಂಬಂಧಿ ತಾರತಮ್ಯವಾದಿ ಧೋರಣೆಯಿಂದಾಗಿ ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಚಟುವಟಿಕೆಗಳಾದ ಮನೆವಾರ್ತೆ, ಲಾಲನೆ-ಪಾಲನೆ, ಆರೈಕೆ, ಪರೋಪಕಾರ ಮುಂತಾದವುಗಳು ನೈಸರ್ಗಿಕವೆಂದು ಪ್ರಾಕೃತಿಕವೆಂದೂ, ಜೈವಿಕವೆಂದೂ ನಿರ್ಲಕ್ಷಕ್ಕೆ ಒಳಪಡಿಸಲಾಗಿದೆ (ಮಾರ್ತ ನುಸುಬೌಮ್ ೨೦೦೦). ಸಂಗೋಪನಾ ದುಡಿಮೆಯನ್ನು ಸಾಂಪ್ರದಾಯಿಕವಾಗಿ ಅರ್ಥಶಾಸ್ತ್ರದ ಚೌಕಟ್ಟಿನಿಂದ ಹೊರಗಿಡಲಾಗಿದೆ. ಅರ್ಥಶಾಸ್ತ್ರವನ್ನು ಕೇವಲ ಸಂಪಾದನಾ ದುಡಿಮೆಯನ್ನು ಒಳಗೊಂಡ ಸಂಪಾದನಾ ಚಟುವಟಿಕೆಗಳಿಗೆ ಸಂಬಂಧಿಸಿದಂತೆ ನಿರ್ವಚಿಸಿಕೊಂಡು ಬರಲಾಗಿದೆ. ಇದರಿಂದ ಸ್ಪಷ್ಟವಾಗುವ ಸಂಗತಿಯೆಂದರೆ ನಮ್ಮ ಜ್ಞಾನಶಿಸ್ತುಗಳು ಸಮಾಜದಲ್ಲಿ ಅನೂಚಾನವಾಗಿ ಹರಿದುಕೊಂಡು ಬರುತ್ತಿರುವ ಲಿಂಗ ಸಂಬಂಧಿ ಶ್ರಮ ವಿಭಜನೆಯನ್ನು ಗಟ್ಟಿಗೊಳಿಸುತ್ತಾ ನಡೆದಿವೆ.
ಈ ಅಧ್ಯಯನದಲ್ಲಿ ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಚಟುವಟಿಕೆಗಳು ಸಂಪಾದನಾ ದುಡಿಮೆಗಳಂತೆ ಉತ್ಪಾದನಾ ಕಾರ್ಯಗಳಾಗಿವೆಯೆಂದು ಪ್ರತಿಪಾದಿಸಲು ಪ್ರಯತ್ನಿಸಲಾಗಿದೆ. ಸಂಗೋಪನಾ ದುಡಿಮೆಯು ಸಂಪಾದನಾ ದುಡಿಮೆಯಷ್ಟೇ ಮಹತ್ವವಾದುದೆಂದು ಇಲ್ಲಿ ತೋರಿಸಿಕೊಡಲಾಗಿದೆ.[6] ಇವರಡೂ ಆರ್ಥಿಕತೆಗಳನ್ನು ಸಂಯೋಜಿಸಿಕೊಂಡೆ ಅರ್ಥಶಾಸ್ತ್ರವನ್ನು ನಿರ್ವಚಿಸಿಕೊಳ್ಳಬೇಕಾಗಿದೆ. ಸಂಗೋಪನಾ ದುಡಿಮೆಯನ್ನು ಅರ್ಥಶಾಸ್ತ್ರದ ವ್ಯಾಪ್ತಿಯಿಂದ ಹೊರಗಿಟ್ಟಿರುವುದರಿಂದ ಮಹಿಳೆಯರಿಗೆ ಮಾತ್ರವಲ್ಲ, ಇಡೀ ಆರ್ಥಿಕತೆಗೆ ಹಾನಿ ಉಂಟಾಗಿದೆ ಹಾಗೂ ಅರ್ಥಶಾಸ್ತ್ರಕ್ಕೆ ನಷ್ಟವಾಗಿದೆ.  ಜ್ಞಾನಶಿಸ್ತುಗಳಲ್ಲಿನ ತಾರತಮ್ಯವಾದಿ ಗುಣದಿಂದಾಗಿ ಸಮಾಜದಲ್ಲಿ ಆರೈಕೆಯ ಮತ್ತು ಶುಶ್ರೂಷೆಯ ಗುಣಗಳು ಕಮರಿಹೋಗುತ್ತಿವೆ.[7] ಸಂಗೋಪನೆಯೆಂಬುದು ಕೇವಲ ಕುಟುಂಬಕ್ಕೆ ಮಾತ್ರ ಸೀಮಿತಗೊಂಡ ಸಂಗತಿಯಾಗಬಾರದು. ಸಂಪಾದನಾ ದುಡಿಮೆಯು ಸಾರ್ವಜನಿಕವಾದುದು, ಸಂಗೋಪನಾ ದುಡಿಮೆಯು ಖಾಸಗಿಯಾದುದು ಎಂಬ ವಿಂಗಡಣೆಯು ಇಂದು ಅರ್ಥ ಕಳೆದುಕೊಳ್ಳುತ್ತಿದೆ. ಇವೆರಡರ ನಡುವಿನ ಅಂತರವು ಇಂದು ತುಂಬಾ ತೆಳುವಾಗುತ್ತಿದೆ. ಇಂದು ನಮ್ಮ ಸಮಾಜವು ಹೆಚ್ಚು-ಹೆಚ್ಚು ಹಿಂಸಾತ್ಮಕ ವಾಗುತ್ತಿದ್ದರೆ ಮತ್ತು ಅದು ಹೆಚ್ಚು ಹೆಚ್ಚು ಅಸಹನೀಯತೆಯನ್ನು ಸ್ಪೋಟಿಸುತ್ತಿದ್ದರೆ ಅದಕ್ಕೆ ಕಾರಣವಾಗಿರುವ ಒಂದು ಸಂಗತಿಯೆಂದರೆ ಸಮಾಜವು ಸಂಗೋಪನಾ ಗುಣವನ್ನು ಪೋಷಿಸದಿರುವುದು. ಅದು ಕೇವಲ ಮಹಿಳೆಯರಿಗೆ ಮೀಸಲಾದುದೆಂದು ತಿಳಿದಿರುವುದು.
ಈ ಪ್ರಬಂಧದ  ಮೊದನೆಯ ಪ್ರಕರಣದಲ್ಲಿ ಅರ್ಥಶಾಸ್ತ್ರದ ವ್ಯಾಖ್ಯೆಯು ಲಿಂಗ ಸಂಬಂಧದ ದೃಷ್ಟಿಯಿಂದ ಹೇಗೆ ಸೀಮಿತವಾದುದು ಎಂಬುದನ್ನು ತೋರಿಸಲು ಪ್ರಯತ್ನಿಸಲಾಗಿದೆ. ಸ್ತ್ರೀವಾದಿ ಅರ್ಥಶಾಸ್ತ್ರಜ್ಞರು (ಅಮರ್ತ್ಯಸೆನ್, ಮಾರ್ತ ನುಸುಬೌಮ್, ಐರನಿ ವಾನ್ ಸ್ಟೆವರಿನ್, ಡೆಸ್ ಗ್ಯಾಸ್ಪರ್ ಮುಂತಾದವರು ಹಾಗೂ ಮಾನವ ಅಭಿವೃದ್ಧಿ ವರದಿಗಳು,) ಸಂಪಾದನಾ ಮತ್ತು ಸಂಗೋಪನಾ ದುಡಿಮೆ ಮತ್ತು ಉತ್ಪಾದನೆಗಳನ್ನು ಒಳಗೊಂಡಂತೆ ಅರ್ಥಶಾಸ್ತ್ರದ ವ್ಯಾಪ್ತಿಯನ್ನು ಹೇಗೆ ವಿಸ್ತರಿಸುತ್ತಿದ್ದಾರೆಂಬುದನ್ನು ಇಲ್ಲಿ ಚರ್ಚಿಸಲಾಗಿದೆ. ಎರಡನೆಯ ಪ್ರಕರಣದಲ್ಲ್ಲಿ ಜನರ ಸುಖಮಯ-ಸಮೃದ್ದ ಬದುಕು(flourishing lives) ಎಂಬುದನ್ನು ಅರ್ಥಶಾಸ್ತ್ರವು ಈಗ ಪರಿಭಾವಿಸಿ ಕೊಂಡಿರುವ ಕ್ರಮವು ಹೇಗೆ ಸೀಮಿತವಾದುದು ಮತ್ತು ಅದನ್ನು ಲಿಂಗ ಸಂಬಂಧಿ ವಿಶ್ಲೇಷಣೆ ಮೂಲಕ ಹೇಗೆ ವಿಸ್ತತಗೊಳಿಸಬಹುದು ಎಂಬುದನ್ನು ಇಲ್ಲಿ ಚರ್ಚೆಗೆ ಒಳಪಡಿಸಲಾಗಿದೆ. ಮೂರನೆಯ ಪ್ರಕರಣದಲ್ಲಿ ಸಂಗೋಪನಾ ದುಡಿಮೆಗೆ ಸಂಬಂಧಿಸಿ ದಂತೆ ನಿರ್ವಚನವನ್ನು ನೀಡಲು ಪ್ರಯತ್ನಸಲಾಗಿದೆ. ಈ ಪ್ರಬಂಧದ ಸೈದ್ಧಾಂತಿಕ ನೆಲೆಗಳನ್ನು ಅಮರ್ತ್ಯಸೆನ್ (೧೯೯೦, ೧೯೯೯, ೨೦೦೨), ಮಾರ್ತನುಸುಬೌಮ್ (೨೦೦೦), ಡೆಸ್ ಗ್ಯಾಸಫರ್ (೨೦೦೬), ಐರನಿ ವಾನ್ ಸ್ಟೆವರಿನ್ (೨೦೦೪). ನೈಲಾ ಕಬೀರ್ (೧೯೯೪), ಮೆಹಬೂಬ್ ಉಲ್ ಹಕ್ (೧೯೯೬)ಮುಂತಾದವರ ವಿಚಾರಗಳನ್ನು ಉಪಯೋಗಿಸಿ ಕೊಂಡು ಕಟ್ಟಲಾಗಿದೆ.
ಪ್ರಕರಣ–೧
ಅರ್ಥಶಾಸ್ತ್ರದ ವ್ಯಾಖ್ಯೆಯ ಲಿಂಗ ಸಂಬಂಧಿ ನೆಲೆಗಳು
ವಿಶ್ವಾದ್ಯಂತ ವಿದ್ವಾಂಸರು ಮತ್ತು ವಿದ್ಯಾರ್ಥಿಗಳು ಬಳಸುತ್ತಿರುವ ಪಾಲ್.ಎ. ಸಾಮುಯಲ್‌ಸನ್(೧೯೮೯) ರಚಿಸಿರುವ ಅರ್ಥಶಾಸ್ತ್ರದ ಪಠ್ಯದಲ್ಲಿ ಅರ್ಥಶಾಸ್ತ್ರವನ್ನು ಹೀಗೆ ನಿರ್ವಚಿಸಲಾಗಿದೆ.[8]
ಸಮಾಜದಲ್ಲಿ ಲಭ್ಯವಿರುವ, ಆದರೆ ಕೊರತೆಯಿಂದಿರುವ ಸಂಪನ್ಮೂಲಗಳನ್ನು ಬಳಸಿಕೊಂಡು ಮೌಲ್ಯವುಳ್ಳ ಸರಕು,ಸಾಮಗ್ರಿ, ಸೇವೆಗಳನ್ನು ಹೇಗೆ ಉತ್ಪಾದಿಸಲಾಗುತ್ತದೆ ಮತ್ತು ಸಮಾಜದಲ್ಲಿನ ವಿವಿಧ ವರ್ಗಗಳ ನಡುವೆ ಅವುಗಳನ್ನು ಹೇಗೆ ವಿತರಿಸಲಾಗುತ್ತದೆ ಎಂಬುದರ ಅಧ್ಯಯನವೇ ಅರ್ಥಶಾಸ್ತ್ರ. ಮತ್ತೊಂದು ಕಡೆ ಅವನು ಅರ್ಥಶಾಸ್ತ್ರವನ್ನು ಹೀಗೆ ನಿರ್ವಚಿಸಿದ್ದಾನೆ.
ಸರಕು-ಸಾಮಗ್ರಿಗಳ ಉತ್ಪಾದನೆ ಮತ್ತು ವಿನಿಮಯಗಳನ್ನು ಒಳಗೊಂಡ ಚಟುವಟಿಕೆಗಳ ಅಧ್ಯಯನವೇ ಅರ್ಥಶಾಸ್ತ್ರ (ಪು:೪).
ಅರ್ಥಶಾಸ್ತ್ರದ ಯಾವುದೇ  ಪಠ್ಯವನ್ನು ತೆಗೆದುಕೊಂಡರೂ ಅದರ ನಿರ್ವಚನವು ಸಾಮುಯಲ್‌ಸನ್‌ದಕ್ಕಿಂತ ಭಿನ್ನವಾಗಿರಲು ಸಾಧ್ಯವಿಲ್ಲ. ಯಾವುದೇ ನಿರ್ವಚನವನ್ನು ತೆಗೆದುಕೊಂಡರು ಅರ್ಥಶಾಸ್ತ್ರವು ಉತ್ಪಾದನೆ ಮತ್ತು ವಿತರಣೆಗಳೊಂದಿಗೆ ತಳುಕುಹಾಕಿ ಕೊಂಡಿರುವುದನ್ನು ನೋಡಬಹುದಾಗಿದೆ. ಸಾಮ್ಯುಯಲ್‌ಸನ್‌ನ ನಿರ್ವಚನದಲ್ಲಿ ಎರಡು ಸಂಗತಿಗಳಿವೆ.
೧. ಸಂಪನ್ಮೂಲಗಳನ್ನು ಬಳಸಿಕೊಂಡು ನಡೆಸುವ ಉತ್ಪಾದನೆ
೨. ಉತ್ಪಾದಿಸಿದ ಸರಕು-ಸೇವೆಗಳ ವಿನಿಮಯಮಾರಾಟ.
ಇವೆರಡೂ ಅರ್ಥಶಾಸ್ತ್ರದ ಆಧಾರಸ್ತಂಬಗಳಾಗಿವೆ. ಉತ್ಪಾದನೆಯೆಂಬುದು ಮಾರುಕಟ್ಟೆಗೆ ಸಂಬಂಧಿಸಿದೆ. ಆರ್ಥಿಕತೆಯಲ್ಲಿ ಉತ್ಪಾದನೆಯಾದ ಸರಕು-ಸಾಮಗ್ರಿಗಳನ್ನು ಮಾರಾಟಕ್ಕಾಗಿ ಮಾರುಕಟ್ಟೆಗೆ ಸರಬರಾಜು ಮಾಡಲಾಗುತ್ತದೆ. ಇದನ್ನು ವಿನಿಮಯ ವೆಂದು ಕರೆಯಲಾಗಿದೆ. ಉತ್ಪಾದನೆ,ವಿನಿಮಯ,ಮಾರಾಟ ಮುಂತಾದ ಚಟುವಟಿಕೆಗಳ ನಿರ್ವಹಣೆಗೆ ಏರ್ಪಡಿಸಿಕೊಂಡಿರುವ ಸಂಘಟನೆ, ಸಾಂಸ್ಥಿಕ ರಚನೆ, ನೀತಿ-ನಿಯಮ ಮುಂತಾದವುಗಳ ಜಾಲಕ್ಕೆ ಆರ್ಥಿಕತೆಯೆಂದು ಕರೆಯಲಾಗಿದೆ.[9] ಅಮೆರಿಕೆಯ ಆರ್ಥಿಕತೆ, ಭಾರತೀಯ ಆರ್ಥಿಕತೆ, ಕರ್ನಾಟಕದ ಆರ್ಥಿಕತೆ ಎಂದಾಗ ಅದನ್ನು ಇದೇ ಅರ್ಥದಲ್ಲಿ ಬಳಸಲಾಗಿದೆ. ನಿರ್ದಿಷ್ಟವಾಗಿ ದೇಶ-ಪ್ರದೇಶಗಳಲ್ಲಿ ನಡೆಯುವ ಉತ್ಪಾದನಾ – ವಿನಿಮಯ – ಮಾರಾಟ ವ್ಯವಸ್ಥೆಗೆ – ಅದರ ಸಾಂಸ್ಥಿಕ ರಚನೆಗೆ ಇದು ಅನ್ವಯವಾಗುವ ಸಂಗತಿಯಾಗಿದೆ
 ಮೇಲೆ ಚರ್ಚಿಸಿರುವ ಉತ್ಪಾದನೆ-ವಿನಿಮಯಗಳನ್ನೊಳಗೊಂಡ ಅರ್ಥಶಾಸ್ತ್ರದ ನಿರ್ವಚನಕ್ಕೆ ಸಂಬಂಧಿಸಿದಂತೆ ಎರಡು ಸಮಸ್ಯೆಗಳಿವೆ.
೧. ಅಮರ್ತ್ಯಸೆನ್‌ನ ಪರಿಭಾಷೆಯಲ್ಲಿ ಹೇಳುವುದಾದರೆ ಮೇಲಿನ ನಿರ್ವಚನದಲ್ಲಿ ಸರಕು-ಸಾಮಗ್ರಿ-ಸೇವೆಗಳಿವೆ ವಿನಾ ಮನುಷ್ಯರಿದ್ದಂತೆ ಕಾಣುವುದಿಲ್ಲ. ಜನರ ಬದುಕು ಇಲ್ಲಿ ಮಾಯವಾಗಿಬಿಟ್ಟಿದೆ. ಜನರ ಸುಖಮಯ ಬದುಕಿಗೆ ಸಾಧನವಾಗಿರುವ ಸರಕು, ಸಾಮಗ್ರಿ,ಸೇವೆಗಳು ಅರ್ಥಶಾಸ್ತ್ರದ ವಿಷಯವಸ್ತುಗಳಾಗಿವೆ. ಆದರೆ ಅಲ್ಲಿ ಜನರು ಮಾತ್ರ ಇಲ್ಲವಾಗಿದ್ದಾರೆ. ಅರ್ಥಶಾಸ್ತ್ರವನ್ನು ಮತ್ತು ಅಭಿವೃದ್ಧಿ ಅಧ್ಯಯನವನ್ನು ಅಮರ್ತ್ಯಸೆನ್ ಜನರನ್ನು ಒಳಗೊಳ್ಳುವ ರೀತಿಯಲ್ಲಿ ನಿರ್ವಚಿಸಲು ಪ್ರಯತ್ನಿಸಿದ್ದಾರೆ. ಅಭಿವೃದ್ಧಿ ಅಧ್ಯಯನಕ್ಕೆ ಸಂಬಂಧಿಸಿದ ಸಿದ್ಧಾಂತಗಳಲ್ಲಿ ಅಭಿವೃದ್ಧಿಯ ಸಾಧನ ಮತ್ತು ಅದರ ಸಾಧ್ಯಗಳ ನಡುವಿನ ಸಂಬಂಧ ಕುರಿತಂತೆ ಗೊಂದಲವಿದ್ದಂತೆ ಕಾಣುತ್ತದೆ. ನಿಜವಾಗಿ ಅಭಿವೃದ್ಧಿಯ ಗುರಿ ಜನರ ಬದುಕು ಸಮೃದ್ದವಾಗಬೇಕೆಂಬುದೇ ವಿನಾ ಅದರ ಸಾಧನವಾದ ಸರಕು-ಸಾಮಗ್ರಿಗಳ ಸರಬರಾಜನ್ನು ಅಧಿಕಗೊಳಿಸುವುದಲ್ಲ. ಅತ್ಯಂತ ದುರದೃಷ್ಟದ ಸಂಗತಿಯೆಂದರೆ ಅಭಿವೃದ್ಧಿ ಸಂಬಂಧಿ ಸಿದ್ಧಾಂತಗಳಲ್ಲಿ ಅದರ ಸಾಧನವು ಸಾಧ್ಯವಾಗಿ ಬಿಟ್ಟಿದೆ ಮತ್ತು ಅದರ ಸಾಧ್ಯವಾಗಬೇಕಾದ ಸಂಗತಿಯು ಅಲ್ಲಿ ಸಾಧನವಾಗಿಬಿಟ್ಟಿದೆ. ಜನರು ಇಲ್ಲಿ ಮಾಯವಾಗಿಬಿಟ್ಟಿದ್ದಾರೆ. ಇದನ್ನು ಸರಿಪಡಿ ಸುವ ಉದ್ದೇಶದಿಂದ ಅಮರ್ತ್ಯಸೆನ್ ಜನರನ್ನು ಧಾತು ಬಿಂದುವನ್ನಾಗಿ ಮಾಡಿಕೊಂಡು ಅರ್ಥಶಾಸ್ತ್ರವನ್ನು ನಿರ್ವಚಿಸಲು ಪ್ರಯತ್ನಿಸಿದ್ದಾನೆ.
೨. ಇದರ ಎರಡನೆಯ ಟೀಕೆಯೆಂದರೆ ಅರ್ಥಶಾಸ್ತ್ರವು ಕೇವಲ ಸಂಪಾದನಾ ದುಡಿಮೆಗೆ ಸಂಬಂಧಿಸಿದ ಉತ್ಪಾದನೆಯನ್ನು ಮಾತ್ರ ಒಳಗೊಂಡಿದೆ. ಏಕೆಂದರೆ ಅಂತಹ ಉತ್ಪಾದನಾ ವಲಯದಿಂದ ಹರಿದುಬಂದ ಸರಕು, ಸಾಮಗ್ರಿಗಳು ಮಾತ್ರ ಮಾರುಕಟ್ಟೆ ಪ್ರವೇಶಿಸಬಲ್ಲವು. ಆದರೆ ಅದರಷ್ಟೆ ಮಹತ್ವದ ಅಥವಾ ಅದಕ್ಕಿಂತ ಹೆಚ್ಚು ಮಹತ್ವದ  ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಉತ್ಪಾದನೆಯನ್ನು ಅರ್ಥಶಾಸ್ತ್ರವು ಒಳಗೊಳ್ಳುವುದಿಲ್ಲ. ಸ್ತ್ರೀವಾದಿಗಳ ಪ್ರಕಾರ ಈಗಿರುವುದು ಸಂಪಾದನಾ ಸಂಬಂಧಿ ಉತ್ಪಾದನಾ ಆರ್ಥಿಕತೆ. ಅದು ಸಂಗೋಪನಾ ಸಂಬಂಧಿ ಉತ್ಪಾದನಾ ಆರ್ಥಿಕತೆಯನ್ನು ಒಳಗೊಳ್ಳುವುದಿಲ್ಲ. ಈ ಬಗೆಯ ಅರ್ಥಶಾಸ್ತ್ರದ ವ್ಯಾಪ್ತಿಯು ತುಂಬಾ ಸೀಮಿತ ವಾದುದಾಗಿದೆ. ಆರ್ಥಿಕತೆಯಲ್ಲಿ ಸಂಗೋಪನಾ ದುಡಿಮೆಯ ಪಾತ್ರವು ಮಹತ್ವ ವಾದುದೆಂದು ಅಧ್ಯಯನಗಳು ತೋರಿಸಿಕೊಟ್ಟಿವೆ. ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಉತ್ಪಾದನೆಯಿಲ್ಲದೆ ಸಂಪಾದನಾ ಉತ್ಪ್ಪಾದನೆ  ನಡೆಯುವುದು ಸಾಧ್ಯವಿಲ್ಲ. ಈ ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಚಟುವಟಿಕೆಗಳನ್ನು ಅಮರ್ತ್ಯಸೆನ್ (೧೯೯೦) ಸಾಮಾಜಿಕ ತಂತ್ರಜ್ಞಾನವೆಂದು ಕರೆದಿದ್ದಾನೆ.[10] ಡೆಸ್‌ಗ್ಯಾಸ್ಪರ್ ಮತ್ತು ಸ್ಟೇವರಿನ್ (೨೦೦೬) ಸಂಗೋಪನಾ ದುಡಿಮೆಯಲ್ಲಿ ಮಹಿಳೆಯರ ಪಾತ್ರವನ್ನು ಮಾರುಕಟ್ಟೆ ಸಂಬಂಧಿಸಿದ ಉತ್ಪಾದನೆಗೆ ಪೂರಕವೆಂದು ಬಣ್ಣಿಸಿದ್ದಾರೆ. ಅವನ ಪ್ರಕಾರ ಮನೆವಾರ್ತೆ, ಸಂತಾನೋತ್ಪತ್ತಿ ದುಡಿಮೆ, ಹೊಲ ಗದ್ದೆಗಳಲ್ಲಿ ದುಡಿಯುತ್ತಿರು ವವರಿಗೆ ಬುತ್ತಿ, ಊಟ, ಒಯ್ಯವುದು, ಬಟ್ಟೆ ತೊಳೆಯುವುದು, ಗಂಡನ ಸೇವೆ, ಮಕ್ಕಳ ಪಾಲನೆ, ಶುಶ್ರೂಷೆ ಮುಂತಾದವುಗಳು ಸಂಪಾದನೆಗೆ ಸಂಬಂಧಿಸಿದ ದುಡಿಮೆಗೆ ಪೂರಕವಾಗಿ ಕೆಲಸ ಮಾಡುತ್ತವೆ. ಈ ಚಟುವಟಿಕೆಗಳನ್ನು ಸಂಪಾದನಾ ದುಡಿಮೆ ಯೆಂದು, ಉತ್ಪಾದನಾ ದುಡಿಮೆಯೆಂದು ಪರಿಗಣಿಸುವ ಅಗತ್ಯದ ಬಗ್ಗೆ ಸ್ರ್ತೀವಾದಿಗಳು ಒತ್ತಾಯಿಸುತ್ತಿದ್ದಾರೆ. ನೈಲಾ ಕಬೀರ್(೧೯೯೪:೮೪-೮೫) ಪ್ರತಿಪಾದಿಸುವಂತೆ ಜನರ ಅಗತ್ಯಗಳನ್ನು ಈಡೇರಿಸಲು ಮಾರುಕಟ್ಟೆ ಆಧರಿತ ಸರಕುಗಳಲ್ಲದೆ ಸಂಗೋಪನಾ ಚಟುವಟಿಕೆಗಳ ಮೂಲಕ ಹರಿದು ಬರುವ ಲಾಲನೆ, ಪಾಲನೆ, ಶುಶ್ರ್ರೂಷೆ, ಆರೈಕೆ, ಮನೆವಾರ್ತೆ ಮುಂತಾದ ಸಂಗತಿಗಳೂ ಮುಖ್ಯ. ಜನರ ಸಂತೋಷ, ನೆಮ್ಮದಿ, ಸೌಖ್ಯ ಮುಂತಾದ ಸಂಗತಿಗಳು ಮಾರುಕಟ್ಟೆ ಮೂಲಕ ಹರಿದು ಬರುವುದಿಲ್ಲ. ಅಂದ ಮಾತ್ರಕ್ಕೆ ಅವು ಮುಖ್ಯವಲ್ಲವೆಂದು ತಳ್ಳಿಹಾಕುವುದು ಸರಿಯಲ್ಲ. ಜನರ ಅಗತ್ಯಗಳನ್ನು ಈಡೇರಿಸಿಕೊಡುವ ಅನೇಕ ಸಂಗತಿಗಳಲ್ಲಿ ಮಾರುಕಟ್ಟೆ ಆಧರಿತ ಉತ್ಪಾದನೆಯು ಒಂದು ಭಾಗ ಮಾತ್ರವಾಗಿದೆ. ಅದೇ ಸರ್ವಸ್ವವಲ್ಲ. ಜನರನ್ನು ಮೂಲ ಧಾತುವನ್ನಾಗಿ ಮಾಡಿಕೊಂಡಿರುವ ಸಂಗೋಪನಾ ದುಡಿಮೆಗೆ ಮಹತ್ವದ ಸ್ಥಾನ ನೀಡುವುದರಿಂದ ಮಹಿಳೆಯರ ದುಡಿಮೆಗೆ ಒಂದು ಮನ್ನಣೆ ದೊರೆತಂತಾಗುತ್ತದೆ. ಏಕೆಂದರೆ ಸಂಗೋಪನಾ ದುಡಿಮೆಯಲ್ಲಿ ಮುಕ್ಕಾಲು ಮೂರು ವೀಸೆ ಪಾಲನ್ನು ಮಹಿಳೆಯರು ನಿಭಾಯಿಸುತ್ತಿದ್ದಾರೆ.[11] ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಇವುಗಳ ಉತ್ಪಾದನೆಗೂ ಮಹತ್ವ ಕೊಡುವುದರ ಮೂಲಕ ಜನರ ಬದುಕನ್ನು ಸಮೃದ್ಧಗೊಳಿಸಬಹುದಾಗಿದೆ. ಉತ್ಪಾದನೆಯನ್ನು ಸಾಂಪ್ರದಾಯಿಕವಾಗಿ ಪರಿಭಾವಿಸಿಕೊಂಡಿರುವ ಪರಿಗಿಂತ ಭಿನ್ನವಾಗಿ ಪರಿಭಾವಿಸಿಕೊಳ್ಳಬೇಕೆಂದು ನೈಲಾ ಕಬೀರ್ ಪ್ರತಿಪಾದಿಸುತ್ತಿದ್ದಾಳೆ.
ಇದೇ ರೀತಿಯಲ್ಲಿ ಲಿಯೊನೆಲ್ ರಾಬಿನ್ಸ್ ತನ್ನ ಪ್ರಸಿದ್ಧ ನಿರ್ವಚನದಲ್ಲಿ ಜನರ ವರ್ತನೆಯನ್ನು ಅರ್ಥಶಾಸ್ತ್ರವು ಅಧ್ಯಯನ ಮಾಡುತ್ತದೆಯೆಂದು ಹೇಳುತ್ತಾನೆ. ಆದರೆ ಅಲ್ಲಿ ಜನರು ತಮ್ಮ ಅಪರಿಮಿತವಾದ ಬಯಕೆಗಳನ್ನು ಈಡೇರಿಸಿಕೊಳ್ಳಲು ಕೊರತೆಯಿಂದಿರುವ ಮತ್ತು ಪರ್ಯಾಯ ಉಪಯೋಗಗಳಿರುವ ಸಂಪನ್ಮೂಲಗಳನ್ನು ಹೇಗೆ ಬಳಸಿ ಕೊಳ್ಳುತ್ತಾರೆ ಮತ್ತು ಅವುಗಳನ್ನು ಬಳಸಿಕೊಂಡು ಅಗತ್ಯವಾದ ಸರಕು-ಸಾಮಗ್ರಿಗಳನ್ನು ಹೇಗೆ ಉತ್ಪಾದಿಸಿಕೊಳ್ಳುತ್ತಾರೆ ಎಂಬುದನ್ನು ಅರ್ಥಶಾಸ್ತ್ರವು ಅಧ್ಯಯನ ಮಾಡುತ್ತದೆಯೆಂದು ಹೇಳುತ್ತಾನೆ. ಇಲ್ಲಿ ಮತ್ತೆ ಒತ್ತು ಸರಕು-ಸಾಮಗ್ರಿಗಳ ಮೇಲೆ ಇದೆ. ಅವುಗಳ ಉತ್ಪ್ಪಾದನೆಯನ್ನು ಗರಿಷ್ಟೀಕರಿಸಿಕೊಳ್ಳಲು ಮತ್ತು ತೃಪ್ತಿಯನ್ನು ಗರಿಷ್ಟೀಕರಿಸಿಕೊಳ್ಳಲು ಸಂಪನ್ಮೂಲಗಳನ್ನು ಹೇಗೆ ಬಳಸಿಕೊಳ್ಳುತ್ತಾರೆಂಬುದೇ ಇಲ್ಲ್ಲಿ ಮುಖ್ಯವಾಗುತ್ತದೆ.
ಪಾಲ್ ಸಾಮ್ಯುಯಲ್‌ಸನ್‌ನ ವ್ಯಾಖ್ಯೆಯಲ್ಲಿ ಸಂಪನ್ಮೂಲಗಳ ವಿವೇಚನಾಪೂರ್ಣ ಬಳಕೆ ಮುಖ್ಯವಾಗುತ್ತದೆ ವಿನಾ ಜನರಲ್ಲ. ರಾಬಿನ್ಸನ ವ್ಯಾಖ್ಯೆಯಲ್ಲಿ ಸಂಪನ್ಮೂಲಗಳ ಆಯ್ಕೆಯು ಪ್ರಧಾನವಾದ ಸಂಗತಿಯಾಗಿ ಬಿಡುತ್ತದೆ. ಈ ಕಾರಣಗಳಿಂದಾಗಿ ಅರ್ಥಶಾಸ್ತ್ರದ ಭಿನ್ನ ವ್ಯಾಖ್ಯೆಯ ಅಗತ್ಯ ಉಂಟಾಯಿತು.



[1]       ಸಾಂಪ್ರದಾಯಿಕ ಅಭಿವೃದ್ಧಿ ಸಿದ್ಧಾಂತಗಳನ್ನು ಅಂದರೆ ವರಮಾನ ವರ್ಧನಾ ಆರ್ಥಿಕ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯನ್ನು ಲಿಂಗ ನೀರಪೇಕ್ಷ ಸಿದ್ಧಾಂತಗಳೆಂದು ಕರೆಯಲಾಗಿದೆ.ಮಹಿಳೆಯರು ಅಭಿವೃದ್ಧಿಗೆ ಸಂಬಂಧಿಸಿದಂತೆ ನಿರ್ವಹಿಸುತ್ತಿರುವ ಚಟುವಟಿಕೆಗಳನ್ನು ಆರ್ಥಿಕ ಅಭಿವೃದ್ಧಿ ಸಿದ್ಧಾಂತಗಳು ಗಣನೆಗೆ ತೆಗೆದುಕೊಳ್ಳ್ಳುವುದಿಲ್ಲ. ಮಹಿಳೆಯರ ಸಂತಾನೋತ್ಪತ್ತಿ ಚಟುವಟಿಕೆಗಳನ್ನು, ಅವರ ಮನೆವಾರ್ತೆ ಜವಾಬುದಾರಿಗಳನ್ನು, ಲಾಲನೆ-ಪಾಲನೆ ಕೆಲಸಗಳನ್ನು ಅರ್ಥಶಾಸತ್ತದ ವ್ಯಾಪ್ತಿಯಿಂದ ಹೊರಗಿಡಲಾಗಿದೆ. ಅವುಗಳ ಆರ್ಥಿಕ ಮಹತ್ವವನ್ನು ಅರ್ಥಶಾಸತ್ತವು ಮನ್ನಿಸುತ್ತಿಲ್ಲ. ಅವುಗಳಿಗೆ ಜೈವಿಕ ಸಂಗತಿಗಳಾಗಿ ಮಾತ್ರ ಅಲ್ಲಿ ಮನ್ನಣೆ ನೀಡಲಾಗಿದೆ. ಈ ಬಗೆಯ ನಂಬಿಕೆಗಳಿಂದಾಗಿ ಮತ್ತು ಸಾಮಾಜೀಕರಣದಿಂದಾಗಿ ಮಹಿಳೆಯರಿಗೆ ತಮ್ಮ ದುಡಿಮೆಯ ಮಹತ್ವವು ಅವರಿಗೆ ತಿಳಿಯುತ್ತಿಲ್ಲ. ಇಂತಹ ಧೋರಣೆಯ ಅಭಿವೃದ್ಧಿ ಸಿದ್ಧಾಂತಗಳನ್ನು ಲಿಂಗ ನಿರಪೇಕ್ಷ ಸಿದ್ಧಾಂತಗಳೆಂದು ಕರೆಯಲಾಗಿದೆ.
[2]       ಕನ್ನಡದ ಪ್ರಸಿದ್ಧ ಕಾದಂಬರಿ ಗ್ರಾಮಾಯಣದಲ್ಲಿ ಮಾಮಲೆದಾರರೊಬ್ಬರ ಪಾತ್ರವೊಂದರ ಪತ್ನಿಯನ್ನು ಪರಿಚಯಿಸುವಾಗ ಲೇಖಕರು ಅವಳನ್ನು ಮಾಮಲೆದಾರರ ಕುಟುಂಬ ವೆಂದು ಪರಿಚಯಿಸುತ್ತಾರೆ. ಅಂದರೆ ಅಲ್ಲಿ ಮಹಿಳೆಗೆ ತನ್ನದೇ ಆದ  ವ್ಯಕ್ತಿತ್ವವೆನ್ನುವುದು ಇಲ್ಲವೆಂದಾಯಿತು. ಅವಳು ಕುಟುಂಬಕ್ಕೆ ಸಂವಾದಿಯಾದ ಒಂದು ಜೀವಿ ಮಾತ್ರ. ಅವಳಿಗೆ ಅಲ್ಲಿ ಹೆಸರಿಲ್ಲ (ಈ ಬಗ್ಗೆ ವಿವರವಾದ ಚರ್ಚೆಗೆ ನೋಡಿ: ಟಿ.ಆರ್. ಚಂದ್ರಶೇಖರ, ೨೦೦೬).
[3]       ಸಂಗೋಪನೆ ಎಂಬುದನ್ನು ಪ್ರಜ್ಞಾಪೂರ್ವಕವಾಗಿ ಅರ್ಥಶಾಸ್ತ್ರದ ಚರ್ಚೆಯೊಳಗೆ ಅಂದರೆ ಇದು ಅರ್ಥಶಾಸ್ತ್ರವು ಒಳಗೊಳ್ಳಬೇಕಾದ ಒಂದು ಸಂಗತಿಯೆಂಬುದನ್ನು ತೋರಿಸಿಕೊಟ್ಟ ಕೀರ್ತಿ ಅಮರ್ತ್ಯಸೆನ್‌ಗೆ ಸಲ್ಲಬೇಕು. (ನೋಡಿ:ಸೆನ್ ೧೯೯೯: ೯). ಅವನ ಪ್ರಕಾರ ಬಂಡವಾಳ ವಿನಿಯೋಜನೆ, ಉಳಿತಾಯ, ಉತ್ಪಾದನೆ, ಕೈಗಾರಿಕೆಗಳು, ಬ್ಯಾಂಕುಗಳು, ಹಣಕಾಸು ಕಂಪನಿಗಳು, ಮಾರುಕಟ್ಟೆ ಮುಂತಾದವುಗಳ ಚಟುವಟಿಕೆಗಳಷ್ಟೆ ಮನೆವಾರ್ತೆ, ಸಂತಾನೋತ್ಪತ್ತಿ, ಪಾಲನೆ, ಸಂಗೋಪನೆ, ಮುಂತಾದ ಚಟುವಟಿಕೆಗಳೂ ಉತ್ಪಾದನೆಯಲ್ಲಿ ಮಹತ್ವ ಪಡೆದಿದ್ದಾವೆ. ಈ ಸಂಗತಿಯನ್ನು ಅನೇಕ ಸ್ತ್ರೀವಾದಿ ಅಭಿವೃದ್ಧಿ ಅಧ್ಯಯನಗಳು ತೋರಿಸಿಕೊಟ್ಟಿವೆ.
ಅಮರ್ತ್ಯಸೆನ್ ಸಂಗೋಪನಾ ದುಡಿಮೆಯನ್ನು ಸಾಮಾಜಿಕ ತಂತ್ರಜ್ಞಾನವೆಂದು ಕರೆದಿದ್ದಾನೆ(೧೯೯೦).ಯಂತ್ರಗಳು, ತಂತ್ರಜ್ಞಾನ ಮತ್ತು ತಾಂತ್ರಿಕತೆ ಹೇಗೆ ಉತ್ಪಾದನೆಗೆ ನೆರವಾಗುತ್ತವೆಯೋ ಅದೇ ರೀತಿಯಲ್ಲಿ ಸಾಮಾಜಿಕ ತಂತ್ರಜ್ಞಾನವು ಉತ್ಪಾದನೆಗೆ ಸಹಾಯಕವಾಗುತ್ತದೆಯೆಂದು ಸೆನ್ ವಾದಿಸುತ್ತಿದ್ದಾನೆ. ಸಂಪಾದನಾ ದುಡಿಮೆಯಲ್ಲಿ ಸಾಮಾಜಿಕ ತಂತ್ರಜ್ಞಾನದ ಪಾತ್ರವನ್ನು ಅವನು ವಿವರವಾಗಿ ತನ್ನ ೧೯೯೦ರ ಪ್ರಸಿದ್ಧ ಪ್ರಬಂಧವೊಂದರಲ್ಲಿ ಚರ್ಚಿಸಿದ್ದಾನೆ. ಇಲ್ಲಿ ಎರಡು ಬಗೆಯ ಆರ್ಥಿಕತೆಗಳನ್ನು ಗುರುತಿಸಬಹುದಾಗಿದೆ.
ಮೊದಲನೆಯದು ಸಂಪಾದನಾ ಆರ್ಥಿಕತೆಯಾದರೆ ಎರಡನೆಯದು ಸಂಗೋಪನಾ ಆರ್ಥಿಕತೆ. ಉತ್ಪಾದನೆ, ಬಂಡವಾಳ, ಉಳಿತಾಯ, ವ್ಯಾಪಾರ, ತಂತ್ರಜ್ಞಾನ ಮುಂತಾದವು ಗಳನ್ನೊಳಗೊಂಡದ್ದು ಸಂಪಾದನಾ ಆರ್ಥಿಕತೆ. ಇದಕ್ಕೆ ಪ್ರತಿಯಾಗಿ ಮಹಿಳೆಯರು ಪ್ರಧಾನವಾಗಿ ನಿರ್ವಹಿಸುವ ಮನೆವಾರ್ತೆ, ಸಂತಾನೋತ್ಪತ್ತಿ, ಲಾಲನೆ-ಪಾಲನೆ, ಸಂಗೋಪನೆ ಮುಂತಾದ ಚಟುವಟಿಕೆಗಳನ್ನೊಳಗೊಂಡದ್ದೇ ಸಂಗೋಪನಾ ಆರ್ಥಿಕತೆ. ಅರ್ಥಶಾಸ್ರ್ತವು ಸಂಪಾದನಾ ಚಟುವಟಿಕೆಗಳನ್ನು ಮಾತ್ರ ಒಳಗೊಳ್ಳುತ್ತದೆ. ಸಂಗೋಪನಾ ಚಟುವಟಿಕೆಗಳನ್ನು ಅದು ಒಳಗೊಳ್ಳುವುದಿಲ್ಲ.
[4]       ಅರ್ಥಶಾಸ್ತ್ರವನ್ನು ಕೇವಲ ಆರ್ಥಿಕ ಸಂಗತಿಗಳಿಗೆ ಅಂದರೆ ಉತ್ಪಾದನೆ, ಮಾರುಕಟ್ಟೆ, ವಿನಿಮಯ, ಮುಂತಾದ ಚಟುವಟಿಕೆಗಳಿಗೆ ಮೀಸಲಿರಿಸಿಕೊಳ್ಳುವ ಕ್ರಮವನ್ನು ಅಮರ್ತ್ಯಸೆನ್ ಒಪ್ಪುವುದಿಲ್ಲ. ಅವನು ಅರ್ಥಶಾಸ್ತ್ರವನ್ನು ಆರ್ಥಿಕ, ಸಾಮಾಜಿಕ ಮತ್ತು ರಾಜಕೀಯ ಸಂಗತಿಗಳನ್ನು ಒಳಗೊಳ್ಳುವ ಜ್ಷಾನದ ಶಾಖೆಯನ್ನಾಗಿ ಮಾಡಲು  ಪ್ರಯತ್ನಿ ಸುತ್ತಿದ್ದಾನೆ. ಅರ್ಥಶಾಸ್ತ್ರವು ಸಾಮಾಜಿಕ ಮೌಲ್ಯಗಳನ್ನು, ಆಚರಣೆಗಳನ್ನು, ನಂಬಿಕೆಗಳನ್ನು ಒಳಗೊಳ್ಳಬೇಕಾಗುತ್ತದೆಯೆಂದು ವಾದಿಸುತ್ತಿದ್ದಾನೆ. ಹೀಗೆ ಅದು ಒಳಗೊಳ್ಳುವ ಸಂಗತಿಗಳಲ್ಲಿ ಸಂಗೋಪನೆಯನ್ನು ಅವನು ಸೇರಿಸುತ್ತಾನೆ (ನೋಡಿ: ಅಮರ್ತ್ಯಸೆನ್ ೧೯೯೯: ೯). ಇದೇ ಬಗೆಯ ವಾದವನ್ನು ಐರನಿ ವಾನ್ ಸ್ಟೆವರಿನ್ ಕೂಡ ಮಂಡಿಸುತ್ತಾಳೆ (೨೦೦೬).
[5]       ಮಹಿಳೆಯರ ಜಗತ್ತು ಕೇವಲ ಮನೆ, ಮಕ್ಕಳು ಮತ್ತು ಕುಟುಂಬವಾಗಿದೆ. ಅವರದು ಕೇವಲ ಖಾಸಗಿಯಾದ ಪ್ರಪಂಚ.ಅವರಿಗೆ ಸಾರ್ವಜನಿಕವಾದ ಪಾತ್ರವಾಗಲಿ ಅಥವಾ ಸ್ಥಾನವಾಗಲಿ ಇಲ್ಲ. ಸಾರ್ವಜನಿಕ ಸ್ಥಾನವಿಲ್ಲದ ಮೇಲೆ ಅವರಿಗೆ ಪ್ರಪಂಚ ಜ್ಞಾನ ವೆಂಬುದು ಬರಲು ಸಾಧ್ಯವಿಲ್ಲ. ಜ್ಞಾನವೆಂಬುದು ಜನರು ಲೌಕಿಕ ಜಗತ್ತಿನೊಂದಿಗೆ ನಡೆಸುವ ಅನುಸಂಧಾನದಿಂದ ಹುಟ್ಟುವ ಸಂಗತಿಯಾಗಿದೆ. ಜ್ಞಾನವೆಂಬುದು ಜನರು  ಕಟ್ಟುವ ಅಥವಾ ರೂಪಿಸು ಒಂದು ಸಂಗತಿಯಾಗಿದೆ.ಆದ್ದರಿಂದ ಸಾರ್ವಜನಿಕ ಪಾತ್ರ ಅಥವಾ ಸ್ಥಾನವಿಲ್ಲದ ಮಹಿಳೆಯರಿಗೆ ಜ್ಞಾನವೆಂಬುದು ಪ್ರಾಪ್ತವಾಗುವುದು ಸಾಧ್ಯವಿಲ್ಲವಾಗಿದೆ. ಜ್ಞಾನವೆಂಬುದು ಪುರುಷರ ಗುತ್ತಿಗೆಯಾಗಿ ಬಿಟ್ಟಿದೆ. ಲಿಂಗ ಸಂಬಂಧಿ ಶ್ರಮ ವಿಭಜನೆಯನ್ನು ಪ್ರಾಕೃತಿಕವೆಂದೂ, ಜೈವಿಕವೆಂದೂ ಪರಿಗಣಿಸಿಕೊಂಡು ಬರಲಾಗಿದೆ. ಅದರ ಜೈವಿಕ ನೆಲೆಯನ್ನು ಅಲ್ಲಗಳೆಯಲು ಸಾಧ್ಯವಿಲ್ಲ. ಅದಕ್ಕೆ ಸಾಮಾಜಿಕ ಆಯಾಮವೂ ಇದೆಯೆಂಬುದು ಅಪ್ಪಟ್ಟ ಸತ್ಯವಾದ ಸಂಗತಿಯಾಗಿದೆ. ಆದರೆ ಸಮಾಜ ವಿಜ್ಞಾನಗಳು ಅದರ ಸಾಮಾಜಿಕ ಮತ್ತು ಆರ್ಥಿಕ ನೆಲೆಗಳನ್ನು ಗುರುತಿಸುವ ಕೆಲಸವನ್ನು ಮಾಡುತ್ತಿಲ್ಲ. ಸಂತಾನೋತ್ಪತ್ತಿಯನ್ನು ಸಂಪೂರ್ಣವಾಗಿ ಜೈವಿಕವೆಂದು ಪರಿಗಣಿಸಲಾಗಿದೆ. ಅನೇಕ ತತ್ವಶಾಸ್ತ್ರಜ್ಞರು ಮತ್ತು ಇಂದಿನ ಸ್ತ್ರೀವಾದಿಗಳು ಅದೊಂದು ಅತ್ಯಂತ ಸ್ಪಷ್ಟವಾಗಿ ಸಾವಾಜಿಕ ಜವಾಬುದಾರಿಯೆಂಬುದನ್ನು ತೋರಿಸಿಕೊಟ್ಟಿದ್ದಾರೆ. ಮಹಿಳೆಯರು ಅಲ್ಲಿ ನಿಭಾಯಿಸುತ್ತಿರುವುದು ಸಾಮಾಜಿಕ ಜವಾಬುದಾರಿಯಾಗಿದೆ. ಆದರೆ ಅದನ್ನು ಪುರುಷ ಶಾಹಿಯು ಜೈವಿಕವೆಂದು ಮಹಿಳೆಯರಿಗೆ ಅದನ್ನು ತಳುಕು ಹಾಕಿಬಿಟ್ಟಿದೆ. ಈ ಬಗೆಯ ಲಿಂಗ ಸಂಬಂಧಿ ಶ್ರಮ ವಿಭಜನೆಯನ್ನು ಸಮಾಜ-ವಿಜ್ಞಾನಗಳು ತಿರಸ್ಕರಿಸದೆ ಇರುವುದ ರಿಂದ ಮಹಿಳೆಯರ ದುಡಿಮೆಯು ದುಡಿಮೆಯಾಗಿ ಪರಿಗಣನೆಯಾಗುತ್ತಿಲ್ಲ. ನಮ್ಮ ಪರಂಪರೆಯಲ್ಲೂ ಮಹಿಳೆಯರಿಗೆ ಆದರ್ಶ ಗೃಹಿಣಿಯರಾಗಲು ಅಗತ್ಯವಾದ ಪಾತ್ರ ಗಳು ನಮ್ಮ ಸಾಹಿತ್ಯ ಕೃತಿಗಳಲ್ಲಿ ಸಿಗುತ್ತವೆ ವಿನಾ ದುಡಿಮೆಗಾರಳಾಗುವುದಕ್ಕೆ ಸಂಬಂಧಿಸಿದಂತೆ ನಮಗೆ ನಮ್ಮ ಸಾಹಿತ್ಯ ಕೃತಿಗಳಲ್ಲಿ ಆದರ್ಶ ಪಾತ್ರ ದೊರೆಯುವುದಿಲ್ಲ (ಈ ವಿವರಗಳಿಗೆ ನೋಡಿ: ಟಿ. ಸ್ಕಾರಲೆಟ್ ಎಪಿಸ್ಟೀನ್ ೧೯೯೬).
[6]       ಈ ಸಂಗತಿಯನ್ನು ಕುರಿತಂತೆ ಅಮರ್ತ್ಯಸೆನ್ ತನ್ನ ಪ್ರಸಿದ್ದ ಪ್ರಬಂಧವೊಂದರಲ್ಲಿ(೧೯೯೦) ವಿವರವಾಗಿ ಚರ್ಚಿಸಿದ್ದಾನೆ. ಮಹಿಳೆಯರು ನಿರ್ವಹಿಸುವ ಅನೇಕ ಚಟುವಟಿಕೆಗಳು ಉತ್ಪಾದನೆಗೆ ಪೂರಕವಾಗಿ ಅಪಾರ ಕಾಣಿಕೆ ನೀಡುತ್ತವೆ.ಇದನ್ನು ಸೆನ್ ಸೋದಾಹರಣ ವಾಗಿ ತೋರಿಸಿಕೊಟ್ಟಿದ್ದಾನೆ. ಮಹಿಳೆಯರು ನಿರ್ವಹಿಸುವ ಹೊಲ ಗದ್ದೆಗಳಿಗೆ ಬುತ್ತಿ ಒಯ್ಯುವ, ದನ-ಕರುಗಳಿಗೆ ನೀರುಣಿಸುವ, ಮೇವು ಹಾಕುವ, ಹಾಲು-ಹೈನು ಕರೆಯುವ ಚಟುವಟಿಕೆಗಳನ್ನು ಸೆನ್ ಸಾಮಾಜಿಕ ತಂತ್ರಜ್ಞಾನವೆಂದು ಕರೆಯುತ್ತಾನೆ. ಯಂತ್ರೋಪಕರಣಗಳು, ಹಣಕಾಸು ಸಂಸ್ಥೆಗಳು, ಮೂಲ ಸೌಲಭ್ಯಗಳು, ಶಿಕ್ಷಣದ ಅವಕಾಶಗಳು ಮುಂತಾದವು ಹೇಗೆ ಉತ್ಪಾದನೆಗೆ ಪೂರಕವಾಗಿರುತ್ತವೊ ಅದೇ ರೀತಿಯಲ್ಲಿ ಮಹಿಳೆಯರು ನಿರ್ವಹಿಸುತ್ತಿರುವ ಅನೇಕ ಬಗೆಯ ದುಡಿಮೆಗಳು ಉತ್ಪಾದನೆಗೆ ಅಪಾರ ಕಾಣಿಕೆ ನೀಡುತ್ತವೆ ಎಂಬುದು ಸೆನ್‌ನ ಅಭಿಮತವಾಗಿದೆ.
[7]       ಇಂದು ಸಮಾಜದಲ್ಲಿ ಅಸಹನೆ, ಅಸಹಿಷ್ಣುತೆ, ಕ್ರೌರ್ಯ, ಹಿಂಸೆ, ದ್ವೇಷ, ಆಕ್ರಮಣಕಾರಿ ಮನೋಭಾವ ಮುಂತಾದವು ಮೆರೆಯುತ್ತಿವೆ. ಇವೆಲ್ಲವನ್ನು ಪುರುಷ ಗುಣವೆಂದು ಪರಿಭಾವಿಸಿಕೊಳ್ಳಲಾಗಿದೆ. ಇದಕ್ಕೆ ಪ್ರತಿಯಾಗಿ ಸಹನೆ, ಸಹಿಷ್ಣುತೆ, ಮಿತ್ರತ್ವ, ವಾತ್ಸಲ್ಯ, ಸಹಕಾರಿ ಮನೋಭಾವ ಮುಂತಾದವುಗಳು ಮಹಿಳೆಯರ ಗುಣವೆಂದು ಪರಿಗಣಿಸ ಲಾಗಿದೆ. ನಾವು-ಅವರು  ಎಂಬ ಭಿನ್ನತೆಯನ್ನು ಸೃಷ್ಟಿ ಮಾಡಿ ಜನರಲ್ಲಿ ವಿದ್ವೇಷದ, ಅಮಾನವೀಯತೆಯ,ವಿನಾಶದ ಗುಣಗಳನ್ನು ಬಿತ್ತಲಾಗುತ್ತಿದೆ. ಇಂತಹ ವಿನಾಶಕಾರಿ ಪ್ರವೃತ್ತಿಯನ್ನು ತಡೆಗಟ್ಟಲು ಇರುವ ಏಕೈಕ ಪರಿಹಾರವೆಂದರೆ ಸಹನೆ, ತಾಳ್ಮೆ, ಸಹೋದರತ್ವ, ಮಾನವೀಯತೆಗಳನ್ನು ಸಮಾಜದಲ್ಲಿ ಬಿತ್ತುವುದು ಮತ್ತು ಬೆಳೆಸುವುದು. ಇವೆಲ್ಲವು ಮಹಿಳೆಯರಲ್ಲಿ ಕಂಡು ಬರುವ ಗುಣಗಳು, ನಿಜ. ಆದರೆ ಅವುಗಳನ್ನು ಪುರುಷರು ಮೈಗೂಡಿಸಿಕೊಳ್ಳಲು ಪ್ರಯತ್ನಿಸುತ್ತಿಲ್ಲ. ಈ ಬಗೆಯ ಗುಣಗಳನ್ನು ಬೆಳೆಸಿಕೊಳ್ಳಲು ಪುರುಷರು ಪ್ರಯತ್ನಿಸಬೇಕು.
[8]       ಪಾಲ್.ಎ. ಸಾಮ್ಯುಯಲ್‌ಸನ್‌ನ ಅರ್ಥಶಾಸ್ತ್ರ ಕೃತಿಯು ಪ್ರಸಿದ್ಧ ಪಠ್ಯವಾಗಿ ವಿಶ್ವಾದ್ಯಂತ ಮನ್ನಣೆ ಗಳಿಸಿಕೊಂಡಿದೆ. ಅದನ್ನು ಅಧ್ಯಯನ ಮಾಡದೆ ಅರ್ಥಶಾಸ್ತ್ರದ ಅಧ್ಯಯನ ಮುಗಿಯುವುದು ಸಾಧ್ಯವಿಲ್ಲ. ಅಂತಹ ಮನ್ನಣೆಯನ್ನು ಅದು ಪಡೆದುಕೊಂಡಿದೆ. ಅವನಿಗೆ ೧೯೭೧ರಲ್ಲಿ ಅರ್ಥಶಾಸ್ತ್ರದ ನೊಬೆಲ್ ಪ್ರಶಸ್ತಿಯು ಪ್ರಾಪ್ತವಾಯಿತು. ಅವನ ಕೃತಿಯಲ್ಲಿ ಅರ್ಥಶಾಸ್ತ್ರದ ವ್ಯಾಖ್ಯೆಯನ್ನು ಉತ್ಪಾದನೆ – ವಿನಿಮಯ – ಮಾರುಕಟ್ಟೆಗಳ ಸುತ್ತ ಕಟ್ಟಲಾಗಿದೆ. ತನ್ನ ಕೃತಿಯಲ್ಲಿ ಅವನು ಅರ್ಥಶಾಸ್ತ್ರಕ್ಕೆ ಆರು ಬಗೆಯ ವ್ಯಾಖ್ಯೆಗಳನ್ನು ನೀಡಿದ್ದಾನೆ.
[9]       ಅರ್ಥಶಾಸ್ತ್ರವನ್ನು ಪೂರೈಕೆ-ಬೇಡಿಕೆಗಳ ಶಾಸ್ತ್ರವೆಂದು ಕರೆಯಬಹದಾಗಿದೆ. ಏಕೆಂದರೆ ಇವೆರಡು ಇಲ್ಲದಿದ್ದರೆ ಅರ್ಥಶಾಸ್ತ್ರಕ್ಕೆ ಅಸ್ತಿತ್ವವೆ ಇಲ್ಲವಾಗಿದೆ. ಈ ಪೂರೈಕೆ-ಬೇಡಿಕೆಗಳು ಮಾರುಕಟ್ಟೆಯಲ್ಲಿ ಅಸ್ತಿತ್ವ ಪಡೆದುಕೊಂಡಿವೆ. ಮಾರುಕಟ್ಟೆಯಿಲ್ಲದಿದ್ದರೆ ಪೂರೈಕೆ-ಬೇಡಿಕೆಗಳಿಲ್ಲ. ಅವಿಲ್ಲದಿದ್ದರೆ ಅರ್ಥಶಾಸ್ತ್ರವಿಲ್ಲ. ಈ ಬಗೆಯ ಚಿಂತನೆಗೆ ಪ್ರತಿಯಾಗಿ ಸ್ತ್ರೀವಾದಿಗಳು ಅರ್ಥಶಾಸ್ತ್ರವು ಮಹಿಳೆಯರು ಪ್ರಧಾನವಾಗಿ ನಿರ್ವಹಿಸುವ ಸಂಗೋಪನಾ -ಸಂತಾನೋತ್ಪತ್ತಿ ಚಟುವಟಿಕೆಗಳನ್ನು ಒಳಗೊಳ್ಳುವಂತಾಗಬೇಕೆಂದು ಅವರು ಪ್ರತಿಪಾದಿ ಸುತ್ತಿದ್ದಾರೆ.
[10]      ಅಡಿಟಿಪ್ಪಣಿ-೭ ನೋಡಿ.
[11]      ಸಂಗೋಪನಾ ಮತ್ತು ಸಂತಾನೋತ್ಪತ್ತಿ ದುಡಿಮೆಯನ್ನು ಮುಕ್ಕಾಲು ಮೂರು ವೀಸೆ ಪಾಲು ಮಹಿಳೆಯರು ನಿಭಾಯಿಸುತ್ತಿದ್ದಾರೆ. ಈ ಚಟುವಟಿಕೆಗಳಿಗೆ ಮಾರುಕಟ್ಟೆಯೂ ಇಲ್ಲ, ಮಾರುಕಟ್ಟೆ ಮೌಲ್ಯವೂ ಇಲ್ಲ. ಅವುಗಳನ್ನು ಹಣಕೊಟ್ಟು ಖರೀದಿಸುವುದು ಸಾಧ್ಯವಿಲ್ಲ. ಆದರೆ ಅವುಗಳಿಗೆ ಛಾಯಾ ಬೆಲೆಗಳನ್ನು ನೀಡಿ ಅವುಗಳ ಆರ್ಥಿಕ ಮೌಲ್ಯವನ್ನು ಗಣನೆ ಮಾಡವುದು ಸಾಧ್ಯ. ಅನೇಕ ಅಧ್ಯಯನಗಳು ತೋರಿಸಿಕೊಟ್ಟಿರುವಂತೆ ಮಹಿಳೆಯರು ನಿರ್ವಹಿಸುವ ದುಡಿಮೆಯಲ್ಲಿ ಮುಕ್ಕಾಲು ಪಾಲು ಕ್ರ್ರಯ ರಹಿತವಾಗಿದ್ದರೆ ಉಳಿದದ್ದು ಕ್ರಯ ಸಹಿತವಾಗಿರುತ್ತದೆ. ಆದರೆ ಪುರುಷರ ದುಡಿಮೆಯಲ್ಲಿ ಮುಕ್ಕಾಲು ಪಾಲು ಕ್ರಯ ಸಹಿತವಾಗಿದ್ದರೆ ಕಾಲು ಭಾಗ ಮಾತ್ರ ಕ್ರಯರಹಿತವಾಗಿರುತ್ತದೆ. ಹೀಗೆ ಮಹಿಳೆಯರ ಮುಕ್ಕಾಲು ಪಾಲು ದುಡಿಮೆಯನ್ನು ಕ್ರಯರಹಿತ ಮಾಡಿರುವುದರಿಂದ ಅವರ ದುಡಿಮೆಗೆ ಆರ್ಥಿಕವಾದ, ಸಾಮಾಜಿಕವಾದ ಮನ್ನಣೆ ದೊರೆಯದಂತಾಗಿದೆ. ತಮ್ಮ ದುಡಿಮೆಯ ಮಹತ್ವದ ಬಗ್ಗೆ ಮಹಿಳೆಯರಿಗೆ ಕಲ್ಪನೆಯಿಲ್ಲದಂತಾಗಿದೆ. ತಮ್ಮ ದುಡಿಮೆಗೆ ಆರ್ಥಿಕ ಮಹತ್ವವಿಲ್ಲವೆಂಬ ಭಾವನೆ ಮಹಿಳೆಯರಲ್ಲಿ ಆಳವಾಗಿ ನೆಲೆಗೊಂಡು ಬಿಟ್ಟಿದೆ.
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಭಾಗ-೧ ಸಂಗೋಪನಾ ಅರ್ಥಶಾಸ್ತ್ರ – ಜನರನ್ನು ಒಳಗೊಳ್ಳುವ ಅರ್ಥಶಾಸ್ತ್ರ
ಜನರನ್ನು ಒಳಗೊಳ್ಳುವ ಅರ್ಥಶಾಸ್ತ್ರ
ಜನರನ್ನು ಮೂಲ ಧಾತುವನ್ನಾಗಿ ಮಾಡಿಕೊಂಡು ಅಮರ್ತ್ಯಸೆನ್ ಅರ್ಥಶಾಸ್ತ್ರವನ್ನು ಹೀಗೆ ನಿರ್ವಚಿಸಿದ್ದಾನೆ.
ಅರ್ಥಶಾಸ್ತ್ರದ ಬಹುಪಾಲು ಸಂಗತಿಗಳು ಒಂದು ಕಡೆ ಸರಕು, ಸಾಮಗ್ರಿ, ಸೇವೆಗಳು ಮತ್ತು ಇನ್ನೊಂದು ಕಡೆ ಜನರು-ಇವೆರಡರ ನಡುವೆ ಇರುವ ಸಂಬಂಧದ ಜಗತ್ತಿಗೆ ಸೇರುತ್ತವೆ. ಸರಕು,ಸಾಮಗ್ರಿಗಳು ಮತ್ತು ಸೇವೆಗಳನ್ನು ಉತ್ಪಾದಿಸಲು ಜನರು ಹೇಗೆ ವ್ಯವಸ್ಥೆ ಮಾಡಿಕೊಳ್ಳುತ್ತಾರೆ, ಅವುಗಳ ಮೇಲೆ ಜನರು ಹೇಗೆ ತಮ್ಮ ಹಕ್ಕುದಾರಿಕೆ ಸ್ಥಾಪಿಸಿಕೊಳ್ಳುತ್ತಾರೆ, ಅವುಗಳನ್ನು ಜನರು ಏನು ಮಾಡುತ್ತಾರೆ ಮತ್ತು ಅವುಗಳಿಂದ ಜನರು ಏನನ್ನು ಪಡೆಯುತ್ತ್ತಾರೆ ಎಂಬ ಸಂಗತಿಗಳನ್ನು ಅರ್ಥಶಾಸ್ತ್ರವು ಅಧ್ಯಯನ ಮಾಡುತ್ತದೆ(೧೯೮೫).
[1]
ಈ ವಾಖ್ಯೆಯಲ್ಲಿ ಉತ್ಪಾದನೆ ಬಗ್ಗೆ ಉಲ್ಲೇಖವಿದೆ. ಆದರೆ ಅದನ್ನು ಜನರ ನೆಲೆಯಿಂದ ಪರಿಭಾವಿಸಿಕೊಳ್ಳಲಾಗಿದೆ. ಇಲ್ಲಿ ಜನರು ಎಂದಾಗ ಅದರಲ್ಲಿ ಮಹಿಳೆಯರು ಸೇರುತ್ತಾರೆ. ಅಂದಮೇಲೆ ಮಹಿಳೆಯರು ನಿರ್ವಹಿಸುವ ಸಂಗೋಪನಾ ದುಡಿಮೆ-ಸಂಗೋಪನಾ ಉತ್ಪಾದನೆಗಳನ್ನು ಈ ವ್ಯಾಖ್ಯೆಯು ಒಳಗೊಳ್ಳುತ್ತದೆ. ಇಲ್ಲಿ ವಿನಿಮಯ-ಮಾರುಕಟ್ಟೆಗಳ ಉಲ್ಲೇಖವಿಲ್ಲ. ಬಹಳ ಮುಖ್ಯವಾಗಿ ಇಲ್ಲಿ ಸರಕು,ಸಾಮಗ್ರಿ ಮತ್ತು ಸೇವೆಗಳ ಮೇಲೆ ಜನರು ತಮ್ಮ ಹಕ್ಕುದಾರಿಕೆಯನ್ನು ಹಾಗೆ ಸ್ಥಾಪಿಸಿಕೊಳ್ಳುತ್ತಾರೆ ಎಂಬುದರ ಬಗ್ಗೆ ಇಲ್ಲಿ ಅವಧಾರಣೆ ನೀಡಲಾಗಿದೆ. ಒಟ್ಟಾರೆ ಅರ್ಥಶಾಸ್ತ್ರವು ಜನರನ್ನು ಒಳಗೊಳ್ಳುವಂತೆ ಮಾಡಲಾಗಿದೆ.
ಸಂಗೋಪನೆ, ಲಾಲನೆ, ಪಾಲನೆ, ಆರೈಕೆ, ಪೋಷಣೆ, ಶುಶ್ರೂಷೆ, ಮನೆವಾರ್ತೆ, ಅನುಕಂಪ, ಅನುರಾಗ ಮುಂತಾದ ಸಂಗತಿಗಳನ್ನು ಆಧಾರವಾಗಿಟ್ಟುಕೊಂಡು ಜೂಲಿ ನೆಲ್‌ಸನ್ ಅರ್ಥಶಾಸ್ತ್ರವನ್ನು ಕೆಳಕಂಡಂತೆ ನಿರ್ವಚಿಸಿದ್ದಾಳೆ.
ಬದುಕನ್ನು ನಡೆಸಲು ಅಗತ್ಯವಾದ ಸಂಗತಿಗಳನ್ನು ಜನರಿಗೆ ಒದಗಿಸುವುದು ಎಂಬ ದೃಷ್ಟಿಯಿಂದ  ಅರ್ಥಶಾಸ್ತ್ರವನ್ನು ನಿರ್ವಚಿಸುವುದಕ್ಕೂ(ಬದುಕನ್ನು ನಡೆಸಲು ಅಗತ್ಯವಾದ ಸಂಗತಿಗಳು ಅಂದಾಗ ಅಲ್ಲಿ ಸರಕು,  ಸಾಮಗ್ರಿ ಮತ್ತು ಸೇವೆಗಳಲ್ಲದೆ ಸಂಗೋಪನೆ, ಲಾಲನೆ, ಪಾಲನೆ, ಶುಸ್ರೂಷೆ, ಆರೈಕೆ, ಪರೋಪಕಾರ, ಮನೆವಾರ್ತೆ ಮುಂತಾದವು ಸೇರುತ್ತವೆ. ಇಲ್ಲಿನ ಉತ್ಪಾದನೆಯ ವ್ಯಾಪ್ತಿಯು ವಿಶಾಲವಾದುದಾಗಿದೆ. ಇಲ್ಲ್ಲಿ ಉತ್ಪಾದನೆಯನ್ನು ಕೇವಲ ವಿನಿಮಯ, ಮಾರುಕಟ್ಟೆಗಳ ಚೌಕಟ್ಟಿಗೆ ಸೀಮಿತ ಗೊಳಿಸಿಲ್ಲ) ಮತ್ತು ಅದು ಪ್ರಧಾನವಾಗಿ ವಿನಿಮಯ ಚಟುವಟಿಕೆಗಳಿಗೆ ಸಂಬಂಧಿ ಸಿದ್ದೆಂದು ಪರಿಭಾವಿಸಿಕೊಳ್ಳುವುದಕ್ಕೂ ನಡುವೆ ಭಿನ್ನತೆಯಿದೆ. ಎರಡನೆಯ ರೀತಿಯ ನಿರ್ವಚನದಲ್ಲಿ ಸರಕು, ಸಾಮಗ್ರಿ ಮತ್ತು ಸೇವೆಗಳು ಮಾರುಕಟ್ಟೆಯಲ್ಲಿ ವಿನಿಮಯವಾಗುತ್ತವೋ ಅಥವಾ ಇಲ್ಲವೊ ಎಂಬುದು ಮುಖ್ಯವಾಗುತ್ತದೆ ವಿನಾ ಅವು ಜನರ ಯಾವ ಬಗೆಯ ಆಸೆ-ಆಕಾಂಕ್ಷೆಗಳನ್ನು, ಅಪೇಕ್ಷೆಗಳನ್ನು ಈಡೇರಿಸುತ್ತವೆ ಎಂಬುದಲ್ಲ. ಸರಕಿನ ಜಗತ್ತಿನಿಂದ ಜನರನ್ನು ಅಲಾಯದ ಮಾಡಿಬಿಟ್ಟರೆ  ಅರ್ಥಶಾಸ್ತ್ರವು ಬರಡಾಗಿಬಿಡುತ್ತದೆ. ಇದಕ್ಕೆ ಪ್ರತಿಯಾಗಿ ಬದುಕನ್ನು ನಡೆಸಲು ಅಗತ್ಯವಾದ ಸಂಗತಿಗಳನ್ನು ಜನರಿಗೆ ಒದಗಿಸುವುದು ಎಂಬ ನೆಲೆಯಿಂದ ಅರ್ಥಶಾಸ್ತ್ರವನ್ನು ಪರಿಭಾವಿಸಿಕೊಂಡರೆ ಆಗ ಸರಕು, ಸಾಮಗ್ರಿ ಮತ್ತು ಸೇವೆಗಳನ್ನು ಪ್ರತಿನಿಧಿಸುವ ಗುಂಪಿನೊಳಗೆ ಗುಣಾತ್ಮಕ ಭಿನ್ನತೆ-ದ್ವಯತೆ ಇರುವುದು ತಿಳಿಯುತ್ತದೆ. (ಉಲ್ಲೇಖ: ಐರನಿ ವಾನ್ ಸ್ಟೆವರಿನ್ ೨೦೦೪:೯೬).[2]
ಈ ವಾಖ್ಯೆಯು ಅನೇಕ ದೃಷ್ಟಿಯಿಂದ ಕುತೂಹಲಕಾರಿಯಾಗಿದೆ. ಈ ವಾಖ್ಯೆಯಲ್ಲಿ ಜನರು ಮತ್ತು ಸರಕು- ಸೇವೆಗಳೆರಡನ್ನು ಏಕಕಾಲಕ್ಕೆ ಒಳಗೊಳ್ಳುವಂತೆ ಮಾಡಲಾಗಿದೆ. ಈ ವಾಖ್ಯೆಯ ಮಹತ್ವ ಅದು ಸರಕು-ಸಾಮಗ್ರಿಗಳ ಬಹುಳತೆಯನ್ನು ಗುರುತಿಸಿ ರುವುದರಲ್ಲಿದೆ. ಅಂದರೆ ಸಂಪಾದನಾ ದುಡಿಮೆಗೆ ಸಂಬಂಧಿಸಿದ ಉತ್ಪಾದನೆ ಹಾಗೂ ಸಂಗೋಪನಾ ದುಡಿಮೆಗೆ ಸಂಬಂಧಿಸದ ಉತ್ಪಾದನೆಗಳೆರಡನ್ನು ಸಮಾನವಾಗಿ ಇಲ್ಲಿ ಪರಿಗಣಿಸಲಾಗಿದೆ. ಗುಣಾತ್ಮಕ ಭಿನ್ನತೆಯೆಂದಾಗ ಅದು ಈ ಬಗೆಯ ಸರಕುಗಳ ವರ್ಗೀಕರಣಕ್ಕೆ ಅನ್ವಯವಾಗುತ್ತದೆ. ಮಾರುಕಟ್ಟೆಯು ಇಲ್ಲಿ ಅರ್ಥಶಾಸ್ತ್ರದ ನಿಕಷವಲ್ಲ. ಎರಡೂ ಬಗೆಯ ಉತ್ಪಾದನೆಗಳನ್ನು(ಸಂಪಾದನೆ ಮತ್ತು ಸಂಗೋಪನೆ)ಒಳಗೊಳ್ಳುವಂತೆ  ಇಲ್ಲಿ ಅರ್ಥಶಾಸ್ತ್ರವನ್ನು ನಿರ್ವಚಿಸಲಾಗಿದೆ.
ಪ್ರಕರಣ–೨
ಸುಖಮಯ–ಸಮೃದ್ದ ಬದುಕು ಎಂದರೇನು?
ಸಾಂಪ್ರದಾಯಿಕ ಅರ್ಥಶಾಸ್ತ್ರದಲ್ಲಿ ಅನುಭೋಗಿಯು ತಾನು ಬಯಸಿದ ಸರಕು-ಸಾಮಗ್ರಿಗಳನ್ನು ಅನುಭೋಗಿಸುವುದರ ಮೂಲಕ ಗರಿಷ್ಟ ತೃಪ್ತಿಯನ್ನು ಪಡೆದರೆ ಅದನ್ನು ಸುಖಮಯ ಅಥವಾ ಸಮೃದ್ಧ ಬದುಕು ಎಂದು ಕರೆಯಲಾಗುತ್ತದೆ. ಸರಕು, ಸಾಮಗ್ರಿ, ಸೇವೆಗಳ ಅನುಭೋಗದಿಂದ ವ್ಯಕ್ತಿಯೊಬ್ಬ ಗಳಿಸುವ ಗರಿಷ್ಟ ತುಷ್ಟಿಗುಣವು ಸುಖಮಯ ಬದುಕನ್ನು ಅಳೆಯುವ ಮಾಪನವಾಗಿದೆ. ಸರಕು, ಸಾಮಗ್ರಿ, ಸೇವೆಗಳ ಮೊತ್ತ ಮತ್ತು ಅವುಗಳ ಅನುಭೋಗದಿಂದ ಪಡೆಯುವ ತೃಪ್ತಿ-ತುಷ್ಟಿಗುಣದ ಗರಿಷ್ಟ ಮೊತ್ತವೆ ಸುಖಮಯ-ಆನಂದಮಯ ಬದುಕು. ಸರಕು, ಸಾಮಗ್ರಿ, ಸೇವೆಗಳ ಅನುಭೋಗದ ವ್ಯಾಪ್ತಿಯನ್ನು ಬಿಟ್ಟು ಅದರಾಚೆಗೆ ಅರ್ಥಶಾಸ್ತ್ರವು ಹೋಗುವುದಿಲ್ಲ. ಈ ಬಗೆಯ ಅರ್ಥಶಾಸ್ತ್ರದ ನಿಯಮಗಳಿಂದಾಗಿ ಸರಕು, ಸಾಮಗ್ರಿ, ಸೇವೆಗಳ ಉತ್ಪಾದನೆ, ಅವುಗಳ ವಿನಿಮಯ, ಮಾರಾಟ, ಅನುಭೋಗ ಮುಂತಾದ ಸಂಗತಿಗಳೇ ಅರ್ಥಶಾಸ್ತ್ರ ವೆನಿಸಿಕೊಂಡು ಬಿಟ್ಟಿವೆ. ಅವುಗಳಲ್ಲಿ ಉಂಟಾಗುವ ವರ್ಧನೆಯೇ ಅಭಿವೃದ್ಧಿಯೆನಿಸಿ ಕೊಂಡು ಬಿಟ್ಟಿದೆ. ವರಮಾನದ ಮೊತ್ತವೆ ಜನರ ಜೀವನವಾಗಿ ಬಿಟ್ಟಿದೆ (ಮೆಹಬೂಬ್ ಉಲ್ ಹಕ್ ತಮ್ಮ ಮೊದಲ ಮಾನವ ಅಭಿವೃದ್ದಿ ವರದಿಯಲ್ಲಿ (೧೯೯೦) ಸುಖಮಯ ಬದುಕನ್ನು ಸಾಧ್ಯ ಮಾಡಿಕೊಡುವ ಅನೇಕ ಅವಕಾಶಗಳಲ್ಲಿ ವರಮಾನವು ಒಂದಾಗಿದೆ. ವರಮಾನದ ಒಟ್ಟು ಮೊತ್ತವೆ ಜನರ ಬದುಕಲ್ಲವೆನ್ನುವುದನ್ನು ಅತ್ಯಂತ ಸ್ಪಷ್ಟವಾಗಿ ತೋರಿಸಿಕೊಟ್ಟಿದ್ದಾನೆ). ಸಂಪಾದನಾ ದುಡಿಮೆಯನ್ನು ಬಿಟ್ಟು ಆಚೆಗೆ ಅರ್ಥಶಾಸ್ತ್ರವೆ ಇಲ್ಲವೆನ್ನುವಂತೆ ಮಾಡಲಾಗಿದೆ. ಗರಿಷ್ಟ ತೃಪ್ತಿಯ ಸ್ಥಾನದಲ್ಲಿ ಅನುಭೋಗಿಗಳು ಸಮತೋಲನವನ್ನು ಸಾಧಿಸಿಕೊಂಡಿರುತ್ತಾರೆ. ಈ ಸಮತೋಲನದ ಸ್ಥಿತಿಯಲ್ಲಿ ಅನುಭೋಗಿಗಳು ತಾವು ಈಗ ಅನುಭೋಗಿಸುತ್ತಿರುವ ಸರಕನ್ನು ಬಿಟ್ಟು ಅದಕ್ಕೆ ಪ್ರತಿಯಾಗಿ ಮತ್ತೊಂದನ್ನು ಅನುಭೋಗಿಸಬಹುದು. ಆದರೆ ಇಲ್ಲಿನ ಷರತ್ತೇನೆಂದರೆ ತಾವು ಬಿಟ್ಟುಕೊಟ್ಟ ಸರಕಿನಿಂದ ಎಷ್ಟು ತೃಪ್ತಿಯನ್ನು ಕಳೆದುಕೊಳ್ಳುತ್ತಾರೋ ಅದಕ್ಕೆ ಸಮನಾದ ಅಥವಾ ಅದಕ್ಕಿಂತ ಅಧಿಕವಾದ ತೃಪ್ತಿಯನ್ನು ತಾವು ಆಯ್ಕೆ ಮಾಡಿಕೊಂಡ ಹೊಸ ಸರಕಿನಿಂದ ಪಡೆದುಕೊಳ್ಳುವಂತಿರಬೇಕು. ಅಂದರೆ ಅನುಭೋಗಿಗಳು ತಮ್ಮ ಸಮತೋಲನದ ಸ್ಥಿತಿಯಲ್ಲಿ ಅನುಭೋಗಿಸುವ ಸರಕುಗಳನ್ನು ಅದಲು-ಬದಲು ಮಾಡಿಕೊಳ್ಳಬಹುದು. ಇಲ್ಲಿನ ಷರತ್ತೇನೆಂದರೆ ತಾವು ಬಿಟ್ಟುಕೊಡುತ್ತಿರುವ ಸರಕಿನಿಂದ ಉಂಟಾಗುವ ತೃಪ್ತಿಯ ನಷ್ಟವನ್ನು ಹೊಸದಾಗಿ ಆಯ್ಕೆ ಮಾಡಿಕೊಂಡ ಸರಕು ತುಂಬಿಕೊಡಬೇಕು. ಹೀಗೆ ನಷ್ಟವನ್ನು ತುಂಬಿಕೊಡುವುದಾದರೆ ಸರಕುಗಳನ್ನು ಬದಲಾಯಿಸಿಕೊಳ್ಳಬಹುದು. ಇಲ್ಲಿ ಅನುಭೋಗವೆನ್ನುವುದು ಭೌತಿಕ ಸರಕಾಗಬಹುದು ಅಥವಾ ಅಭೌತಿಕ ಸರಕಾಗಬಹುದು.
ಹೀಗೆ ಅನುಭೋಗಿಯು ಸರಕು-ಸೇವೆಗಳ ಮೂಲಕ ತೃಪ್ತಿಯನ್ನು ಗರಿಷ್ಟಗೊಳಿಸಿ ಕೊಳ್ಳುವ ಕ್ರಮವನ್ನು ವಿವೇಕಯುತ ವರ್ತನೆಯೆಂದು ವೈಚಾರಿಕವರ್ತನೆ ಯೆಂದು(ರ‌್ಯಾಷನಲ್ ಬಿಹೇವಿಯರ್)ಕರೆಯಲಾಗಿದೆ.[3]
ಒಬ್ಬ ವ್ಯಕ್ತಿಯು ಸರಕೊಂದನ್ನು ಖರೀದಿಸುವಾಗ ಅದರಿಂದ ತನಗೆ ಎಷ್ಟು ತೃಪ್ತಿ ಬರುತ್ತದೆಯೆಂದು ಲೆಕ್ಕಾಚಾರ ಹಾಕಿಕೊಂಡು ಖರೀದಿಸುತ್ತಾನೆಂದು ಇಲ್ಲಿ ಊಹಿಸಿಕೊಳ್ಳಲಾಗಿದೆ. ಹೀಗೆ ಲೆಕ್ಕಾಚಾರದ ಮೇಲೆ ಬದುಕನ್ನು ನಿರ್ವಹಿಸುವವರನ್ನು ಆರ್ಥಿಕ ಮನುಷ್ಯರೆಂದು ಕರೆಯಲಾಗಿದೆ. ಹೇಗೆ ಜನರು ಲೆಕ್ಕಹಾಕಿಕೊಂಡೆ ಬದುಕು ನಡೆಸುತ್ತಾರೆ ಮತ್ತು ನಡೆಸಬೇಕು ಎಂಬುದು ಇಲ್ಲಿನ ಗೃಹೀತವಾಗಿದೆ. ಈ ಬಗೆಯಲ್ಲಿ ಜನರು ವರ್ತಿಸುವುದನ್ನು ವಿವೇಚನಾಯುತ ವರ್ತನೆಯೆಂದು ಕರೆಯಲಾಗಿದೆ. ಹಾಗೆ ಲೆಕ್ಕಾಚಾರ ಹಾಕದೆ ಬದುಕನ್ನು ನಿರ್ವಹಿಸುವ ಪರಿಯನ್ನು ಅರ್ಥಶಾಸ್ತ್ರ ಮತ್ತು ಅಭಿವೃದ್ಧಿ ಅಧ್ಯಯನಗಳು ಸಾಂಪ್ರದಾಯಿಕವೆಂದೂ, ಪ್ರತಿಗಾಮಿಯೆಂದೂ ಆಧುನಿಕ ಪೂರ್ವಕಾಲದ ಪಳೆಯುಳಿಯುವಿಕೆಯೆಂದೂ ಅಭಿವೃದ್ಧಿಗೆ ಮಾರಕವೆಂದೂ ಗುರುತಿಸುತ್ತವೆ. ಈ ಬಗೆಯ ವಿವೇಕಯುತ, ವೈಚಾರಿಕ, ಲೆಕ್ಕಾಚಾರ ಆಧರಿತ ವರ್ತನೆಗೆ ಸಂಬಂಧಿಸಿದ ಅರ್ಥಶಾಸ್ತ್ರದ ಸೈದ್ಧಾಂತಿಕ ನೆಲೆಗಳನ್ನು ಅಮರ್ತ್ಯಸೆನ್,ಮಾರ್ತ ನುಸುಬೌಮ್, ಐರನಿ ವಾನ್ ಸ್ಟೆವರಿನ್, ಡೆಸ್ ಗ್ಯಾಸ್‌ಫರ್ ಮುಂತಾದವರು ತೀವ್ರವಾಗಿ ಟೀಕಿಸಿದ್ದಾರೆ. ಸಾಂಪ್ರದಾಯಿಕ ಅರ್ಥಶಾಸ್ತ್ರವು ಜನರನ್ನು ವೈಚಾರಿಕ ಪ್ರಾಣಿಗಳೆಂದು, ಆರ್ಥಿಕ ಜೀವಿಗಳೆಂದು ಗುರುತಿಸುತ್ತದೆ. ಅದರಿಂದಾಚೆಗೆ ಜನರ ಬದುಕು ಅಲ್ಲಿ ಇಲ್ಲವಾಗಿದೆ. ಇದಕ್ಕೆ ಪ್ರತಿಯಾಗಿ ಸಂಗೋಪನಾ ಅರ್ಥಶಾಸ್ತ್ರವು ವೈಚಾರಿಕ-ಆರ್ಥಿಕ ನೆಲೆಗಳನ್ನು ಮೀರಿದ ರೀತಿಯಲ್ಲಿ ಜನರನ್ನು ಪರಿಭಾವಿಸಿಕೊಳ್ಳುತ್ತದೆ.[4] ಅಂದರೆ ಜನರನ್ನು ಅತ್ಯಂತ ವಿಸ್ತೃತ ನೆಲೆಯಲ್ಲಿ ಅಂದರೆ ಬಹುಳಾಕಾರಿಯಾಗಿ ಬಹುಳತೆಯ ನೆಲೆಯಲ್ಲಿ ಜನರನ್ನು ಇಲ್ಲಿ ಪರಿಭಾವಿಸಿಕೊಳ್ಳಲಾಗಿದೆ. ಸರಕಿನಿಂದ ತಮಗೆ ಬರಬಹುದಾದ ತೃಪ್ತಿ ಹಾಗೂ ಅದಕ್ಕೆ ತಾನು ನೀಡುವ ಬೆಲೆಗಳನ್ನು ಸದಾಕಾಲ ತುಲನೆ ಮಾಡಿಕೊಂಡೆ ಜನರು ಸರಕುಗಳನ್ನು ಖರೀದಿಸುವುದಿಲ್ಲ. ಇದಕ್ಕಿಂತ ಮುಖ್ಯ ವಾಗಿ ಗರಿಷ್ಟ ತೃಪ್ತಿಯನ್ನು ಸಾಧಿಸಿಕೊಂಡ ಸಮತೋಲನದ ಹಂತದಲ್ಲಿ ಜನರು ತಾವು ಸೇವಿಸುತ್ತಿರುವ ಒಂದು ಸರಕನ್ನು ಬಿಟ್ಟು ಅದರಷ್ಟೇ ತೃಪ್ತಿಯನ್ನು ನೀಡಬಲ್ಲ ಅಥವಾ ಅದಕ್ಕಿಂತ ಅಧಿಕ ತೃಪ್ತಿ ನೀಡಬಲ್ಲ ಮತ್ತೊಂದು ಸರಕನ್ನು ಪಡೆದುಕೊಳ್ಳ ಬಹುದೆಂಬ ಸಾಂಪ್ರದಾಯಿಕ ಅರ್ಥಶಾಸ್ತ್ರಜ್ಞರ ಸಿದ್ಧಾಂತವನ್ನು ತೀವ್ರವಾಗಿ ಟೀಕಿಸ ಲಾಗುತ್ತಿದೆ. ಏಕೆಂದರೆ ಕೆಲವು ಸರಕು-ಸೇವೆಗಳು ಹೇಗಿರುತ್ತವೆಂದರೆ ಅವುಗಳನ್ನು ಒಂದಕ್ಕೆ ಮತ್ತೊಂದನ್ನು ಬದಲಾಯಿಸಿಕೊಳ್ಳಲು ಸಾಧ್ಯವಾಗುವುದಿಲ್ಲ. ಕೆಲವು ಸರಕುಗಳು ಹೇಗಿರುತ್ತವೆಂದರೆ ಅವುಗಳಿಂದ ಬರಬಹದಾದ ತೃಪ್ತಿಯನ್ನು ಲೆಕ್ಕಾಚಾರ ಹಾಕಿ ಪರಿಮಾಣಾತ್ಮಕವಾಗಿ ಅಳೆಯಲು ಸಾಧ್ಯವಿಲ್ಲ. ಇದು ಒಂದು ಸಮಸ್ಯೆ. ಮತ್ತೊಂದು ಸಮಸ್ಯೆಯೆಂದರೆ ಕೆಲವು ಸರಕುಗಳನ್ನು ಒಂದೇ ಕ್ರಿಯೆಯ ಮೂಲಕ ಖರೀದಿಸುವುದು ಮತ್ತು ಅನುಭೋಗಿಸುವುದು ಸಾಧ್ಯವಿಲ್ಲ. ಸಾಮಾಜಿಕ-ಚಾರಿತ್ರಿಕ ಪ್ರಕ್ರಿಯೆಯ ಮೂಲಕ ವಾತ್ರವೆ ಅವುಗಳನ್ನು ಪಡೆದುಕೊಳ್ಳುವುದು ಸಾಧ್ಯ. ಇನ್ನೂ ಕೆಲವು ವಸ್ತುಗಳನ್ನು ಅನುಭವಿಸಲು ಸಾಧ್ಯವೆ ವಿನಾ ಖರೀದಿಸಲು ಸಾಧ್ಯವಿಲ್ಲ. ಉದಾಹರಣೆಗೆ ಗೆಳೆತನ, ತಾಯಿಯ ವಾತ್ಸಲ್ಯ ಮುಂತಾದವು.  ಇವೆಲ್ಲ ಸಂಗೋಪನಾ ದುಡಿಮೆಗೆ ಸಂಬಂಧಿಸಿದ ಸಂಗತಿಗಳಾಗಿವೆ. ಉದಾಹರಣೆಗೆ ತಾಯಿಯ ಅನುರಾಗ, ಗೆಳೆಯರ ವಿಶ್ವಾಸ, ವಾತ್ಸಲ್ಯ ಮುಂತಾದವುಗಳನ್ನು ಒಂದೇ ಸಾರಿಯ ಕ್ರಿಯೆಯ ಮೂಲಕ ಪಡೆದುಕೊಳ್ಳುವುದು ಅಸಾಧ್ಯ. ಇವುಗಳನ್ನು ಅನೇಕ ವರ್ಷಗಳ ಪ್ರಯತ್ನ ಮತ್ತು ಪರಿಶ್ರಮದ ಮೂಲಕ ಪ್ರಕ್ರಿಯೆಯೋಪಾದಿಯಲ್ಲಿ ಪಡೆದುಕೊಳ್ಳಬೇಕಾಗುತ್ತದೆ. ಮರ್ಯಾದೆಯನ್ನು ಪಡೆದುಕೊಳ್ಳಬಹುದೆ ವಿನಾ ಅದನ್ನು ಖರೀದಿಸಲು ಬರುವುದಿಲ್ಲ. ವಿಶ್ವಾಸವನ್ನು ಗೆಳೆಯನಾಗುವುದರ ಮೂಲಕ ಪಡೆದುಕೊಳ್ಳಬಹುದೆ ವಿನಾ ಅದರಿಂದ ಎಷ್ಟು ತ್ರೃಪ್ತಿ ದೊರಕಿತೆಂದು ಲೆಕ್ಕಾಚಾರ ಹಾಕುವುದು ಸಾಧ್ಯವಿಲ್ಲ. ಬದುಕು ಎನ್ನುವುದು ಕೇವಲ ಮಾರುಕಟ್ಟೆ-ಸರಕು-ಸಂಪತ್ತು-ವರಮಾನ ಮುಂತಾದವುಗಳ ಮೊತ್ತವಲ್ಲ. ಬದುಕು ಎನ್ನುವುದು ಏಕಪಕ್ಷೀಯವಾದ ಏಕಾಕಾರಿಯಾದ ಲೌಕಿಕ-ಭೌತಿಕ ಸಂಗತಿ ಮಾತ್ರವಲ್ಲ. ಅದು ಬಹುಳಾಕಾರಿಯಾದುದು. ಭೌತಿಕದ ಜೊತೆಗೆ ಅದು ಅನುಕಂಪ, ಅನುರಾಗ, ವಾತ್ಸಲ್ಯ, ಪರೋಪಕಾರ, ಶುಶ್ರೂಷೆ,ಮನೆವಾರ್ತೆ, ಲಾಲನೆ-ಪಾಲನೆ ಮುಂತಾದ ೌಕಿಕೇತರ ಸಂಗತಿಗಳನ್ನು ಬದುಕು ಒಳಗೊಂಡಿರುತ್ತದೆ. ಜನರ ಬದುಕು ಸದಾ ಆರ್ಥಿಕ ಲೆಕ್ಕಾಚಾರದ ಮೇಲೆ ನಿಂತಿರುವುದಿಲ್ಲ. ವೈಯುಕ್ತಿಕ ಸ್ವಾರ್ಥವೆ ಬದುಕಿನ ಅಂತಿಮ ಗಂತವ್ಯವಲ್ಲ. ಕೆಲವು ಸಂಗತಿಗಳನ್ನು ಮಾರುಕಟ್ಟೆಯಿಂದ ಪಡೆದುಕೊಳ್ಳುವುದು ಸಾಧ್ಯವಿಲ್ಲ. ಬದುಕು ಅನ್ನೋದು ಮೌಲ್ಯಗಳ, ಮೌಲ್ಯಗಳಿಗೆ ಬದ್ದವಾದ ಸಂಗತಿಯಾಗಿದೆ. ಅವು ಮಾರಾಟ ಮಾಡಬಲ್ಲ ಅಥವಾ ಒಂದನ್ನು ಮತ್ತೊಂದಕ್ಕೆ ಬದಲಾಯಿಸಿಕೊಳ್ಳಬಲ್ಲ ಸಂಗತಿಗಳಲ್ಲ. ಸಂಪಾದನಾ ದುಡಿಮೆಗೆ ಸಂಬಂಧಿಸಿದ ಉತ್ಪಾದನೆಯನ್ನು ಮಾತ್ರ ಪರಿಗಣಿಸುವ ಅರ್ಥಶಾಸ್ತ್ರವು ಜನರ ಬದುಕನ್ನು ಸಂಪೂರ್ಣವಾಗಿ ಒಳಗೊಳ್ಳುವುದು ಸಾಧ್ಯವಿಲ್ಲ. ಜನರ ವರ್ತನೆಯೆನ್ನುವುದು, ವಿವೇಕಯುತ, ವೈಚಾರಿಕ ವರ್ತನೆಯೆನ್ನುವುದು ಮೌಲ್ಯಗಳಿಗೆ ಬದ್ದವಾಗಿರಬೇಕು. ಅದು ಮಾರುಕಟ್ಟೆ ನಿಯಮಗಳಿಗೆ ಬದ್ಧವಾಗಿ ನಡೆಯುವ ಸಂಗತಿ ಮಾತ್ರವಾಗಿ ಬಿಡಬಾರದು. ಅಲ್ಲಿ ವಿಶ್ವಾಸ, ನಂಬಿಕೆ, ಅನುಕಂಪ, ವಾತ್ಸಲ್ಯ ಮುಂತಾದ ಸಂಗತಿಗಳನ್ನು ಅಲಾಯದ ಮಾಡಿ ಸಮೃದ್ಧ ಬದುಕು ಮಾಡು ವುದು ಸಾಧ್ಯವಿಲ್ಲ. ಬದುಕಿನ ವಿದ್ಯಮಾನಗಳು, ಪ್ರಾಪಂಚಿಕ ಘಟನೆಗಳು ಯಂತ್ರದ ರೀತಿಯಲ್ಲಿ ನಿಯಮದ ಚೌಕಟ್ಟಿನಲ್ಲಿ ನಡೆಯುತ್ತವೆ ಎಂಬ ಅತ್ಯಂತ ಸಂಕುಚಿತ ವಿವರಣೆಯನ್ನು ಇಂದು ತಿರಸ್ಕರಿಸಲಾಗಿದೆ.
ಪ್ರಕರಣ–೩
ಸಂಗೋಪನಾ ದುಡಿಮೆಯ ವ್ಯಾಖ್ಯೆ
ಮಾನವನ ಧಾರಣಾ ಸಾಮರ್ಥ್ಯವನ್ನು ನಿರ್ಧರಿಸುವ ಬಹುಮುಖ್ಯ ಸಂಗತಿಯೆಂದರೆ ಸಂಗೋಪನಾ ದುಡಿಮೆಯಾಗಿದೆ. ಸಂಗೋಪನಾ ದುಡಿಮೆಯಿಲ್ಲದೆ ಸುಖಮಯ-ಸಮೃದ್ದ ಬದುಕು ಎಂಬುದು ಸಾಧ್ಯವಿಲ್ಲ. ಸಂಗೋಪನೆಯೆಂಬುದು ಕೇವಲ ಸಂಪನ್ಮೂಲವಲ್ಲ. ಅದು ಅಭಿವೃದ್ಧಿಯ ಫಲವೂ ಹೌದು ಮತ್ತು ಅದು ಅಭಿವೃದ್ಧಿಯ ಉತ್ಪನ್ನವೂ ಹೌದು. ಆದರೆ ಅದು ಅಗೋಚರವಾಗಿರುತ್ತದೆ. ಜನರು ಸಮೃದವಾದ ಬದುಕನ್ನು ಸಾಗಿಸುವ ಪ್ರಕ್ರಿಯೆಯಲ್ಲಿ ಸಂಗೋಪನಾ ಚಟುವಟಿಕೆಗಳಾದ ಶುಶ್ರೂಷೆ, ಪಾಲನೆ, ಮನೆವಾರ್ತೆ, ಕಕ್ಕುಲತೆ ಮುಂತಾದವುಗಳ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಇವು ಕೇವಲ ಮಕ್ಕಳಿಗೆ, ರೋಗಿಗಳಿಗೆ, ವೃದ್ದರಿಗೆ ಮಾತ್ರ ಸಂಬಂಧಿಸಿದ ಸಂಗತಿಗಳಲ್ಲ. ವಯಸ್ಕರಿಗೂ ಪಾಲನೆ, ಲಾಲನೆ, ಶುಶ್ರೂಷೆಯ ಅಗತ್ಯವಿರುತ್ತದೆ. ವಿಶ್ವಾಸದ ಸೆಲೆಯ ಅಗತ್ಯವಿರುತ್ತದೆ. ಭಾವನಾತ್ಮಕವಾಗಿ ವ್ಯಕ್ತಿಯೊಬ್ಬ ವ್ಯಕ್ತಿಯಾಗಿ ರೂಪುಗೊಳ್ಳಲು ಸಂಗೋಪನೆಯ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಮಕ್ಕಳ ಆರೋಗ್ಯ, ಅವರ ಭಾವನಾತ್ಮಕ ಬೆಳವಣಿಗೆ, ಅವರ ವ್ಯಕ್ತಿತ್ವ, ಬೌದ್ಧಿಕ ಬೆಳವಣಿಗೆ, ನಾಗರಿಕ ಪ್ರಜ್ಞೆ ಮುಂತಾದವುಗಳು ಸಂಗೋಪನಾ ದುಡಿಮೆಯನ್ನು ಅವಲಂಬಿಸಿವೆ. ಮಕ್ಕಳ ಅಪೌಷ್ಟಿಕತೆಯ ನಿವಾರಣೆಯಲ್ಲಿ ಲಾಲನೆ-ಪಾಲನೆಯ ಪಾತ್ರ ಮಹತ್ವದ್ದಾಗಿದೆ. ಆಹಾರ, ಆರೋಗ್ಯ, ಅಕ್ಷರ, ಆಶ್ರಯ, ಆರೈಕೆ ಮುಂತಾದವುಗಳು ಜನರ ಬದುಕಾಗಿ ಪರಿವರ್ತನೆಗೊಳ್ಳುವಲ್ಲಿ ಸಂಗೋಪನಾ ದುಡಿಮೆಯು  ಮಹತ್ವದ ಪಾತ್ರ ನಿರ್ವಹಿಸುತ್ತವೆ. ಸರಕು, ಸಾಮಗ್ರಿ ಮತ್ತು ಸೇವೆಗಳು ಜನರ ಬದುಕಾಗಿ, ಜನರ ಧಾರಣಾ ಶಕ್ತಿಯಾಗಿ ಪರಿವರ್ತನೆಯಾಗುವ ಪ್ರಕ್ರಿಯೆಯನ್ನೇ ಅಭಿವೃದ್ಧಿಯೆಂದು ಕರೆಯಬಹುದು. ಈ ಪರಿವರ್ತನೆಯ ಪ್ರಕ್ರಿಯೆಯಲ್ಲಿ ಸಂಗೋಪನಾ ದುಡಿಮೆಯ ಪಾತ್ರ ತುಂಬಾ ಮಹತ್ವವಾದುದಾಗಿದೆ.
 ಸಂಗೋಪನಾ ದುಡಿಮೆ-ಶುಶ್ರೂಷಾ ದುಡಿಮೆಗಳಿಗೆ ಸಂಬಂಧಿಸಿದಂತೆ ಬಹಳ ಮುಖ್ಯವಾದ ಸಂಗತಿಯೆಂದರೆ ಅವುಗಳನ್ನು ಸರ್ವೆ ಸಾಮಾನ್ಯವಾಗಿ ನಿರ್ವಹಿಸುವವರು ಮಹಿಳೆಯರಾಗಿದ್ದಾರೆ. ಈ ಬಗೆಯ ದುಡಿಮೆಯನ್ನು ಮಹಿಳೆಯರಿಗೆ ಮೀಸಲಿಡಲಾಗಿದೆ. ಇದನ್ನೇ ಇಂದು ಲಿಂಗ ಸಂಬಂಧಿ ಶ್ರಮ ವಿಭಜನೆಯೆಂದು ಕರೆಯಲಾಗಿದೆ. ಈ ಬಗೆಯ ದುಡಿಮೆಯ ವಿಭಜನೆಯನ್ನು ಮತ್ತು ಇಂತಹ ಉತ್ಪಾದನೆಯ ವರ್ಗೀಕರಣ ವನ್ನು ಜೈವಿಕ ನಿಯತಿಯ ಆಧಾರದ ಮೇಲೆ ಮಾಡಲಾಗುತ್ತಿದೆ. ಅನೇಕ ಸ್ತ್ರೀವಾದಿಗಳು ವಿವರಿಸಿರುವಂತೆ ಇಂತಹ ವರ್ಗೀಕರಣವು ಸಾಮಾಜಿಕವಾಗಿ ಕಟ್ಟಿಕೊಂಡ ಸಂಗತಿ ಯಾಗಿದೆ. ಇದೊಂದು ಸಾಂಸ್ಕೃತಿಕ ರಚನೆಯಾಗಿದೆ. ಅದರ ಜೈವಿಕ ನಿಯತಿ ಆಧರಿತ ವಿವರಣೆಯು ಕೇವಲ ಪುರುಷಶಾಹಿಯು ರೂಪಿಸಿರುವ ಹುನ್ನಾರವಾಗಿದೆ. ಸಂಗೋಪನಾ ದುಡಿಮೆಯ ವ್ಯಾಪ್ತಿಯು ತುಂಬಾ ವಿಶಾಲವಾದುದು. ಅದನ್ನು ಕೇವಲ ಮನೆವಾರ್ತೆ, ಲಾಲನೆ, ಪಾಲನೆ, ಶುಶ್ರೂಷೆ, ಆರೈಕೆಗಳಿಗೆ ಮಾತ್ರ  ಸೀಮಿತಗೊಳಿಸು ವುದರಲ್ಲಿ ಅರ್ಥವಿಲ್ಲ. ಅದು ಇತರೆ ಅನೇಕ ಸಂಗತಿಗಳನ್ನು ಒಳಗೊಂಡಿದೆ. ಅನುಕಂಪ, ಮಮತೆ, ಪರೋಪಕಾರ, ನಿಸ್ವಾರ್ಥ ಸೇವೆ ಮುಂತಾದವುಗಳನ್ನು ಅದು ಒಳಗೊಂಡಿದೆ. ಸಂಗೋಪನಾ ದುಡಿಮೆಯನ್ನು ಕೇವಲ ಮನೆವಾರ್ತೆಗೆ ಸೀಮಿತಗೊಳಿಸಿಕೊಳ್ಳುವುದ ರಿಂದ ಅದರ ಮಹತ್ವ ಅರ್ಥವಾಗುವುದಿಲ್ಲ. ಇಂದು ಈ ಬಗೆಯ ಚಟುವಟಿಕೆಗಳು ಉದ್ಯೋಗದ ಸ್ವರೂಪ ಪಡೆದುಕೊಳ್ಳುತ್ತಿವೆ. ಶುಶ್ರೂಷೆೆಯೆಂಬುದು ಇಂದು ಬೃಹತ್ ಉದ್ದಿಮೆಯಾಗಿ ಬೆಳೆದು ಬಿಟ್ಟಿದೆ. ಅವು ಉದ್ಯೋಗದ ಸ್ವರೂಪ ಪಡೆದು ಬಿಟ್ಟರೆ ಅಲ್ಲಿ ಪುರುಷರು ಪ್ರವೇಶಿಸಿ ಬಿಡುತ್ತಾರೆ. ಅವು ಎಲ್ಲಿಯವರೆಗೆ ಸಂಗೋಪನೆಯ ಸ್ವರೂಪದಲ್ಲಿರುತ್ತವೆಯೋ ಅಲ್ಲಿಯವರೆಗೆ ಅವು ಕೇವಲ ಮಹಿಳೆಯರ ಗುತ್ತಿಗೆ ಯಾಗಿರುತ್ತವೆ.
ಸಂಗೋಪನಾ ದುಡಿಮೆಯನ್ನು ಖಾಸಗಿಯೆಂದು ಸಂಪಾದನಾ ದುಡಿಮೆಯು ಸಾರ್ವಜನಿಕವಾದುದೆಂದು ಪರಿಭಾವಿಸಿಕೊಳ್ಳಲಾಗಿದೆ . ಇದು ಸರಿಯಲ್ಲ. ಏಕೆಂದರೆ ಅತ್ಯಂತ ವ್ಯಕ್ತಿಗತವೆನ್ನಬಹುದಾದ ಸಂತಾನೋತ್ಪತ್ತಿ, ಮಕ್ಕಳ ಲಾಲನೆ, ಪಾಲನೆ, ಶುಶ್ರೂಷೆ ಮುಂತಾದವು ಕೂಡ ವಿಶಾಲ ಅರ್ಥದಲ್ಲಿ ಸಾರ್ವಜನಿಕವಾದ ಕಾರ್ಯಗಳಾಗಿವೆ. ಸಂತಾನೋತ್ಪತ್ತಿ, ಮಕ್ಕಳ ಲಾಲನೆ, ಪಾಲನೆ ಎಷ್ಟರಮಟ್ಟಿಗೆ ವ್ಯಕ್ತಿಗತ ಸಂಗತಿಗಳಾಗಿವೆಯೊ ಅಷ್ಟರಮಟ್ಟಿಗೆ ಅವು ಸಾಮಾಜಿಕ ಜವಾಬುದಾರಿಗಳಾಗಿವೆ. ಸಮಾಜದ ಸುಸ್ಥಿರಗತಿ ಬೆಳವಣಿಗೆಯಲ್ಲಿ ಸಂತಾನೋತ್ಪತ್ತಿ-ಸಂಗೋಪನೆಯ ಕಾರ್ಯ-ಕೊಡುಗೆ ಮಹತ್ವದ್ದಾಗಿದೆ. ಮಹಿಳೆಯರು ಅದನ್ನು ವ್ಯಕ್ತಿಗತವೆಂದು ನಿಭಾಯಿಸುತ್ತಿದ್ದರೂ ಅಲ್ಲಿನ ಸಾಮಾಜಿಕ ಆಯಾಮವನ್ನು ನಾವು ಗುರುತಿಸದಿದ್ದರೆ ತಪ್ಪಾಗುತ್ತದೆ. ಸಂಗೋಪನೆಯ ದುಡಿಮೆಯಲ್ಲಿ ಮಹಿಳೆಯರಿಗೆ ಸಂತೋಷ ದೊರೆಯುತ್ತದೆ, ನಿಜ. ಆದರೆ ಅದನ್ನು ನಿಭಾಯಿಸುವ ಮಹಿಳೆಯರಿಂದ ಅವು ಸಮಯ, ಶ್ರಮ ಮತ್ತು ಮಾನಸಿಕ ಬದ್ಧತೆಯನ್ನು ಬಯಸುತ್ತವೆ. ಮಕ್ಕಳ ಪೌಷ್ಟಿಕತೆಯಲ್ಲಿ ತಾಯಂದಿರ ಲಾಲನೆ-ಪಾಲನೆಗಳ ಪಾತ್ರ ಮಹತ್ವವಾದುದೆಂದು ಅನೇಕ ಅಧ್ಯಯನಗಳು ದೃಢಪಡಿಸಿವೆ.
 ಸಂಪಾನೆಯಿಲ್ಲದ ದುಡಿಮೆ ಮಾತ್ರ ಸಂಗೋಪನಾ ದುಡಿಮೆಯಲ್ಲ. ದುಡಿಮೆ, ಬದುಕು, ತೃಪ್ತಿ ಮುಂತಾದವುಗಳನ್ನು ಸಂಪಾದನೆಗೆ ಸೀಮಿತಗೊಳಿಸಿರುವುದು ಸಾಂಪ್ರದಾಯಿಕ ಅರ್ಥಶಾಸ್ತ್ರದ ಬಹುಮುಖ್ಯ ಮಿತಿಯಾಗಿದೆ. ಈ ದುಡಿಮೆಯು ದುಡಿಮೆಗಾರರಿಂದ ಅನುಕಂಪ, ಮಮತೆ, ಪರೋಪಕಾರಿ ಮನೋಧರ್ಮ, ಅನುರಾಗ, ಸಾಂತ್ವನ ಮುಂತಾದವುಗಳನ್ನು ಬಯಸುತ್ತದೆ. ಆದ್ದರಿಂದ ಇವುಗಳನ್ನು ಅರ್ಥಶಾಸ್ತ್ರದಲ್ಲಿ ಪರಿಭಾವಿಸಿಕೊಂಡಿರುವಂತೆ ಉಚಿತ ಸರಕುಗಳೆಂದು ಪರಿಭಾವಿಸಿಕೊಳ್ಳುವುದು ಸಾಧುವಲ್ಲ.
ಸಂಗೋಪನಾ ದುಡಿಮೆ-ಪರೋಪಕಾರ ಮುಂತಾದವು ಜೈವಿಕವಾಗಿ ದತ್ತವಾದ ಸಂಗತಿಗಳೇನಲ್ಲ. ಈ ಗುಣಗಳನ್ನು ಜನರು ಪ್ರಜ್ಞಾಪೂರ್ವಕವಾಗಿ ಬೆಳೆಸಿಕೊಳ್ಳ ಬೇಕಾಗುತ್ತದೆ. ಅದನ್ನು ರೂಢಿಸಿಕೊಳ್ಳಬೇಕಾಗುತ್ತದೆ. ಈ ದುಡಿಮೆಗೆ ಸಂಬಂಧಿಸಿದಂತೆ ಶ್ರಮ ವಿಭಜನೆಯೆಂಬುದು ಅರ್ಥರಹಿತ ಸಂಗತಿಯಾಗಿದೆ. ಆದ್ದರಿಂದ ಸಂಗೋಪನಾ ದುಡಿಮೆಯೆಂಬುದನ್ನು ಮಹಿಳೆಯರಿಗೆ ಸೀಮಿತಗೊಳಿಸುವುದು ತರವಲ್ಲ. ಅವುಗಳನ್ನು ಮಹಿಳೆಯರು ನಿರ್ವಹಿಸುತ್ತಿದ್ದಾರೆ ಎಂಬ ಕಾರಣಕ್ಕೆ ಅವುಗಳನ್ನು ಮಹಿಳೆಯರಿಗೆ ಅಂಟಿಸುವುದು ನ್ಯಾಯವಲ್ಲ. ಅವುಗಳನ್ನು ಪುರುಷರೂ ಹಂಚಿಕೊಳ್ಳಬಹುದಾಗಿದೆ ಹಾಗೂ ನಿರ್ವಹಿಸಬಹುದಾಗಿದೆ.



[1]       ಸರಕು-ಸಾಮಗ್ರಿಗಳು,ಉತ್ಪಾದನೆ, ಪೂರೈಕೆ ಮುಂತಾದವುಗಳಿಗಿಂತ ಅವುಗಳ ಮೇಲೆ ಜನರು ಸಾಧಿಸುವ ಹಕ್ಕುದಾರಿಕೆಯು ಮುಖ್ಯವೆಂಬುದನ್ನು ಅಮರ್ತ್ಯಸೆನ್ ತನ್ನ ಬರಹಗಳ ಮೂಲಕ, ತನ್ನ ನಿರ್ವಚನದ ಮೂಲಕ, ತನ್ನ ತತ್ವಗಳ ಮೂಲಕ ಪ್ರತಿಪಾದಿಸುತ್ತಿದ್ದಾನೆ. ಇದಕ್ಕೆ ಸಂಬಂಧಿಸಿದಂತೆ ಅವನು ಹಕ್ಕುದಾರಿಕೆಯ ನಿಯಮವನ್ನು ರೂಪಿಸಿದ್ದಾನೆ (ಎನ್‌ಟೈಟಲ್‌ಮೆಂಟ್ ಪ್ರಿನ್ಸಿಫಲ್:೧೯೮೧). ಈ ನಿಯಮದ ಮೂಲಕ ಅವನು ಉತ್ಪಾದನೆಯಲ್ಲಿನ ಸಾಮಾಜಿಕ-ರಾಜಕೀಯ ಆಯಾಮಗಳನ್ನು ಅರ್ಥಶಾಸ್ತ್ರದ ಚೌಕಟ್ಟಿನೊಳಗೆ ತರಲು ಪ್ರಯತ್ನಿಸುತ್ತಿದ್ದಾನೆ. ಸರಕು-ಸಾಮಗ್ರಿಗಳ ಲಭ್ಯತೆಯೇ ಅಭಿವೃದ್ಧಿಯ ಮಾನದಂಡವಲ್ಲ. ಅವುಗಳನ್ನು ಪಡೆದುಕೊಳ್ಳಬಲ್ಲ ಜನರ ಹಕ್ಕುದಾರಿಕೆ ಇಲ್ಲಿ ಮುಖ್ಯವಾಗುತ್ತದೆ.
[2]       ಸರಕು-ಸಾಮಗ್ರಿಗಳನ್ನು ಏಕಾತ್ಮಕವಾಗಿ, ಏಕ ಪ್ರಕಾರವಾಗಿ ಪರಿಭಾವಿಸಿಕೊಳ್ಳುವುದಕ್ಕೆ ಪ್ರತಿಯಾಗಿ ಅವುಗಳನ್ನು ಬಹುಳಾಕಾರಿಯಾಗಿ, ವಿವಿಧ ಪ್ರಕಾರಗಳಾಗಿ ಪರಿಭಾವಿಸಿ ಕೊಳ್ಳುವುದಕ್ಕೆ ಈ ನಿರ್ವಚನದಲ್ಲಿ ಜೂಲಿ ಜಾನ್‌ಸನ್ ಪ್ರಯತ್ನಿಸಿದ್ದಾಳೆ. ಸಂಪಾದನೆ-ಸಂಗೋಪನೆ ಹೀಗೆ ಎರಡು ವಿಭಾಗಗಳಲ್ಲಿ ಉತ್ಪಾದನೆ ನಡೆಯುತ್ತದೆಯೆಂಬ ಧೋರಣೆಯ ನೆಲೆಯಿಂದ ಅವಳು ತನ್ನ ಅರ್ಥಶಾಸ್ತ್ರದ ವ್ಯಾಖ್ಯೆಯನ್ನು ರೂಪಿಸಿದ್ದಾಳೆ. ಸರಕು-ಸಾಮಗ್ರಿಗಳ ಗುಣಾತ್ಮಕ ಭಿನ್ನತೆಯೆಂಬ ನುಡಿಗಟ್ಟು ಸಂಪಾದನಾ ನೆಲೆಯ ಉತ್ಪಾದನೆ ಮತ್ತು ಸಂಗೋಪನಾ ನೆಲೆಯ ಉತ್ಪಾದನೆಗಳೆರಡನ್ನೂ ಒಳಗೊಳ್ಳುತ್ತದೆ.
[3]       ವಿವೇಕಯುತ ವರ್ತನೆ, ವೈಚಾರಿಕ ವರ್ತನೆ ಎಂಬುದನ್ನು ಇಲ್ಲಿ rational behaviour’ಗೆ ಸಮಾನ ಅರ್ಥದಲ್ಲಿ ಬಳಸಲಾಗಿದೆ. ಸಂಪಾದನಾ ದುಡಿಮೆಯ ಬಹುಮುಖ್ಯ ಲಕ್ಷಣ ಇದಾಗಿದೆ. ಇದನ್ನು ಬಲವಾಗಿ ಟೀಕಿಸುವ ಐರನಿ ವಾನ್ ಸ್ಟೆವರಿನ್ ಅದಕ್ಕೆ ಪ್ರತಿಯಾಗಿ ಜನರು ಮೌಲ್ಯಗಳಿಗೆ ಬದ್ದರಾಗಿ ಬದುಕುವುದು ಮುಖ್ಯವೆನ್ನುತ್ತಾಳೆ. ಅದು ನಮ್ಮ ಬದುಕಿನ ಕೈಪಿಡಿಯಾಗಬೇಕು. ಮೌಲ್ಯಗಳಿಗೆ ಬದ್ಧವಾದ ಬದುಕೆಂದರೆ ಅದು ಸಂಪಾದನೆ ಜೊತೆಗೆ ಸಂಗೋಪನೆಯನ್ನು ಒಳಗೊಳ್ಳುತ್ತದೆ. ಆದರೆ rational behaviour ಎಂಬುದು ಸಂಗೋಪನಾ ದುಡಿಮೆಯನ್ನು ಒಳಗೊಳ್ಳು ವುದಿಲ್ಲ. ಆದ್ದರಿಂದ ಅದು ಅಪೂರ್ಣ.
[4]       ಜೈವಿಕ ನಿಯತಿಯ ಆಧಾರದ ಮೇಲೆ ಚಟುವಟಿಕೆಗಳನ್ನು ವರ್ಗೀಕರಿಸುವ ಕ್ರಮವನ್ನು ಲಿಂಗ ಸಂಬಂಧಿ ಶ್ರಮ ವಿಭಜನೆಯೆನ್ನಬಹುದು. ವಾಸ್ತವವಾಗಿ ಇಂತಹ ವರ್ಗೀಕರಣಕ್ಕೆ ಯಾವುದೆ ಅರ್ಥವಿಲ್ಲ. ಈ ಬಗೆಯ ವರ್ಗಿಕರಣವನ್ನು ಸಾಮಾಜಿಕ ನೆಲೆಯಿಂದ ಪರಿಭಾವಿಸಿಕೊಳ್ಳಬೇಕಾಗಿದೆ. ಇಲ್ಲಿ ಮಹಿಳೆಯರು ನಿರ್ವಹಿಸುವ ಚಟಿವಟಿಕೆಗಳು ಸಾಮಾನ್ಯವಾಗಿ ಕ್ರಯ ರಹಿತವೆಂದು ಭಾವಿಸಲಾಗಿದೆ. ಆದರೆ ಅವು ಕ್ರಯರಹಿತವಾಗಿರ ಬೇಕಾಗಿಲ್ಲ. ಇಂದು ಶುಶ್ರೂಷಾ ಚಟುವಟಿಕೆಗಳು ಆರ್ಥಿಕ ಮಹತ್ವ ವನ್ನು ಮತ್ತು ಉದ್ಯೋಗದ ಸ್ವರೂಪವನ್ನು ಪಡೆದುಕೊಂಡು ಬಿಟ್ಟಿವೆ.ಇಲ್ಲಿ ತಾಯಿಯ ವಾತ್ಸಲ್ಯದ ಅಗತ್ಯವಿದೆ, ನಿಜ. ಆದರೆ ಅದು ಕ್ರಯರಹಿತವಾಗಿರಬೇಕಾಗಿಲ್ಲ. ಇವು ಮಹಿಳೆಯರಿಗೆ ದುಡಿಮೆಯ ಆಕರಗಳಾಗಬಹುದು.
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಭಾಗ-೨ ಮಾನವ ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳು
ಸಾಂಪ್ರದಾಯಿಕ-ಅಭಿಜಾತವಾದಿ ಅಭಿವೃದ್ಧಿ ಸಿದ್ಧಾಂತಗಳನ್ನು ಸಾಮಾನ್ಯವಾಗಿ ಲಿಂಗ ನಿರಪೇಕ್ಷ ಸಿದ್ಧಾಂತಗಳೆಂದು ಕರೆಯಲಾಗಿದೆ. ಏಕೆಂದರೆ ಅವು ಮಹಿಳೆಯರು ನಿರ್ವಹಿಸುತ್ತಿರುವ ಅನೇಕ ಮನೆವಾರ್ತೆ ಚಟುವಟಿಕೆಗಳನ್ನು ಅರ್ಥಶಾಸ್ತ್ರದ-ಅಭಿವೃದ್ಧಿಯ ಪರಿಧಿಯಿಂದ ಹೊರಗಿಟ್ಟಿವೆ.ಮಹಿಳೆಯರ ಸ್ಥಿತಿಗತಿಗಳನ್ನು ಅಲ್ಲಿ ವಿಶ್ಲೇಷಿಸಲು ಸಾಧ್ಯವಿಲ್ಲ. ಮಹಿಳೆಯರ ದುಡಿಮೆಯನ್ನು ಸಂಗೋಪನಾ ದುಡಿಮೆಯೆಂದೂ ಮತ್ತು ಪುರುಷರು ಮಾತ್ರ ಸಂಪಾದನಾ ದುಡಿಮೆಯನ್ನು ಮಾಡಬಲ್ಲರೆಂದೂ ಅವು ಪ್ರತಿಪಾದಿಸಿಕೊಂಡು ಬರುತ್ತಿವೆ. ಅಭಿವೃದ್ಧಿ ಕುರಿತ ಸಿದ್ಧಾಂತಗಳಲ್ಲಿ ಮಹಿಳೆಯರ ಸಂಗತಿಯನ್ನು ಪ್ರತ್ಯೇಕವಾದ ಮಹತ್ವವಾದ ಸಂಗತಿಯೆಂದು ಪರಿಗಣಿಸುವುದರ ಬಗ್ಗೆ ಅಲ್ಲಿ ಹಿಂಜರಿಕೆಯಿದೆ. ಇಲ್ಲಿ ಮಹಿಳೆಯರ ಪಾತ್ರವು ಪ್ರಾಸಂಗಿಕವಾಗಿದೆ ಮತ್ತು ಆನುಷಂಗಿಕವಾಗಿದೆ. 
ವರಮಾನ ವರ್ಧನಾ ಅಭಿವೃದ್ಧಿ ಪ್ರಣಾಳಿಕೆಯಲ್ಲಿ ಮಹಿಳೆಯರ ದುಡಿಮೆಯನ್ನು ಸಂಪೂರ್ಣವಾಗಿ ನಿರ್ಲಕ್ಷಿಸಲಾಗಿದೆ. ಈ ಲಿಂಗ ನಿರಪೇಕ್ಷ ಧೋರಣೆ ಬಗ್ಗೆ ತೀವ್ರ ಟೀಕೆಗಳು ಕೇಳಿಬರುತ್ತಿವೆ. ಇದರ ಹಿನ್ನೆಲೆಯಲ್ಲಿ ಮಹಿಳೆಯರ ದುಡಿಮೆಯನ್ನು ಉತ್ಪಾದನಾ ದುಡಿಮೆಯೆಂದು ಪರಿಗಣಿಸುವ ಲಿಂಗ ಸ್ಪಂದಿ ಅಭಿವೃದ್ಧಿ ಸಿದ್ಧಾಂತವನ್ನು ರೂಪಿಸುವ ಪ್ರಯತ್ನಗಳು ನಡೆಯುತ್ತಿವೆ. ಜನರ ಧಾರಣಾ ಸಾಮರ್ಥ್ಯವನ್ನು ಆಧರಿಸಿದ ಮಾನವ ಅಭಿವೃದ್ಧಿ ವಿಚಾರ ಪ್ರಣಾಳಿಕೆಯು ಮಹಿಳೆಯರ ದುಡಿಮೆಯನ್ನು ಅಂದರೆ ಅವರ ಸಂಗೋಪನಾ ಚಟುವಟಿಕೆಗಳನ್ನು ಅಭಿವೃದ್ಧಿ ಸಿದ್ಧಾಂತದಲ್ಲಿ ವೀಲಿನಗೊಳಿಸುವ ಬಗ್ಗೆ ಪ್ರಯತ್ನವನ್ನು ನಡೆಸುತ್ತಿದೆ. ಪ್ರಸ್ತುತ ಈ ಭಾಗದಲ್ಲಿ ಅಭಿವೃದ್ಧಿಯ ಲಿಂಗ ಸಂಬಂಧಿ ನೆಲೆಗಳನ್ನು ಸ್ಥೂಲವಾಗಿ ಗುರುತಿಸುವ ಪ್ರಯತ್ನ ಮಾಡಲಾಗಿದೆ. ಕರ್ನಾಟಕ ವನ್ನು ಮುಖ್ಯವಾಗಿ ಗಮನದಲ್ಲಿಟ್ಟುಕೊಂಡು ಇಲ್ಲಿನ ಪ್ರಬಂಧವನ್ನು ಕಟ್ಟಲಾಗಿದೆ.
ಅಭಿವೃದ್ಧಿಯ ಪ್ರಕ್ರಿಯೆಯಲ್ಲಿ ಮಹಿಳೆಯು ಜೈವಿಕ ಘಟಕವೋ ಅಥವಾ ಸಾಮಾಜಿಕ ಘಟಕವೋ?
ಇದು ಬಹಳ ಮುಖ್ಯವಾದ ಪ್ರಶ್ನೆಯಾಗಿದೆ. ಲಾಗಾಯ್ತಿನಿಂದ ಮಹಿಳೆಯರನ್ನು ಜೈವಿಕ ಘಟಕಗಳಾಗಿ ಪರಿಭಾವಿಸಿಕೊಂಡು ಬರಲಾಗಿದೆ. ಅವರ ಕಾರ್ಯಕ್ಷೇತ್ರವನ್ನು ಖಾಸಗಿಯೆಂದು ಪರಿಭಾವಿಸಿಕೊಂಡು ಅವರನ್ನು ಮನೆಯೊಳಗಿನ ಚಟುವಟಿಕೆಗಳಿಗೆ ಮಾತ್ರ ಮೀಸಲಿಡಲಾಗಿದೆ. ಮಹಿಳೆಯರನ್ನು ಕುಟುಂಬಕ್ಕೆ, ಗಂಡನಿಗೆ, ಮಕ್ಕಳಿಗೆ ಸಂವಾದಿಯಾಗಿ ಪರಿಭಾವಿಸಿಕೊಳ್ಳಲಾಗಿದೆ. ಅವಳಿಗೆ ತನ್ನದೇ ಆದ ಅಸ್ತಿತ್ವವಿದೆ ಎಂಬುದನ್ನು ಒಪ್ಪಿಕೊಳ್ಳಲು ಜನರು ಮತ್ತು ಸಮಾಜ ಸಿದ್ದವಿಲ್ಲ. ಹೀಗೆ ಕುಟುಂಬಕ್ಕೆ ಅವಳನ್ನು ಸಂವಾದಿಯನ್ನಾಗಿ ಮಾಡುವ ಕ್ರಮವು ಅವರು ಹುಟ್ಟಿದಾರಂಭದಿಂದಲೆ ಶುರುವಾಗುತ್ತದೆ. ಉದಾಹರಣೆಗೆ ನಮ್ಮ ಸಮಾಜದಲ್ಲಿ ಎಳೆ ಕೂಸು ಅಳುವ ಪರಿಯನ್ನು ಪರಿಭಾವಿಸಿಕೊಳ್ಳುವ ಕ್ರಮವು ಇದಕ್ಕೆ ಒಳ್ಳೆಯ ಸಾಕ್ಷಿಯಾಗಬಹುದಾಗಿದೆ. ಅಳುವ ಮಗು ಹೆಣ್ಣಾಗಿದ್ದರೆ ಅದು ಹೆದರಿಅಳುತ್ತಿದೆಯೆಂತಲೂ ಮತ್ತು ಅದು ಗಂಡು ಮಗುವಾಗಿದ್ದರೆ ಕೋಪದಿಂದ ಅಳುತ್ತಿದೆಯೆಂತಲೂ ಭಾವಿಸಲಾಗುತ್ತದೆ. ಕೋಪ ವೆಂಬುದು ಪುರುಷ ಲಕ್ಷಣವೆಂತಲೂ ಮತ್ತು ಹೆದರಿ ಮುದುಡಿಕೊಂಡಿರುವುದು ಮಹಿಳೆಯರ ಲಕ್ಷಣವೆಂತಲೂ ಪರಿಗಣಿಸಲಾಗಿದೆ. ಅವು ಕೇವಲ ಲಕ್ಷಣಗಳಾಗಿ ಉಳಿದಿಲ್ಲ. ಅವು ಸಾಮಾಜಿಕ ಮೌಲ್ಯಗಳ ಸ್ಥಾನವನ್ನು ಪಡೆದುಕೊಂಡುಬಿಟ್ಟಿವೆ.  ಇದು ನಮ್ಮ ಮಕ್ಕಳನ್ನು ಬೆಳೆಸುತ್ತಿರುವ ಾಮಾಜಿಕೀಕರಣದ ಒಂದು ನಿದರ್ಶನವಾಗಿದೆ. ಇಂತಹ ಅನೇಕ ಇತರೆ ನಿದರ್ಶನಗಳನ್ನು ನೀಡಲು ಸಾಧ್ಯ. ಈ ಬಗೆಯ ಸಾಮಾಜಿಕೀ ಕರಣದಿಂದಾಗಿ ಕೋಪವು ಪುರುಷರ ಗುತ್ತಿಗೆಯಾಗಿ ಭಯ, ಸೌಮ್ಯ ಸ್ವಭಾವ, ಸಂಯಮಶೀಲ ನಡತೆ ಮತ್ತು ಸಹನಶೀಲತೆ’ಯು ಮಹಿಳೆಯರ ಸ್ವತ್ತಾಗಿಬಿಟ್ಟಿದೆ. ಹೀಗೆ ಜನರ ಅಂತರ್ಗತ ಗುಣಗಳನ್ನು ಲಿಂಗ ಸಂಬಂಧಿ ನೆಲೆಗಳಲ್ಲಿ ವರ್ಗೀಕರಿಸುವುದ ರಿಂದಾಗಿ ಮಹಿಳೆಯರು ಅನೇಕ ಅನ್ಯಾಯಗಳಿಗೆ ಒಳಗಾಗಬೇಕಾಗಿದೆ. ಈ ಬಗೆಯ ವರ್ಗೀಕರಣದಿಂದಾಗಿ ಮಹಿಳೆಯರಿಗೆ ಮಾತ್ರವಲ್ಲ, ಇಡೀ ಸಮಾಜಕ್ಕೆ ಹಾನಿ ಉಂಟಾಗಿದೆ. ಇಂದಿನ ನಮ್ಮ ಸಮಾಜದ ಸಂದರ್ಭದಲ್ಲಿ ಸಂಯಮಶೀಲ ನಡತೆಯು ಎಲ್ಲರಿಗೂ ಅಗತ್ಯವಾಗಿದೆ. ಆದರೆ ಅದನ್ನು ಪೋಷಿಸುವ ಕೆಲಸ ಇಂದು ಸಮರ್ಪಕವಾಗಿ ನಡೆಯುತ್ತಿಲ್ಲ. ಅದನ್ನು ಮಹಿಳೆಯರಿಗೆ ಮಾತ್ರ ಮೀಸಲಿಡಲಾಗಿದೆ. ಇದರಿಂದ ಪುರುಷಶಾಹಿ ಸಮಾಜವು ಹೆಚ್ಚು ಹೆಚ್ಚು ಅಸಹನೆಯನ್ನು ಮತ್ತು ಅಸಹಿಷ್ಣತೆಯನ್ನು ಮೈಗೂಡಿಸಿಕೊಳ್ಳುತ್ತಿದೆ.
ಮಹಿಳೆಯರನ್ನು ಜೈವಿಕ ಘಟಕವಾಗಿ ಪರಿಭಾವಿಸಿಕೊಳ್ಳುವುದರ ಹಿಂದೆ ಪುರುಷಶಾಹಿಯ ಪಾತ್ರವಿದೆ. ಸಂತಾನೋತ್ಪತ್ತಿಯೆಂಬುದು ಪ್ರಧಾನವಾಗಿ ಸಾಮಾಜಿಕ ವಾದ ಹೊಣೆಗಾರಿಕೆಯಾಗಿದೆ. ಮಹಿಳೆಯರು ಸಾಮಾಜಿಕವಾದ ಜವಾಬುದಾರಿಯನ್ನು ಸಂತಾನೋತ್ಪತ್ತಿ ಮೂಲಕ ನಿಭಾಯಿಸುತ್ತಿದ್ದಾರೆ. ಇದನ್ನು ಪ್ರಕೃತಿಗೆ ಸಂವಾದಿಯನ್ನಾಗಿ ಮಾಡುವುದು ಸರಿಯಲ್ಲ. ಮಕ್ಕಳಿಗೆ ಜನ್ಮ ನೀಡುವುದರ ಮೂಲಕ ಮಹಿಳೆಯರು ಸಾಮಾಜಿಕ ಹೊಣೆಗಾರಿಕೆಯನ್ನು ನಿಭಾಯಿಸುತ್ತಿದ್ದಾರೆ. ಇದನ್ನು ಜೈವಿಕವೆಂದೂ, ಪ್ರಾಕೃತಿಕವೆಂದೂ, ನೈಸರ್ಗಿಕವೆಂದೂ, ಖಾಸಗಿಯಾದುದೆಂದೂ ಪರಿಗಣಿಸುವುದರ ಮೂಲಕ ಮಹಿಳೆಯರಿಗೆ ಅನ್ಯಾಯ ಮಾಡಲಾಗುತ್ತ್ತಿದೆ.
ಸಂತಾನೋತ್ಪತ್ತಿ ಜವಾಬುದಾರಿಯನ್ನು, ಸಂಗೋಪನಾ ಜವಾಬುದಾರಿಯನ್ನು ಮಹಿಳೆಯರಿಗೆ ಸಂಪೂರ್ಣವಾಗಿ ವಹಿಸಿಕೊಟ್ಟು ಪುರುಷರು ಅದಕ್ಕೆ ಸಂಬಂಧಿಸಿದ ಜವಾಬುದಾರಿಯಿಂದ ತಪ್ಪಿಸಿಕೊಳ್ಳುತ್ತಿದ್ದಾರೆ. ಈ ಜವಾಬುದಾರಿಯನ್ನು ಪುರುಷರೂ ನಿರ್ವಹಿಸುವ ಅಗತ್ಯವಿದೆ. ಮಹಿಳೆಯರು ಸಂತಾನೋತ್ಪತ್ತಿ ಜವಾಬುದಾರಿಯನ್ನು ಸಮರ್ಪಕವಾಗಿ ನಿಭಾಯಿಸಲು ಅಗತ್ಯವಾದ ಸಾಮಾಜಿಕ ಸೌಲಭ್ಯಗಳನ್ನು ಸರಿಯಾಗಿ ನೀಡಲಾಗುತ್ತಿಲ್ಲ. ಹೀಗೆ ಹೇಳಿದ ಮಾತ್ರಕ್ಕೆ ಸಂತಾನೋತ್ಪತ್ತಿಯನ್ನು ಜೈವಿಕತೆಯ ಚೌಕಟ್ಟಿನಿಂದ ಬೇರ್ಪಡಿಸುವುದು ಸಾಧ್ಯವಿಲ್ಲ. ಅಲ್ಲಿ ಜೈವಿಕತೆಯ ಸಂಗತಿಯಿದೆ. ಆದರೆ ಅದು ನೂರಕ್ಕೆ ನೂರರಷ್ಟು ಜೈವಿಕವಾದುದಲ್ಲ. ಸಮಾಜದಲ್ಲಿ ಮಾನವ ಜನಾಂಗದ ಮುಂದುವರಿಕೆಗೆ ಮಹಿಳೆಯರು ಸಂತಾನೋತ್ಪತ್ತಿ ಜವಾಬುದಾರಿಯನ್ನು ನಿರ್ವಹಿಸುತ್ತಿದ್ದಾರೆ. ಈ ಹಿನ್ನೆಲೆಯಲ್ಲಿ ನಾವು ಮಹಿಳೆಯರನ್ನು ಅವರು ನಿರ್ವಹಿಸು ತ್ತಿರುವ ಸಂತಾನೋತ್ಪತ್ತಿ ಜವಾಬುದಾರಿಯನ್ನು ಪರಿಭಾವಿಸಿಕೊಳ್ಳಬೇಕಾಗಿದೆ. ಅವರನ್ನು ಕೇವಲ ಜೈವಿಕ ಘಟಕವಾಗಿ ಪರಿಭಾವಿಸಿಕೊಳ್ಳುವುದರಿಂದ ಅವರಿಗೆ ಮತ್ತು ಸಮಾಜಕ್ಕೆ ಅನ್ಯಾಯವಾಗುತ್ತದೆ. ಮನುಜ ಸಂತತಿಯನ್ನು ಮುಂದುವರಿಸುವುದು ಕೇವಲ ಜೈವಿಕ ವಾದ ಜವಾಬುದಾರಿ ಮಾತ್ರವಲ್ಲ ಮತ್ತು ಅದು ಮಹಿಳೆಯರ ಹೊಣೆಗಾರಿಕೆ ಮಾತ್ರವಾಗ ಬಾರದು. ಅಲ್ಲಿ ಸಾಮಾಜಿಕತೆಯ ಸಂಗತಿ ಅಡಗಿದೆ. ಅದನ್ನು ಪುರುಷರು ಹಂಚಿಕೊಳ್ಳ ಬೇಕಾಗಿದೆ.
ಮಹಿಳೆಗೆ ಸಾಮಾಜಿಕ ಅಸ್ತಿತ್ವವನ್ನು ನೀಡುವಲ್ಲಿ ನಮ್ಮ ಸಮಾಜ ಸಿದ್ಧವಿಲ್ಲ. ಖಾಸಗಿ-ಸಾರ್ವಜನಿಕವೆಂಬ ವರ್ಗೀಕರಣದಲ್ಲಿ ಮಹಿಳೆಯರಿಗೆ ಖಾಸಗಿ ಕ್ಷೇತ್ರವನ್ನು ಮೀಸಲಿಡಲಾಗಿದೆ. ಅವರಿಗೆ ಯಾವುದೆ ಸಾರ್ವಜನಿಕ ಅವಕಾಶವನ್ನು ನೀಡಿಲ್ಲ. ಅಂದರೆ ಅವಳನ್ನು ಸಾಮಾಜಿಕ ಘಟಕವೆಂದು ಒಪ್ಪಿಕೊಳ್ಳುವಲ್ಲಿ ಅನೇಕ ಸಮಸ್ಯೆಗಳಿವೆ. ಮಹಿಳೆಯನ್ನು ಜೈವಿಕ ಘಟಕವೆಂದು ಪರಿಗಣಿಸಿರುವುದರಿಂದ ಅವರು ಅನೇಕ ಅವಕಾಶಗಳಿಂದ ವಂಚಿತರಾಗಿದ್ದಾರೆ. ಅವರ ಬದುಕು ಕೇವಲ ಸಂತಾನೋತ್ಪತ್ತಿಗೆ ಸೀಮಿತವಾಗಿಬಿಟ್ಟಿದೆ. ಇದರಿಂದಾಗಿ ಮಹಿಳೆಯರು ಅನೇಕ ನಾಗರಿಕ ಹಕ್ಕುಗಳಿಂದ ವಂಚಿತರಾಗಿದ್ದಾರೆ. ಜೈವಿಕ ನಿಯತಿಯ ಚೌಕಟ್ಟಿಗೆ ಮಹಿಳೆಯರನ್ನು ಕಟ್ಟಿಹಾಕಿದರೆ ಅವರ ಸ್ವಾತಂತ್ರ್ಯದ ವ್ಯಾಪ್ತಿ, ಅವರು ತಮ್ಮ ಬದುಕನ್ನು ಕಟ್ಟಿಕೊಳ್ಳಲು ಲಭ್ಯವಿರುವ ಅವಕಾಶಗಳ ವ್ಯಾಪ್ತಿ ಸೀಮಿತವಾಗಿ ಬಿಡುತ್ತದೆ.  ಮಹಿಳೆಯರನ್ನು ಪ್ರಜೆಗಳೆಂದು ಒಪ್ಪಿಕೊಳ್ಳುವಲ್ಲಿಯೂ ಸಮಾಜಗಳು ಹಿಂದೆ ಮುಂದೆ ನೋಡುತ್ತಿವೆ.
ಕುಸಿಯುತ್ತಿರುವ ಲಿಂಗ ಅನುಪಾತ
ಅಮರ್ತ್ಯಸೆನ್ ಸಮಾಜದಲ್ಲಿ ನೆಲೆಗೊಂಡಿರುವ ಲಿಂಗ  ತಾರತಮ್ಯವನ್ನು ಲಿಂಗ ಅನುಪಾತದ ಮೂಲಕ ಮಾಪನ ಮಾಡುತ್ತಾನೆ. ಸಮಾಜದಲ್ಲಿ ಮಹಿಳೆಯರು ಮತ್ತು ಪುರುಷರ ನಡುವೆ ಸಮಾನತೆ ಇದ್ದ ಪಕ್ಷದಲ್ಲಿ ಲಿಂಗ ಅನುಪಾತವು ಸಾವಿರಕ್ಕಿಂತ ಅಧಿಕವಿರಬೇಕು. ಆದರೆ ಕರ್ನಾಟಕದಲ್ಲಿ ಲಿಂಗ ಅನುಪಾತವು ೨೦೦೧ರಲ್ಲಿ ೯೬೫ರಷ್ಟಿದೆ. ಅಂದರೆ ಇಲ್ಲಿ ಕಾಣೆಯಾದ ಮಹಿಳೆಯರ ಸಂಖ್ಯೆ ಪ್ರತಿ ಸಾವಿರಕ್ಕೆ ೩೫. ಇದಕ್ಕಿಂತ ಆತಂಕಕಾರಿಯಾದ ಸಂಗತಿಯೆಂದರೆ ೨೦೦೧ರಲ್ಲಿ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತವು ತೀವ್ರಗತಿಯಲ್ಲಿ ಕುಸಿತಕ್ಕೆ ಒಳಗಾಗಿದೆ. ಅದು ೧೯೯೧ರ ೯೬೫ರಷ್ಟಿದ್ದುದು ೨೦೦೧ರಲ್ಲಿ ೯೫೦ಕ್ಕೆ ಇಳಿದಿದೆ. ಇದು ಸಮಾಜದಲ್ಲಿ ನೆಲೆಗೊಂಡಿರುವ ಲಿಂಗ ಅಸಮಾನತೆಯ ಸೂಚಿಯಾಗಿದೆ. ಇಲ್ಲಿನ ಮಹಿಳೆಯರ ಕೊರೆತೆಯನ್ನು ಅಮರ್ತ್ಯಸೆನ್ ಕಾಣೆಯಾದ ಮಹಿಳೆಯರು ಎಂದು ಕರೆದಿದ್ದಾನೆ. ಈ ದೃಷ್ಟಿಯಿಂದ ಕರ್ನಾಟಕದಲ್ಲಿ ಮೂರು ಜಿಲ್ಲೆಗಳಲ್ಲಿ ಮಾತ್ರ ಲಿಂಗ ಅನುಪಾತವು ಸಾವಿರಕ್ಕಿಂತ ಅಧಿಕವಾಗಿದೆ. ಅವು ಯಾವುವೆಂದರೆ ಉಡುಪಿ (೧೧೨೭), ದಕ್ಷಿಣ ಕನ್ನಡ (೧೦೨೩) ಮತ್ತು ಹಾಸನ (೧೦೦೫).ಈ ಮೂರು ಜಿಲ್ಲೆಗಳಲ್ಲೂ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತವು ೧೯೯೧ ರಿಂದ ೨೦೦೧ರ ಅವಧಿಯಲ್ಲಿ ಕಡಿಮೆಯಾಗಿದೆ (ಟಿ.ಆರ್. ಚಂದ್ರಶೇಖರ : ೨೦೦೩). ಇದು ಆತಂಕಕ್ಕೆ ಕಾರಣವಾಗಿದೆ. ಒಟ್ಟು ಜನಸಂಖ್ಯೆಯ ಲಿಂಗ ಅನುಪಾತಕ್ಕಿಂತ ಕರ್ನಾಟಕದ ಎಲ್ಲ ಜಿಲ್ಲೆಗಳಲ್ಲೂ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತವು  ಕಡಿಮೆಯಿದೆ.ಕರ್ನಾಟಕದಲ್ಲಿನ ಜಿಲ್ಲಾವಾರು ಒಟ್ಟು ಜನಸಂಖ್ಯೆಯ ಮತ್ತು ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತದ ವಿವರಗಳನ್ನು ೧೯೯೧ ಮತ್ತು ೨೦೦೧ ಜನಗಣತಿಗೆ ಸಂಬಂಧಿಸಿದಂತೆ  ಅನುಬಂಧದಲ್ಲಿ ನೀಡಲಾಗಿದೆ (ನೋಡಿ:ಅನುಬಂಧ:೧).
ಒಟ್ಟು ಜನಸಂಖ್ಯೆಯ ಲಿಂಗ ಅನುಪಾತದ ದೃಷ್ಟಿಯಿಂದ ಅದು ೯೫೦ಕ್ಕಿಂತ ಕಡಿಮೆಯಿರುವ ಮತ್ತು ಸಮಸ್ಯಾತ್ಮಕವಾಗಿರುವ ಜಿಲ್ಲೆಗಳೆಂದರೆ ವಿಜಾಪುರ(೯೪೮), ಧಾರವಾಡ (೯೪೮), ಹಾವೇರಿ (೯೪೨) ಮತ್ತು ಬೀದರ್ (೯೪೮). ಅದೇ ರೀತಿಯಲ್ಲಿ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತಕ್ಕೆ ಸಂಬಂಧಿಸಿದಂತೆ ಅದು ೯೪೦ಕ್ಕಿಂತ ಕಡಿಮೆಯಿರುವ ಜಿಲ್ಲೆಗಳೆಂದರೆ ಬೆಳಗಾವಿ (೯೨೪), ಬಾಗಲಕೋಟೆ (೯೩೯), ಗುಲಬರ್ಗಾ (೯೩೭), ಕೊಪ್ಪಳ (೯೩೮) ಮತ್ತು ಮಂಡ್ಯ (೯೩೭).
ಭಾರತದಲ್ಲಿನ ೧೯೯೧-೨೦೦೧ರ ನಡುವಿನ ಅವಧಿಯಲ್ಲಿನ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತದಲ್ಲಿನ ಕುಸಿತವನ್ನು ಜನಸಂಖ್ಯಾ ದೃಷ್ಟಿಯಿಂದ ಅಮರ್ತ್ಯಸೆನ್ ಭೌಗೋಳಿಕವಾಗಿ ವಿಭಜಿತ ಭಾರತವೆಂದು ಕರೆಯುತ್ತಾನೆ. ಏಕೆಂದರೆ ಉತ್ತರ ಮತ್ತು ಪಶ್ಚಿಮ ಭಾರತದ ರಾಜ್ಯಗಳಲ್ಲಿ ಲಿಂಗ ತಾರತಮ್ಯದ ತೀವ್ರತೆಯು ದಕ್ಷಿಣ ಮತ್ತು ಪೂರ್ವ ಭಾರತದಲ್ಲಿನ ರಾಜ್ಯಗಳಲ್ಲಿನ ಸ್ಥಿತಿಗಿಂತ ಅಧಿಕವಾಗಿದೆ. ಈ ಬಗ್ಗೆ ಚರ್ಚೆ ಮಾಡುತ್ತ ಅವನು ಇದು ಹೆಣ್ಣು ಶಿಶುಗಳ ಮರಣ ಪ್ರಮಾಣದಲ್ಲಿನ ಏರಿಕೆಯನ್ನು ಸೂಚಿಸುವುದಕ್ಕೆ ಪ್ರತಿಯಾಗಿ ಅದು ಹೆಣ್ಣು ಶಿಶುಗಳು ಹುಟ್ಟುವ ಪ್ರಮಾಣದಲ್ಲಿನ  ಕುಸಿತವನ್ನು ಸೂಚಿಸುತ್ತದೆಯೆಂದು ಹೇಳುತ್ತಾನೆ. ಅವನ ಪ್ರಕಾರ ೯೦ರ ದಶಕದಲ್ಲಿ ಭಾರತದಲ್ಲಿ ಮಹಿಳೆಯರಿಗೆ ಸಂಬಂಧಿಸಿದಂತೆ ಮರಣ ಪ್ರಮಾಣದಲ್ಲಿನ ಅಸಮಾನತೆಯು ಜನನ ಪ್ರಮಾಣದಲ್ಲಿನ ಅಸಮಾನತೆಯಾಗಿ ಪರಿವರ್ತನೆಗೊಂಡಿದೆ. ಇದು ನಾವು ಗಂಭೀರವಾಗಿ ಪರಿಗಣಿಸಬೆಕಾದ ಸಂಗತಿಯಾಗಿದೆ.
ಲಿಂಗ ಸಂಬಂಧಿ ಅಸಮಾನತೆಗಳ  ವಿರಾಟ್ ಸ್ವರೂಪ
ಅಮರ್ತ್ಯಸೆನ್ ಅಸಮಾನತೆಯನ್ನು ಕೇವಲ ವರಮಾನಕ್ಕೆ ಸೀಮಿತಗೊಳಿಸಿ ಏಕನೆಲೆಯಲ್ಲಿ ಅದನ್ನು ಪರಿಭಾವಿಸಿಕೊಳ್ಳುವುದಕ್ಕೆ ಪ್ರತಿಯಾಗಿ ಅದರ ವಿವಿಧ ಆಯಾಮಗಳನ್ನು ಬಹುರೂಪಿ ನೆಲೆಗಳಲ್ಲಿ ಗುರುತಿಸಲು ಪ್ರಯತ್ನಿಸುತ್ತಾನೆ (ಅಮರ್ತ್ಯಸೆನ್:೨೦೦೧). ಲಿಂಗ ಸಂಬಂಧಗಳನ್ನು ಅಭಿವೃದ್ಧಿ ಕುರಿತ ಸೈದ್ಧಾಂತಿಕ ಚರ್ಚೆಗಳಲ್ಲಿ ಹಾಗೂ ನೀತಿ ನಿರೂಪಣೆಗಳಲ್ಲಿ  ಪ್ರತ್ಯೇಕವಾಗಿ ಮಹತ್ವದ ಸಂಗತಿಯನ್ನಾಗಿ ಪರಿಶೀಲಿಸಬೇಕೆಂಬ ಮತ್ತು ಅದನ್ನು ಅರ್ಥಶಾಸ್ತ್ರದ ಅಂತರ್ಗತ ಭಾಗವನ್ನಾಗಿ ಪರಿಗಣಿಸಬೇಕೆಂಬ ಸಂಗತಿಯನ್ನು ಅಮರ್ತ್ಯಸೆನ್ ತನ್ನ ಪ್ರಸಿದ್ದ ಕೃತಿ (೧೯೯೯:೯) ಸ್ವಾತಂತ್ರ್ಯವಾಗಿ ಅಭಿವೃದ್ಧಿಯಲ್ಲಿ ಪ್ರತಿಪಾದಿಸಿದ್ದಾನೆ. ಅರ್ಥಶಾಸ್ತ್ರ ಮತ್ತು ಅಭಿವೃದ್ಧಿ ಸಿದ್ಧಾಂತಗಳನ್ನು ಲಿಂಗ ಸಂಬಂಧಿ ಉಪಚಾರಕ್ಕೆ ಒಳಪಡಿಸಿದ ಕೀರ್ತಿ ಅಮರ್ತ್ಯಸೆನ್‌ಗೆ ಸಲ್ಲಬೇಕು. ಲಿಂಗ ಸಂಬಂಧಿ ಅಸಮಾನತೆಯೆಂಬುದು ಕೇವಲ ಕೆಲವು ದೇಶಗಳಿಗೆ ಅಥವಾ ಕೆಲವು ಸಂದರ್ಭಗಳಿಗೆ ಅಥವಾ ಕೇವಲ ವರಮಾನಕ್ಕೆ ಅಥವಾ ಆರ್ಥಿಕ ಸಂಗತಿಗಳಿಗೆ ಸಂಬಂಧಿಸಿದ ಸಮಸ್ಯೆಯಲ್ಲ. ಅದು ಏಕರೂಪಿ ಸ್ವರೂಪದಲ್ಲಿಲ್ಲ. ಲಿಂಗ ಸಂಬಂಧಿ ಅಸಮಾನತೆಗಳ ವಿರಾಟ್ ಸ್ವರೂಪವನ್ನು ಸೆನ್ ತನ್ನ ಲಿಂಗ ಅಸಮಾನತೆಯ ವಿವಿಧ ಮುಖಗಳು ಎಂಬ ಪ್ರಬಂಧದಲ್ಲಿ (೨೦೦೧) ವಿವರವಾಗಿ ಚರ್ಚಿಸಿದ್ದಾನೆ. ಅವನು ಅಂತಹ ಏಳು ಬಗೆಯ ಲಿಂಗ ಸಂಬಂಧಿ ಅಸಮಾನತೆಯ ನೆಲೆಗಳನ್ನು ಹಿಡಿದಿಟ್ಟಿದ್ದಾನೆ. ಇವೆಲ್ಲವು ಪ್ರತ್ಯೇಕವಾದ ಸಂಗತಿಗಳೇನಲ್ಲ. ಅವುಗಳ ನಡುವೆ ಅಂತರ್‌ಸಂಬಂಧವಿದೆ.
೧. ಮರಣ ಪ್ರಮಾಣದಲ್ಲಿ ಲಿಂಗ ಅಸಮಾನತೆ
ಲಿಂಗ ಅಸಮಾನತೆಯೆಂಬುದು ಮಹಿಳೆಯರ ಸಂಬಂಧದಲ್ಲಿ ಅವರು ಗರ್ಭಾವಸ್ಥೆಯಲ್ಲಿರುವಾಗಲೇ ಆರಂಭವಾಗಿ, ಹುಟ್ಟಿನಲ್ಲಿ ಮುಂದುವರಿದು, ಬಾಲ್ಯದಲ್ಲಿ ಸ್ವೌಮ್ಯ ರೂಪದಲ್ಲಿದ್ದು, ಅವರ ತಾಯಿತನದಲ್ಲಿ ಬಲಿತು ಅವರು ವೃದ್ಧಾಪ್ಯದಲ್ಲಿ ಕಣ್ಮುಚ್ಚಿ ಮಣ್ಣಿನ ಗರ್ಭ ಸೇರುವವರೆಗೆ ಮುಂದುವರಿಯುತ್ತದೆ. ಲಿಂಗ ಅಸಮಾನತೆ ಯೆಂಬುದು ಮಹಿಳೆಯರ ಹುಟ್ಟು ಹಾಗೂ ಸಾವಿನ ಸಂಗತಿಗಳೊಂದಿಗೆ ತಳುಕು ಹಾಕಿಕೊಂಡಿರುವ ಸಂಗತಿಯಾಗಿದೆ. ಲಿಂಗ ಅನುಪಾತವು ಸಾಮಾನ್ಯವಾಗಿ ಮಹಿಳೆಯರಿಗೆ ಅನುಕೂಲಕರವಾಗಿರಬೇಕಾದುದು ಕ್ರಮ. ಅಂದರೆ ಅದು ಸಾವಿರಕ್ಕಿಂತ ಅಧಿಕವಾಗಿರಬೇಕಾದುದು ಸಹಜವಾದ ಸಂಗತಿಯಾಗಿದೆ. ಭಾರತದಲ್ಲಿ,ಅದರಂತೆ ಕರ್ನಾಟಕದಲ್ಲಿ ಲಿಂಗ ಅನುಪಾತವು ಸಾವಿರಕ್ಕಿಂತ ಕಡಿಮೆಯಿರುವುದಕ್ಕೆ ಅಮರ್ತ್ಯಸೆನ್ ಅವರು ಮಹಿಳೆಯರು ಮರಣ ಪ್ರಮಾಣಕ್ಕೆ ಸಂಬಂಧಸಿದಂತೆ ಎದುರಿಸುತ್ತಿರುವ ತಾರತಮ್ಯವೇ ಕಾರಣವೆಂಬುದನ್ನು ತೋರಿಸಿಕೊಟ್ಟಿದ್ದಾನೆ. ಮಹಿಳೆಯರು ಇಂದು ಬದುಕುಳಿಯುವುದೆ ದುರ್ಲಭವಾಗಿಬಿಟ್ಟಿದೆ. ಶಿಶು ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ, ಐದು ವರ್ಷಕ್ಕಿಂತ ಕಡಿಮೆ ವಯೋಮಾನದ ಮಕ್ಕಳ ಮರಣ ಪ್ರಮಾಣಕ್ಕೆ ಸಂಬಂಧಿಸಿ ದಂತೆ ಮತ್ತು ಮೂವತ್ತೈದರಿಂದ-ನಲವತ್ತರವರೆಗಿನ ವಯೋಮಾನದ ಮಹಿಳೆಯರ ಮರಣ ಪ್ರಮಾಣಕ್ಕೆ ಸಂಬಂಧಿಸಿದಂತೆ ಮಹಿಳೆಯರು ಅನವಶ್ಯಕವಾದ ಮತ್ತು ಸಹಜ ಪ್ರವೃತ್ತಿಗೆ ವಿರುದ್ಧವಾಗಿ ಪುರುಷರಿಗಿಂತ ಅಧಿಕ ಮರಣ ಪ್ರಮಾಣವನ್ನು ಅನುಭವಿ ಸುತ್ತಿದ್ದಾರೆ. ಈ ಕಾರಣಕ್ಕೆ ಅವರ ಪ್ರಮಾಣವು ಜನಸಂಖ್ಯೆಯಲ್ಲಿ ಸಾಪೇಕ್ಷವಾಗಿ ಕಡಿಮೆಯಿದೆ ಮತ್ತು ೦-೬ ವಯೋಮಾನದ ಮಕ್ಕಳಿಗೆ ಸಂಬಂಧಿಸಿದಂತೆ ಲಿಂಗ ಅನುಪಾತವು ಕುಸಿಯುತ್ತಿದೆ. ಜೀವನಾಯುಷ್ಯಕ್ಕೆ ಸಂಬಂಧಿಸಿದಂತೆ ಮಹಿಳೆಯರ ಆಯಸ್ಸು ಪುರುಷರ ವಯಸ್ಸಿಗಿಂತ ಅಧಿಕವಾಗಿದ್ದರೂ ಅವರ ಮರಣ ಪ್ರಮಾಣವು ಶಿಶುಗಳ ಹಂತದಲ್ಲಿ, ಐದು ವರ್ಷಗಳ ವಯೋಮಾನದ ಹಂತದಲ್ಲಿ ಮತ್ತು ನಲವತ್ತರ ವಯೋಮಾನದ ಹಂತದಲ್ಲಿ ಯಾಕೆ ಪುರುಷರ ಮರಣ ಪ್ರಮಾಣಕ್ಕಿಂತ ಅಧಿಕವಾಗಿ ರುತ್ತದೆ?. ಅಮರ್ತ್ಯಸೆನ್ ಪ್ರಕಾರ ಇದಕ್ಕೆ ಮುಖ್ಯ ಕಾರಣವೆಂದರೆ ಮಹಿಳೆಯರು ಬದುಕಿನಲ್ಲಿ ಅನುಭವಿಸುತ್ತಿರುವ ಲಿಂಗ ಸಂಬಂಧಿ ತಾರತಮ್ಯ ಮತ್ತು ಅಸಮಾನತೆ.
೨. ಜನನ ಪ್ರಮಾಣದಲ್ಲಿನ ಲಿಂಗ ಸಂಬಂಧಿ ಅಸಮಾನತೆ
ನಮಗೆಲ್ಲ ಗೊತ್ತಿರುವಂತೆ ನಮ್ಮ ಸಂದರ್ಭದಲ್ಲಿ ಮಹಿಳೆಯರಿಗೆ ಆಯ್ಕೆಯ ಸ್ವಾತಂತ್ರ್ಯವನ್ನು ನೀಡಿದರೆ ಅವರು ಸಾಮಾನ್ಯವಾಗಿ ಗಂಡು ಮಕ್ಕಳನ್ನು ಆಯ್ಕೆ ಮಾಡಿಕೊಳ್ಳಲು ಬಯಸುತ್ತಾರೆ. ಅಂದರೆ ಲಿಂಗ ತಾರತಮ್ಯವೆನ್ನುವುದು ಮಹಿಳೆಯರಲ್ಲೂ ನೆಲೆಗೊಂಡಿದೆ.ಒಂದು ಕಾಲದಲ್ಲಿ ಇದು ಕೇವಲ ಬಯಕೆ ಅಥವಾ ಆಸೆಯಾಗಿರುತ್ತಿತ್ತು. ಆದರೆ ಇಂದು ಆಧುನಿಕ ತಂತ್ರಜ್ಞಾನದ ನೆರವಿನಿಂದ ಭ್ರೂಣದ ಹಂತದಲ್ಲೇ ಲಿಂಗವನ್ನು ಪತ್ತೆ ಹಚ್ಚಿ ಅದು ಹೆಣ್ಣಾಗಿದ್ದರೆ ಅದನ್ನು ತೆಗೆದುಹಾಕುವುದು ಅಥವಾ ತೆಗೆಸಿಹಾಕುವುದು ಸಾಧ್ಯವಾಗಿಬಿಟ್ಟಿದೆ. ಕರ್ನಾಟಕದಲ್ಲಿ ೧೯೯೧-೨೦೦೧ರ ದಶಕದಲ್ಲಿ ೦-೬ ವಯೋಮಾನದ ಮಕ್ಕಳ ಲಿಂಗ ಅನುಪಾತವು ೯೪೫ರಿಂದ ೯೨೭ಕ್ಕೆ ಕುಸಿದಿದೆ. ಅಂದರೆ ೧೯೯೧ರಲ್ಲಿ ಪ್ರತಿ ಸಾವಿರ ಗಂಡು ಮಕ್ಕಳಿಗೆ ಪ್ರತಿಯಾಗಿ ೯೪೫ ಹೆಣ್ಣು ಮಕ್ಕಳು ಜನಿಸುತ್ತಿದ್ದರೆ ಇಂದು ೨೦೦೧ರಲ್ಲಿ ಪ್ರತಿ ಸಾವಿರ ಗಂಡು ಮಕ್ಕಳಿಗೆ ಪ್ರತಿಯಾಗಿ ಹುಟ್ಟುತ್ತಿರುವ ಹೆಣ್ಣು ಮಕ್ಕಳ ಸಂಖ್ಯೆ ಕೇವಲ ೯೨೭. ಮಹಿಳೆಯರು ಹುಟ್ಟುವುದು ಕಷ್ಟಸಾಧ್ಯವಾಗುತ್ತಿದೆ. ಹುಟ್ಟಿದ ಮೇಲೆ ಬದುಕುಳಿಯುವುದು ಹೆಚ್ಚು ಯಾತನಾಮಯವಾಗುತ್ತಿದೆ.
೩. ಅಭಿವೃದ್ಧಿ ಮೂಲ ಸೌಲಭ್ಯಗಳಲ್ಲಿ ಲಿಂಗ ಸಂಬಂಧಿ ಅಸಮಾನತೆ
ಅಭಿವೃದ್ಧಿಯ ಪ್ರಾಥಮಿಕ ಸಂಗತಿಗಳಾದ ಸಾಕ್ಷರತೆ, ಪ್ರಾಥಮಿಕ ಶಿಕ್ಷಣ, ಆರೋಗ್ಯ, ಆಹಾರ ಭದ್ರತೆ, ದೈಹಿಕ ಘನತೆ, ಸ್ವಾಯತ್ತತೆಗಳಿಂದ ಮಹಿಳೆಯರು ವ್ಯವಸ್ಥಿತವಾಗಿ ವಂಚಿತರಾಗುತ್ತಿದ್ದಾರೆ. ಅಮರ್ತ್ಯಸೆನ್ ಪ್ರಕಾರ ಸಮಾಜದಲ್ಲಿ ಪುರುಷರು ಮತ್ತು ಮಹಿಳೆಯರ ನಡುವೆ ಸಮಾನತೆಯಿದ್ದಿದ್ದರೆ ಅಭಿವೃದ್ಧಿಯ ಪ್ರಾಥಮಿಕ ಸಂಗತಿಗಳಾದ ಸಾಕ್ಷರತೆ, ಪ್ರಾಥಮಿಕ ಶಿಕ್ಷಣ, ಪೌಷ್ಟಿಕತೆ, ಉದ್ಯೋಗ, ಕೂಲಿ ಮುಂತಾದ ಸಂಗತಿಗಳಲ್ಲಿ ಮಹಿಳೆಯರು ತಾರತಮ್ಯ ಎದುರಿಸಬೇಕಾಗಿರಲಿಲ್ಲ. ಯುಎನ್‌ಡಿಪಿಯು ೧೯೯೦ರಿಂದ ಪ್ರಕಟಿಸುತ್ತಿರುವ ಮಾನವ ಅಭಿವೃದ್ಧಿ ವರದಿಗಳಲ್ಲಿ ಕಂಡು ಬರುವಂತೆ ಪ್ರಪಂಚದ ಯಾವುದೆ ದೇಶದಲ್ಲ್ಲೂ ಮಹಿಳೆಯರ ಸಾಕ್ಷರತೆ ಪ್ರಮಾಣವು ಪುರುಷರ ಸಾಕ್ಷರತೆ ಪ್ರಮಾಣಕ್ಕೆ ಸಮನಾಗಿಲ್ಲ. ಮಹಿಳೆಯರು ಮನೆಯೊಳಗೆ ಮತ್ತು ಮನೆಯ ಹೊರಗೆ ದುಡಿಮೆ ಮಾಡಬೇಕಾಗಿರುವುದರಿಂದ ಉದ್ಯೋಗದಲ್ಲಿ ವೃತ್ತಿ ನೈಪುಣ್ಯತೆಯನ್ನು ಗಳಿಸಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಸಾಮಾನ್ಯವಾಗಿ ಮಹಿಳೆಯರು ತಮ್ಮ ಗೃಹಿಣಿಯ ಜವಾಬುದಾರಿಯನ್ನು ನಿರ್ವಹಿಸುವ ಸಲುವಾಗಿ ತಮ್ಮ ವೃತ್ತಿ ಸಂಬಂಧಿ ಔನ್ನತ್ಯಗಳನ್ನು ಬಿಟ್ಟು ಕೊಡುತ್ತಾರೆ.
೪. ವೃತ್ತಿ ಸಂಬಂಧಿ ಲಿಂಗ ಅಸಮಾನತೆ
ಈಗಾಗಲೆ ತಿಳಿಸಿರುವಂತೆ ಉತ್ಪಾದನೆ, ಮನೆವಾರ್ತೆ ಮತ್ತು ಸಂತಾನೋತ್ಪತ್ತಿ ದುಡಿಮೆಗಳನ್ನು ನಿರ್ವಹಿಸುತ್ತಿರುವ ಮಹಿಳೆಯರು ಅನೇಕ ಬಗೆಯ ವೃತ್ತಿ ಸಂಬಂಧಿ ತಾರತಮ್ಯಗಳನ್ನು ಎದುರಿಸುತ್ತಿದ್ದಾರೆ. ಆಕೆಯನ್ನು ದುಡಿಮೆಗಾರಳೆಂದು ಪರಿಗಣಿಸುವುದಕ್ಕೆ ಮೀನಮೇಷವೆಣಿಸುವ ಸಮಾಜವು ಆಕೆಯ ಗೃಹಿಣಿ ಪಾತ್ರವನ್ನು ಇನ್ನಿಲ್ಲದಂತೆ ವೈಭವೀಕರಿಸುತ್ತದೆ. ಇದರಿಂದಾಗಿ ಅವಳು ಸಾಮಾನ್ಯವಾಗಿ ತನ್ನ ವೃತ್ತಿ ಸಂಬಂಧಿ ಔನ್ನತ್ಯಗಳನ್ನು ಸಾಧಿಸಿಕೊಳ್ಳುವುದಕ್ಕೆ ಪ್ರತಿಯಾಗಿ ಅದನ್ನು ಮನೆ, ಕುಟುಂಬ, ಮಕ್ಕಳು ಇವರಿಗಾಗಿ ತ್ಯಾಗ ಮಾಡಿ ಬಿಡುತ್ತಾಳೆ. ದುಡಿಯುವ ಮಹಿಳೆಯರು ಸಾಮಾನ್ಯವಾಗಿ ಇಬ್ಬಗೆಯ ಹೊಣೆಗಾರಿಕೆಯನ್ನು ನಿಭಾಯಿಸಬೇಕಾಗಿರುವುದರಿಂದ ಅವರು ವೃತ್ತಿ ಸಂಬಂಧಿ ಔನ್ನತ್ಯದ ಕಡೆ ಗಮನಕೊಡಲು ಮತ್ತು ಅದರ ನಿಮಿತ್ತ ಸಿದ್ಧತೆ ಮಾಡಿಕೊಳ್ಳಲು ಸಾಧ್ಯವಾಗುವುದಿಲ್ಲ. ಆದರೆ ಈ ವಿಷಯದಲ್ಲಿ ಪುರುಷರು ಎಲ್ಲ ಬಗೆಯ ಸ್ವಾತಂತ್ರ್ಯವನ್ನು ಮತ್ತು ತಮ್ಮ ಹೆಂಡತಿಯರ ನೆರವನ್ನು ಸಂಪೂರ್ಣವಾಗಿ ಪಡೆಯುತ್ತಾರೆ.ಈ ಕಾರಣ ಗಳಿಂದಾಗಿ ಮಹಿಳೆಯರು ವೃತ್ತಿ ಸಂಬಂಧಿ ಅಸಮಾನತೆಯನ್ನು ಎದುರಿಸಬೇಕಾಗಿದೆ.
೫. ವಿಶೇಷ ಅವಕಾಶಗಳಲ್ಲಿ ಲಿಂಗ ಸಂಬಂಧಿ ಅಸಮಾನತೆ
ಪ್ರಾಥಮಿಕವೆನ್ನಬಹುದಾದ ಸಂಗತಿಗಳಿಂದಲೇ ವಂಚಿತರಾದ ಮಹಿಳೆಯರು ಅಭಿವೃದ್ಧಿ ಸಂಬಂಧಿ ವಿಶೇಷ ಅವಕಾಶಗಳನ್ನು ಪಡೆದುಕೊಳ್ಳುವುದರಲ್ಲಿ ತೀವ್ರ ಅಸಮಾನತೆಯನ್ನು ಎದುರಿಸುತ್ತಿದ್ದಾರೆ. ಉನ್ನತ ಶಿಕ್ಷಣವು ಅವರಿಗೆ ಗಗನಕುಸುಮವಾಗಿ ಬಿಟ್ಟಿದೆ. ವಿಜ್ಞಾನ–ತಂತ್ರಜ್ಞಾನ ಕ್ಷೇತ್ರಗಳಲ್ಲಿ ಅವರ ಪ್ರವೇಶ ಅತ್ಯಂತ ನಿಕೃಷ್ಟವಾಗಿದೆ. ಮಹಿಳೆಯರು ಅನುಭವಿಸುತ್ತಿರುವ ವಿಶೇಷ ಅವಕಾಶಗಳಲ್ಲಿನ ಅಸಮಾನತೆಯು ಕೇವಲ ಭಾರತಕ್ಕೆ ಅಥವಾ ಕರ್ನಾಟಕಕ್ಕೆ ಮಿಸಲಾದ ಸಂಗತಿಯೆನಲ್ಲ. ಶ್ರಮ ಮಾರುಕಟ್ಟೆ ಯಲ್ಲಿ ಮಹಿಳೆಯರ ಚೌಕಾಸಿ ಸಂಧಾನದ ಸಾಮರ್ಥ್ಯ ಅತ್ಯಂತ ಕಡಿಮೆ. ವಿಶೇಷ ಅವಕಾಶಗಳಲ್ಲಿನ ಅಸಮಾನತೆಗೆ ಕೇವಲ ಮಹಿಳೆಯರ ಮಾನವ ಬಂಡವಾಳದಲ್ಲಿನ ಕೊರತೆಯು ಮಾತ್ರ ಕಾರಣವಲ್ಲ.ಅಲ್ಲಿ ಮಹಿಳೆಯರನ್ನು ಪರಿಭಾವಿಸಿಕೊಳ್ಳುವುದರಲ್ಲಿಯೇ ಸಮಸ್ಯೆಯಿದೆ. ಅವಳ ಬದುಕನ್ನು ಖಾಸಗಿಯೆಂದು ಪರಿಗಣಿಸಿರುವುದರಲ್ಲಿ, ಅವಳ ಪ್ರಪಂಚ ಕೇವಲ ಕುಟುಂಬಕ್ಕೆ ಮೀಸಲೆಂಬ ನಂಬಿಕೆಯಲ್ಲಿ, ಮಹಿಳೆಯರಲ್ಲೆ ಮನೆಮಾಡಿ ಕೊಂಡಿರುವ ಮಹಿಳೆಯರ ಬಗೆಗಿನ ಅಸಹಾಯಕ ಮನೋಭಾವದಲ್ಲಿ, ತಮ್ಮ ದುಡಿಮೆಯ ಆರ್ಥಿಕ ಮಹತ್ವದ ಬಗ್ಗೆ ಮಹಿಳೆಯರಿಗೆ ನಂಬಿಕೆಯಿಲ್ಲದಿರುವುದು, ಸಮಾಜದಲ್ಲಿ ಅನೂಚಾನವಾಗಿ ಹರಿದುಕೊಂಡು ಬರುತ್ತಿರುವ ಲಿಂಗ ಸಂಬಂಧಿ ತಾರತಮ್ಯವನ್ನು ಊರ್ಜಿತಗೊಳಿಸುವಂತಹ ಸಮಾಜ ವಿಜ್ಞಾನಗಳಲ್ಲಿನ ಸೈದ್ಧಾಂತಿಕ ನಿಲವಿನಲ್ಲ್ಲಿ ಇದಕ್ಕೆ ಕಾರಣವನ್ನು ಕಾಣಬಹದಾಗಿದೆ.
೬. ಆಸ್ತಿಯ ಹಕ್ಕು ಸಂಬಂಧಿ ಅಸಮಾನತೆ
ನಮ್ಮ ಸಮಾಜದಲ್ಲಿ ಮಹಿಳೆಯರಿಗೆ ಆಸ್ತಿ-ಪಾಸ್ತಿ ಹಕ್ಕಿನ ಬಗ್ಗೆ ಯೋಚಿಸಲು ಸಾಧ್ಯವಿಲ್ಲದಂತಹ ಪರಿಸ್ಥಿತಿಯಿದೆ. ಈ ಬಗೆಯ ನಂಬಿಕೆಯಿಂದಾಗಿ ಮಹಿಳೆಯರು ಆರ್ಥಿಕ ಕ್ಷೇತ್ರವನ್ನು ಪ್ರವೇಶಿಸುವುದೆ ದುರ್ಲಬವಾಗಿ ಬಿಟ್ಟಿದೆ. ಕಾನೂನಿನ ಪ್ರಕಾರ ಅವರಿಗೆ ಆಸ್ತಿಯ ಹಕ್ಕಿದೆ. ತಂದೆ-ತಾಯಿಯರ ಆಸ್ತಿಯಲ್ಲಿ ಗಂಡು ಮಕ್ಕಳಿಗಿದ್ದಂತೆ ಹೆಣ್ಣ್ಣು ಮಕ್ಕಳಿಗೂ ಸಮಾನ ಹಕ್ಕಿದೆ. ಆದರೆ ಅದನ್ನು ಚಲಾಯಿಸುವ ಸಾಮರ್ಥ್ಯ ಮಹಿಳೆಯರಿಗಿಲ್ಲವಾಗಿದೆ. ವ್ಯವಹಾರ ಜ್ಞಾನ ಮಹಿಳೆಯರಿಗೆ ದಕ್ಕುವುದಿಲ್ಲವೆಂದು ವಾದಿಸಲಾಗುತ್ತಿದೆ. ದುಡಿಯುವ ಮಹಿಳೆಯರಿಗೆ ತಮ್ಮ ದುಡಿಮೆಯ ಸಂಪತ್ತಿನ ಮೇಲೆ ನಿಯಂತ್ರಣ ಸಾಧ್ಯವಾಗಿಲ್ಲ. ಹಣಕಾಸು ವ್ಯವಹಾರಗಳಿಗೆ ಸಂಬಂಧಿಸಿದ ಉದ್ದಿಮೆ, ಶೇರು ವ್ಯವಹಾರ, ವಾಣಿಜ್ಯ, ಬ್ಯಾಂಕಿಂಗ್ ಮುಂತಾದ ಕ್ಷೇತ್ರಗಳಲ್ಲಿ ಮಹಿಳೆಯರ ಪ್ರಮಾಣ ಅತ್ಯಂತ ಕಡಿಮೆ. ಇದಕ್ಕೆ ಮುಖ್ಯಕಾರಣವೆಂದರೆ ಮಹಿಳೆಯರಿಗೆ ವ್ಯವಹರ ಜ್ಞಾನವಿಲ್ಲವೆಂಬ ನಂಬಿಕೆ.
೭. ಕುಟುಂಬದೊಳಗಿನ ಲಿಂಗ ಸಂಬಂಧಿ ಅಸಮಾನತೆ
ಕುಟುಂಬವೆಂಬುದನ್ನು ನಮ್ಮ ಸಂದರ್ಭದಲ್ಲಿ ಅತಿಯಾಗಿ ವೈಭವೀಕರಿಸಲಾಗಿದೆ. ಅದು ತನ್ನ ಎಲ್ಲ ಸದಸ್ಯರ ಹಿತಾಸಕ್ತಿಗಳನ್ನು ಕಾಪಿಡುವ ಸಂಸ್ಥೆಯೆಂದು ವರ್ಣಿಸ ಲಾಗುತ್ತಿದೆ. ಒಂದು ನೆಲೆಯಲ್ಲಿ ಇದು ಸರಿಯಿರಬಹುದು. ಅದು ತನ್ನ ಸದಸ್ಯರೆಲ್ಲರಿಗೂ ಭದ್ರತೆಯನ್ನು ಒದಗಿಸುತ್ತಿರಬಹುದು. ಆದರೆ ಅದರ ಲಿಂಗ ಸಂಬಂಧಿ ಆಯಾಮಗಳು ನಾವು ತಿಳಿದುಕೊಂಡಿರುವಷ್ಟು ಅಥವಾ ಅದಕ್ಕೆ ಆರೋಪಿಸುತ್ತಿರುವುವಷ್ಟು ಆದರ್ಶ ರೂಪದಲ್ಲೇನು ಇಲ್ಲ.
ಅಮರ್ತ್ಯಸೆನ್ ಅದನ್ನು  ಸಹಕಾರ  ಮತ್ತು  ಸಂಘರ್ಷ-ಎರಡೂ  ಗುಣಗಳಿಂದ  ಕೂಡಿರುವ ಸಂಸ್ಥೆಯೆಂದು ಪರಿಭಾವಿಸಿಕೊಳ್ಳುತ್ತಾರೆ.ಕುಟುಂಬದೊಳಗೆ ಮಹಿಳಾ ಸದಸ್ಯರಿಗೆ ಪುರುಷ ಸದಸ್ಯರಿಗಿದ್ದಷ್ಟು ಅಧಿಕಾರವಾಗಲಿ ಅಥವಾ ಸಾಮರ್ಥ್ಯವಾಗಲಿ ಇರುವುದಿಲ್ಲ. ಕುಟುಂಬದೊಳಗೆ ಆಹಾರ ಹಂಚಿಕೊಳ್ಳುವುದರಲ್ಲಾಗಲಿ, ಕುಟುಂಬ ಸಂಬಂಧಿ ತೀರ್ಮಾನ ತೆಗೆದುಕೊಳ್ಳುವುದರಲ್ಲಾಗಲಿ, ಹಣಕಾಸು ವ್ಯವಹಾರದಲ್ಲಾಗಲಿ, ಆಸ್ತಿ-ಪಾಸ್ತಿ ವಿಷಯದಲ್ಲಾಗಲಿ ಮಹಿಳೆಯರಿಗೆ ಸಹಭಾಗಿತ್ವದ ಅವಕಾಶವಿಲ್ಲವಾಗಿದೆ. ಅನೇಕ ಅಧ್ಯಯನಗಳು ತೋರಿಸಿಕೊಟ್ಟಿರುವಂತೆ ಮಹಿಳೆಯರು ಮನೆಯ ಹೊರಗೆ ಎದುರಿಸುತ್ತಿರುವುದಕ್ಕಿಂತ ಹೆಚ್ಚು ಕುಟುಂಬಗಳಲ್ಲಿ ಲಿಂಗ ಸಂಬಂಧಿ ದೌರ್ಜನ್ಯ ಎದುರಿ ಸುತ್ತಿದ್ದಾರೆ. ಅಲ್ಲಿ ಮಹಿಳೆಯರಿಂದ ಸಹಕಾರವನ್ನು ಮಾತ್ರ ಅಪೇಕ್ಷಿಸಲಾಗುತ್ತದೆ ವಿನಾ ಅವರಿಗೆ ಹಕ್ಕುಬದ್ಧವಾಗಿ ದೊರೆಯಬೇಕಾದ ಅವಕಾಶಗಳು ಮತ್ತು ಸವಲತ್ತುಗಳು ದೊರೆಯುತ್ತಿಲ್ಲ. ಕುಟುಂಬಕ್ಕೆ ಅವರನ್ನು ಸಂವಾದಿಯನ್ನಾಗಿ ಮಾಡಿರುವುದರಲ್ಲೇ ಅವರು ಅಲ್ಲಿ ಎದುರಿಸುತ್ತಿರುವ ಅಸಮಾನತೆಯ ನೆಲೆಗಳನ್ನು ಊಹಿಸಿಕೊಳ್ಳಬಹುದಾಗಿದೆ (ಈ ಬಗ್ಗೆ ಮುಂದಿನ ಭಾಗದಲ್ಲಿ ವಿವರವಾಗಿ ಚರ್ಚಿಸಲಾಗಿದೆ).
ಮಹಿಳೆಯರಿಗೆ ತನ್ನವೂ ಅಂತ ಹಿತಾಸಕ್ತಿಗಳಿರುವುದಿಲ್ಲ!
 ಈಗಾಗಲೆ ತಿಳಿಸಿರುವಂತೆ ಮಹಿಳೆಯನ್ನು ತಾಯಿಗೆ, ಮಕ್ಕಳಿಗೆ, ಹೆಂಡತಿಗೆ, ಕುಟುಂಬಕ್ಕೆ ಸಂವಾದಿಯಗಿ ಪರಿಭಾವಿಸಿಕೊಂಡು ಬರಲಾಗಿದೆ. ಅವಳ ಬದುಕು ಕುಟುಂಬದ ಜೊತೆಯಲ್ಲಿ ಲೀನವಾಗಿ-ವಿಲೀನವಾಗಿ  ಹೋಗಿದೆ. ಅವಳಿಗೆ ತನ್ನವೂ ಅಂತ  ಹಿತಾಸಕ್ತಿಗಳಿರುವುದಿಲ್ಲವೆಂದು ವಾದಿಸಲಾಗುತ್ತದೆ. ಅವಳ ಹಿತಾಸಕ್ತಿಗಳೇನಿದ್ದರೂ ಕುಟುಂಬ, ಗಂಡ, ಮಕ್ಕಳು ಆಗಿರುತ್ತವೆ ವಿನಾ ಅವಳವೂ ಅನ್ನುವವು ಇರುವುದಿಲ್ಲ ವೆನ್ನಲಾಗಿದೆ. ಇದು ಪುರುಷಶಾಹಿಯು ರೂಪಿಸಿರುವ ಸಂಕಥನವಾಗಿದೆ. ಮನುಷ್ಯ ಜೀವಿಯಾದ ಮಹಿಳೆಗೆ ಅವಳವೇ ಆದ ಹಿತಾಸಕ್ತಿಗಳಿರಲು ಸಾಧ್ಯ. ಆದರೆ ಅವಳು ಅಂತಹ ಆಕಾಂಕ್ಷೆಗಳನ್ನು ಇಟ್ಟುಕೊಳ್ಳಬಾರದೆಂದು ಭಾವಿಸಲಾಗಿದೆ. ಒಂದು ವೇಳೆ ಹಾಗೇನಾದರೂ ಅವಳು ಸ್ವಂತ ಹಿತಾಸಕ್ತಿಗಳನ್ನು, ಆಸೆ-ಆಕಾಂಕ್ಷೆಗಳನ್ನು ಇಟ್ಟುಕೊಳ್ಳು ವುದಾದರೆ ಅವಳು ನಮ್ಮ ಸಮಾಜದ ನಂಬಿಕೆಗೆ ವಿರುದ್ಧ ನಡೆದುಕೊಂಡಂತಾಗುತ್ತದೆ. ಅವಳು ತ್ಯಾಗಮಯಿಯಾಗಿ ಮನ್ನಣೆ ಪಡೆಯಬೇಕಾದರೆ ಅವಳು ಪರರ ಹಿತಾಸಕ್ತಿಗಾಗಿ ಮಾತ್ರ ದುಡಿಮೆ ಮಾಡಬೇಕಾಗುತ್ತದೆ. ತ್ಯಾಗಮಯಿ ಗುಣವನ್ನು ಪುರುಷಶಾಹಿಯು ಮಹಿಳೆಯರ ಮೇಲೆ ಹೇರಿದೆ. ತ್ಯಾಗದ ಗುಣ ಒಳ್ಳೆಯದು ಮತ್ತು ಅದು ಅಪೇಕ್ಷಣೀಯ. ಆದರೆ ಅದು ಮಹಿಳೆಯರಿಗೆ ಆಯ್ಕೆಯ ಸಂಗತಿಯಾಗಬೇಕೆೆ ವಿನಾ ಅನಿವಾರ್ಯದ ಸಂಗತಿಯಾಬಾರದು. ಆದರೆ ನಮ್ಮ ಸಂದರ್ಭದಲ್ಲಿ ಅದು ಆಯ್ಕೆಯಾಗುವುದಕ್ಕೆ ಪ್ರತಿಯಾಗಿ ಅನಿವಾರ್ಯವಾಗಿ ಬಿಟ್ಟಿದೆ. ಇಂತಹ ಗುಣವು ಪುರುಷರಿಗೂ ಅಗತ್ಯವೆಂದು ನಮ್ಮ ಸಮಾಜ ಯಾಕೆ ಭಾವಿಸುವುದಿಲ್ಲ?   
ಈ ಬಗೆಯ ನಂಬಿಕೆಯಿಂದಾಗಿ ಮಹಿಳೆಯರು ಸ್ವಂತ ಅಸ್ತಿತ್ವವೆ ಇಲ್ಲದಂತಹ  ಬದುಕನ್ನು ನಡೆಸಬೆಕಾದ ಪರಿಸ್ಥಿತಿ ಉಂಟಾಗಿದೆ. ನಾವು ಅಭಿವೃದ್ಧಿಯನ್ನು ಅಮರ್ತ್ಯಸೆನ್ ಪರಿಭಾಷೆಯಲ್ಲಿ ಸ್ವಾತಂತ್ರ್ಯವೆಂದು ನಿರ್ವಚಿಸುವುದಾದರೆ ಆಗ ಮಹಿಳೆಯರಿಗೆ ಸಂಬಂಧಿಸಿದಂತೆ ಅದರ ವ್ಯಾಪ್ತಿಯು ತುಂಬಾ ಸೀಮಿತವಾಗಿರುವುದು ತಿಳಿದು ಬರುತ್ತದೆ. ಅಭಿವೃದ್ಧಿಯನ್ನು ಆಯ್ಕೆಗಳ ವ್ಯಾಪ್ತಿಯ ವಿಸ್ತರಣೆಯೆಂದು ಯುಎನ್‌ಡಿಪಿ ಪರಿಭಾಷೆಯಲ್ಲಿ ನಿರ್ವಚಿಸಿದರೆ ಮಹಿಳೆಯರ ಆಯ್ಕೆಯ ವ್ಯಾಪ್ತಿಯು ತುಂಬಾ ಸೀಮಿತ ವಾಗಿರುವುದು ಕಂಡು ಬರುತ್ತದೆ. ಮಹಿಳೆಯರು ತಮ್ಮ ಬದುಕಿಗೆ ಸಂಬಂಧಿಸಿದಂತೆ ಸ್ವಂತ ಹಿತಾಸಕ್ತಿಗಳನ್ನು ಗುರುತಿಸಿಕೊಳ್ಳಲು ಸಾಧ್ಯವಿಲ್ಲದಂತಹ ಸಾಮಾಜಿಕೀಕರಣವನ್ನು ರೂಪಿಸಲಾಗಿದೆ.ಆದರೆ ವಿಕಲ್ಪಗಳೇ ಇಲ್ಲದ, ಏಕತಾನತೆಯಿಂದ ಕೂಡಿದ ಮತ್ತು ಅನಿವಾರ್ಯವಾಗಿ ಬಿಟ್ಟಿರುವ ಬದುಕನ್ನು ಬದುಕುವ ಸ್ಥಿತಿ ಮಹಿಳೆಯರಿಗೆ ನಿರ್ಮಾಣ ವಾಗಿಬಿಟ್ಟಿದೆ.
ಅಮರ್ತ್ಯಸೆನ್ ಅಭಿವೃದ್ದಿಯನ್ನು ಜನರು ತಾವು ಏನು ಮಾಡಬೇಕೆಂದಿದ್ದಾರೋ ಅದನ್ನು ಮಾಡಲು ಮತ್ತು ಅವರು ಏನು ಆಗಬೇಕೆಂದಿದ್ದಾರೋ ಅದರಂತಾಗಲು ಅಗತ್ಯವಾದ ಜನರ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯವೆಂದು ನಿರ್ವಚಿಸಿದ್ದಾನೆ. ಈ ದೃಷ್ಟಿಯಿಂದ ನಮ್ಮ ಸಂದರ್ಭದಲ್ಲಿ ಮಹಿಳೆಯರಿಗೆ ಅಂತಹ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯವಿದೆಯೇ ಎಂದು ಕೇಳಿದರೆ ಉತ್ತರ ನೀಡುವುದು ಕಷ್ಟವಾಗುತ್ತದೆ. ಇಲ್ಲಿ ಸ್ವಾತಂತ್ರ್ಯವೆಂಬುದನ್ನು ಅಮರ್ತ್ಯಸೆನ್ ವಿಶಿಷ್ಟ ಅರ್ಥದಲ್ಲಿ ಬಳಸುತ್ತಿದ್ದಾನೆ. ನಿಯಂತ್ರಣ ಗಳಿಲ್ಲದ ಮತ್ತು ನಿರ್ಬಂಧಗಳಿಲ್ಲದ ಸ್ಥಿತಿಯನ್ನು ಸಾಮಾನ್ಯವಾಗಿ ಸ್ವಾತಂತ್ರ್ಯವೆಂದು ತಿಳಿಯಲಾಗಿದೆ. ಇದು ನೇತ್ಯಾತ್ಮಕ ಸ್ವಾತಂತ್ಯ್ರ. ಆದರೆ ಅಮರ್ತ್ಯಸೆನ್ ಅದನ್ನು ಜನರಿಗೆ ಹಸಿವಿನಿಂದ ಬಿಡುಗಡೆ ಪಡೆದುಕೊಳ್ಳಲು ಸಾಮರ್ಥ್ಯವಿದೆಯೆ? ಅನಕ್ಷರತೆಯಿಂದ ಸ್ವಾತಂತ್ರ್ಯ ಪಡೆಯಲು ಅವರಿಗೆ ಅವಕಾಶಗಳಿವೆಯೆ? ಹಿಂಸೆ-ದೌರ್ಜನ್ಯದಿಂದ ವಿಮೋಚನೆ ಪಡೆಯಲು ಮಹಿಳೆಯರಿಗೆ ಸಾಧ್ಯವಿದೆಯೆ? ಈ ಅರ್ಥದಲ್ಲಿ ಅಮರ್ತ್ಯಸೆನ್ ಸ್ವಾತಂತ್ರ್ಯವನ್ನು ಬಳಸಿದ್ದಾನೆ. ಇದು ಇತ್ಯಾತ್ಮಕ ಸ್ವಾತಂತ್ರ್ಯ.
ಇಲ್ಲ್ಲಿ ನಾನು ಮಂಡಿಸುತ್ತಿರುವ ವಿಚಾರಗಳನ್ನು ಕರ್ನಾಟಕದ ಸರಿಸುಮಾರು ೩೫ ರಿಂದ ೪೦ ಲಕ್ಷದಷ್ಟಿರುವ ಮಹಿಳಾ ದಿನಗೂಲಿ ಕೂಲಿಕಾರರ ನೆಲೆಯಿಂದ ಪರಿಭಾವಿಸಿ ಕೊಳ್ಳಲಾಗಿದೆ. ನಗರ ಪ್ರದೇಶದಲ್ಲಿರುವ, ಶಿಕ್ಷಿತರಾಗಿರುವ ಮತ್ತು ಸ್ತ್ರೀವಾದದ ಬಗ್ಗೆ ಒಂದಿಷ್ಟಾದರೂ ತಿಳುವಳಿಕೆಯಿರುವ ಕಾಲೇಜು ಮೆಟ್ಟಲೇರಿರುವ ಅಂದರೆ ಅರಿವು-ಜಾಗೃತಿ ಎರಡನ್ನು ಪಡೆದಿರುವ ಮಹಿಳೆಯರನ್ನು ಕುರಿತು ಇಲ್ಲಿ ನಾನು ಚರ್ಚೆ ಮಾಡುತ್ತಿಲ್ಲ. ಆದರೆ ಇಲ್ಲಿ ನಾನು ಚರ್ಚಿಸುತ್ತಿರುವ ವಿಚಾರದ ಬಗ್ಗೆ ಕಾಲೇಜು ಕಲಿಯುತ್ತಿರುವವರು ಗಮನ ನೀಡಬೇಕಾಗುತ್ತದೆ. ಕಾಲೇಜು ಮೆಟ್ಟಲೇರುವ ಅವಕಾಶ ದೊರೆತಿರುವವರು ಅಭಿವೃದ್ಧಿಯ ಲಿಂಗ ಸಂಬಂಧಿ ನೆಲೆಗಳ ಬಗ್ಗೆ, ದುಡಿಮೆಯ ಲಿಂಗ ಸಂಬಂಧಿ ಆಯಾಮಗಳ ಬಗ್ಗೆ ಯೋಚಿಸಬೇಕಾಗುತ್ತದೆ. ಇದು ನಮ್ಮ ಜವಾಬುದಾರಿ. ಬದುಕಿನಲ್ಲ್ಲಿ ವಿಕಲ್ಪಗಳೇ ಇಲ್ಲದಿರುವ ಮಹಿಳೆಯರ ಬದುಕಿನ ಬಗ್ಗೆ ಚಿಂತಿಸುವ ಅಗತ್ಯವಿದೆ.  ಇಲ್ಲಿ ನಾನು ಮಂಡಿಸುತ್ತಿರುವ ಸಂಗತಿಗಳನ್ನು ಈ ವಿಶಾಲ ನೆಲೆಯಲ್ಲಿ  ಪರಿಭಾವಿಸಿಕೊಳ್ಳುವ ಅಗತ್ಯವಿದೆ.
ಲಿಂಗ ಸಂಬಂಧಿ ಅಭಿವೃದ್ಧಿ ಅಧ್ಯಯನ ಪ್ರಬಂಧಗಳು : ಭಾಗ-೨ ಮಾನವ ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳು -ಮಹಿಳೆಯರ ದುಡಿಮೆ
ಮಹಿಳೆಯರ ದುಡಿಮೆ
ಮಹಿಳೆಯರು ನಿರ್ವಹಿಸುತ್ತಿರುವ ಚಟುವಟಿಕೆಗಳನ್ನು  ಸಾಮಾನ್ಯವಾಗಿ ಜೈವಿಕ ವೆಂದೂ, ಸಂಗೋಪನೆಯೆಂದೂ ಮತ್ತು ಅದು ನೈಸರ್ಗಿಕವೆಂದೂ ಪರಿಭಾವಿಸಿಕೊಂಡು ಬರಲಾಗಿದೆ.ಅವರ ಚಟುವಟಿಕೆಗಳು ಮನೆಯೊಳಗೆ ಖಾಸಗಿ ಪ್ರಪಂಚಕ್ಕೆ ಸೇರಿದ್ದಾವೆಂದು ತಿಳಿಯಲಾಗಿದೆ. ಅವುಗಳಿಗೆ ಮಾರುಕಟ್ಟೆ ಮೌಲ್ಯವಿಲ್ಲ. ಅವುಗಳಿಗೆ ಮಾರುಕಟ್ಟೆಯೇ ಇಲ್ಲ. ಅವು ಕ್ರಯರಹಿತ ದುಡಿಮೆಯಾಗಿವೆ. ಮಹಿಳೆಯರನ್ನು ಕೇವಲ ಗೃಹಿಣಿಯರೆಂದು ಪರಿಭಾವಿಸಿಕೊಳ್ಳಲಾಗಿದೆ ವಿನಾ ದುಡಿಮೆಗಾರರನ್ನಾಗಿಯಲ್ಲ. ಅದಕ್ಕೆ ಪ್ರತಿಯಾಗಿ ಪುರುಷರು ನಿರ್ವಹಿಸುವ ಚಟುವಟಿಕೆಗಳನ್ನು ಉತ್ಪಾದನಾ ಕಾರ್ಯವೆಂದೂ, ಸಂಪಾದನಾ ದುಡಿಮೆಯೆಂದೂ ಪರಿಗಣಿಸಲಾಗಿದೆ. ಅವುಗಳ ಪ್ರಮುಖ ಲಕ್ಷಣವೆಂದರೆ ಅವುಗಳಿಗಿರುವ ಮಾರುಕಟ್ಟೆ ಮೌಲ್ಯವಾಗಿದೆ. ಅವರ ಚಟುವಟಿಕೆಗಳು ಸಾರ್ವಜನಿಕ ಕ್ಷೇತ್ರಕ್ಕೆ ಸೇರಿರುವ ಸಂಗತಿಗಳಾಗಿವೆ.
ಯಾವ ಚಟುವಟಿಕೆಗಳಿಗೆ ಮಾರುಕಟ್ಟೆ ವ್ಯಾಪ್ತಿಯಿರುತ್ತದೊ, ಯಾವುದಕ್ಕೆ ಕ್ರಯಪಟ್ಟಿಯಿರುತ್ತದೊ, ಯಾವುದು ಸಾರ್ವಜನಿಕ ಪ್ರಪಂಚಕ್ಕೆ ಸೇರಿರುತ್ತದೊ ಅಂತಹವನ್ನು ಮಾತ್ರ ಅರ್ಥಶಾಸ್ತ್ರದಲ್ಲಿ ದುಡಿಮೆಯೆಂದು, ಅದರಲ್ಲೂ ಉತ್ಪಾದನಾ ದುಡಿಮೆಯೆಂದು ಪರಿಗಣಿಸಲಾಗಿದೆ. ದುಡಿಮೆಯನ್ನು ಹೀಗೆ ಪರಿಭಾವಿಸಿಕೊಂಡಾಗ ಮಹಿಳೆಯರು ನಿಭಾಯಿಸುವ ಅನೇಕ ಚಟುವಟಿಕೆಗಳು ಸಹಜವಾಗಿ  ಅದರ ವ್ಯಾಖ್ಯೆಯ ಹೊರಗುಳಿಯುತ್ತವೆ. ಪುರುಷರ ಪರಿಶ್ರಮ ಮಾತ್ರ ಇಲ್ಲಿ ದುಡಿಮೆಯೆನಿಸಿಕೊಳ್ಳುತ್ತದೆ. ಮಹಿಳೆಯರು ಬೆವರು ಬಸಿದು (ಉತ್ಪಾದನಾ ದುಡಿಮೆ), ಕಣ್ಣೀರು ಹಾಕಿ (ಕೌಟುಂಬಿಕ ದುಡಿಮೆ)ಮತ್ತು ರಕ್ತ ಹರಿಸಿ (ಸಂತಾನೋತ್ಪತ್ತಿ ದುಡಿಮೆ) ದುಡಿಯುವ ದುಡಿಮೆಯು ಅರ್ಥಶಾಸ್ರ್ತದಲ್ಲಿ ದುಡಿಮೆಯೆನಿಸಿಕೊಳ್ಳುವುದಿಲ್ಲ. ವಾಸ್ತವವಾಗಿ ಮಹಿಳೆಯರು ಮೂರು ಬಗೆಯ ದುಡಿಮೆಯನ್ನು ನಿಭಾಯಿಸುತ್ತಿದ್ದಾರೆ. ಮೊದಲನೆಯದು ಉತ್ಪಾದನಾ ದುಡಿಮೆ (ಬೆವರು). ಎರಡನೆಯದು ಕೌಟುಂಬಿಕ ಅಥವಾ ಮನೆವಾರ್ತೆ ದುಡಿಮೆ (ಕಣ್ಣೀರು) ಮತ್ತು ಮೂರನೆಯದು ಸಂತಾನೋತ್ಪತ್ತಿ ಅಥವಾ ಸಂಗೋಪನಾ ದುಡಿಮೆ (ರಕ್ತ). ಈ ಮೂರು ಬಗೆಯ ದುಡಿಮೆ ಪೈಕಿ ಪುರುಷರು ಕೇವಲ ಮೊದಲನೆಯ ಬಗೆಯನ್ನು ಮತ್ತು ಸ್ವಲ್ಪಮಟ್ಟಿಗೆ ಎರಡನೆಯ ಬಗೆಯನ್ನು ನಿಭಾಯಿಸುತ್ತಿದ್ದಾರೆ. ಮೂರೂ ಬಗೆಯ ದುಡಿಮೆಯನ್ನು ಮಹಿಳೆಯರು ನಿರ್ವಹಿಸುತ್ತಿರುವುದುರಿಂದ ದುಡಿಮೆಯ ಬಾರ ಅವರ ಮೇಲೆ ಸಾಪೇಕ್ಷವಾಗಿ ಅಧಿಕವಾಗಿದೆ. ಈ ಬಗ್ಗೆ ನಡೆದಿರುವ ಅಧ್ಯಯನಗಳೆಲ್ಲವೂ ತೋರಿಸಿರುವ ಸಂಗತಿಯೆಂದರೆ ಮಹಿಳೆಯರು ಸರ್ವೆಸಾಮಾನ್ಯವಾಗಿ ಪ್ರತಿದಿನ ೧೨ ರಿಂದ ೧೫ ಗಂಟೆಯವರೆಗೆ ದುಡಿಮೆ ಮಾಡುತ್ತ್ತಾರೆ. ಅಂದರೆ ಅವರು ಪ್ರತಿದಿನ ಎರಡು ದುಡಿಮೆ ದಿನಗಳನ್ನು ಬದುಕುತಿದ್ದಾರೆ. ಆದರೂ ಅದನ್ನು ದುಡಿಮೆಯೆಂದು ನಮ್ಮ ಜ್ಞಾನ ಶಿಸ್ತುಗಳು ಪರಿಗಣಿಸಿಲ್ಲ. ಮಹಿಳೆಯರು ಇಂದು ಎರಡು ಬಗೆಯ ಹೊಣೆಗಾರಿಕೆಯನ್ನು ನಿರ್ವಹಿಸುತ್ತಿದ್ದಾರೆ. ಒಂದನೆಯದು ಕೌಟುಂಬಿಕ ಹೊಣೆಗಾರಿಕೆ ಯಾದರೆ ಎರಡನೆಯದು ಮನೆಯ ಹೊರಗಿನ ಹೊಣೆಗಾರಿಕೆ. ಮನೆಯ ಹೊರಗೆ ನೌಕರಿ ದೊರೆತ ಮಾತ್ರದಿಂದ ಮಹಿಳೆಯರಿಗೆ ಮನೆವಾರ್ತೆಯಿಂದ ಬಿಡುಗಡೆಯೇನು ಸಿಗುವುದಿಲ್ಲ. ಮನೆಯ ಹೊರಗೆ ನೌಕರಿ ಹಿಡಿದ ಮಹಿಳೆಯರು ಅದರ ಜೊತೆಯಲ್ಲಿ ಮನೆಯೊಳಗಿನ ಜವಾಬುದಾರಿಯನ್ನು ನಿಭಾಯಿಸಬೇಕಾಗುತ್ತದೆ. ಯಾವುದೇ ಕಾರಣಕ್ಕೂ ಇಂತಹ ಕುಟುಂಬವೇನಾದರೂ ಮುರಿದು ಬಿದ್ದರೆ ಅದಕ್ಕೆ ಮಹಿಳೆಯನ್ನು, ಅವಳ ಮನೆಯ ಹೊರಗಿನ ದುಡಿಮೆಯನ್ನು ಕಾರಣ ಮಾಡಲಾಗುತ್ತದೆ. ಅಂದರೆ ಕುಟುಂಬದ ಎಲ್ಲ ಜವಾಬುದಾರಿಗಳನ್ನು ಅದರ ಸದಸ್ಯರಾಗಿದ್ದರೂ ಪುರುಷರಿಗೆ ಅದರಿಂದ ವಿನಾಯಿತಿ ಕೊಟ್ಟು ಮಹಿಳೆಯರಿಗೆ ವಹಿಸಿ ಕೊಡಲಾಗಿದೆ. ಇದನ್ನು ಜೈವಿಕ ನಿಯತಿಯ ದೃಷ್ಟಿಕೋನವೆಂದು ಹೇಳಬಹುದು. ಆದರೆ ಪುರುಷರು ಮನೆ ಹೊರಗಿನ ಹೊಣೆಗಾರಿಕೆ ಯನ್ನು ಮಾತ್ರ ನಿಭಾಯಿಸುತ್ತಿರುತ್ತಾರೆ. ಕುಟುಂಬದ ಅವಿಭಾಜ್ಯ ಅಂಗವಾಗಿದ್ದರೂ ಪುರುಷರಿಗೆ ಕುಟುಂಬದ ನಿರ್ವಹಣೆಯ ಜವಾಬುದಾರಿಯಿಂದ ವಿನಾಯಿತಿ ನೀಡಲಾಗಿದೆ.
ದುಡಿಮೆ ಬಗ್ಗೆ ಸಮಾಜದಲ್ಲಿ ನೆಲೆಗೊಂಡಿರುವ ಇಂತಹ ನಂಬಿಕೆಯನ್ನು ಸಮಾಜ ವಿಜ್ಞಾನಗಳು ಊರ್ಜಿತಗೊಳಿಸುತ್ತಿವೆ. ಏಕೆಂದರೆ ಇಂತಹ ನಂಬಿಕೆಗಳನ್ನು ಆಧರಿಸಿಯೆ ಸಮಾಜ ವಿಜ್ಞಾನಗಳನ್ನು ಕಟ್ಟಲಾಗುತ್ತದೆ. ಅಲ್ಲಿ ಸಿದ್ಧಾಂತಗಳನ್ನು ಲಿಂಗ ತಾರತಮ್ಯವಾದಿ ನೆಲೆಯಿಂದಲೆ ರೂಪಿಸಲಾಗುತ್ತಿದೆ. ಲಿಂಗ ಸಂಬಂಧಿ ಶ್ರಮ ವಿಭಜನೆಯೆಂಬುದು ಇಂದಿಗೂ ಗಟ್ಟಿಯಾಗಿ ಸಮಾಜದಲ್ಲಿ ನೆಲೆಯೂರಿದೆ ಮತ್ತು ಅದು ಭಿನ್ನ ಭಿನ್ನ ರೂಪದಲ್ಲ್ಲಿ ಗಟ್ಟಿಯಾಗುತ್ತಾ ನಡೆದಿದೆ. ಲಾಲನೆ, ಪಾಲನೆ, ಪೋಷಣೆ, ಮನೆವಾರ್ತೆ, ಸಂಗೋಪನೆ ಮುಂತಾದ ಚಟುವಟಿಕೆಗಳು ಮಹಿಳೆಯರಿಗೆ ಮೀಸಲಾಗಿ ಬಿಟ್ಟಿವೆ. ಈ ಬಗೆಯ ಲಿಂಗ ಸಂಬಂಧಿ ಶ್ರಮವಿಭಜನೆಯನ್ನು ಒಪ್ಪಿಕೊಂಡಿರುವುದರಿಂದ ಹಾಗೂ ಮಹಿಳೆಯರನ್ನು ಕೇವಲ ಗೃಹಿಣಿಯರನ್ನಾಗಿ ಮಾತ್ರ ಪರಿಭಾವಿಸಿಕೊಂಡಿ ರುವುದರಿಂದ ಅವರ ದುಡಿಮೆ ಅರ್ಥಶಾಸ್ತ್ರದಲ್ಲಿ ಮತ್ತು ವರಮಾನದ ಗಣನೆಯಲ್ಲಿ ತಿರಸ್ಕೃತವಾಗಿದೆ, ಮಹಿಳೆಯರೂ ಸಹ ತಮ್ಮ ದುಡಿಮೆಯನ್ನು ದುಡಿಮೆಯೆಂದು ಪರಿಗಣಿಸಲು ಸಿದ್ಧರಿಲ್ಲ. ಏಕೆಂದರೆ ಪುರುಷಶಾಹಿಯ ನಿರ್ದೇಶನದಲ್ಲಿ ನಡೆಯುತ್ತಿರುವ ಸಾಮಾಜಿಕೀಕರಣದಿಂದಾಗಿ ಅದರ ನೆಲೆಯಲ್ಲಿಯೆ ಅವರು ಅದನ್ನು ಪರಿಭಾವಿಸಿ ಕೊಳ್ಳುವುದು ಅನಿವಾರ್ಯವಾಗಿ ಬಿಟ್ಟಿದೆ. ಪುರುಷಶಾಹಿಯ ಪ್ರಭಾವ ಮತ್ತು ಪರಿಣಾಮ ಹಾಗೂ ಸಾಮಾಜಿಕೀಕರಣದ ತಿೀಕ್ಷ್ಣತೆ  ಅಷ್ಟೊಂದು ತೀವ್ರವಾಗಿದೆ.
ದೈನಂದಿನ ಹಿತಾಸಕ್ತಿಗಳು v\s ಸಂಘರ್ಷಣಾತ್ಮಕ ಅಗತ್ಯಗಳು
ಮಹಿಳೆಯರ ಹಿತಾಸಕ್ತಿಯನ್ನು ಎರಡು ನೆಲೆಗಳಲ್ಲಿ ಪರಿಭಾವಿಸಿಕೊಳ್ಳಲಾಗುತ್ತಿದೆ. ಮೊದಲನೆಯದು ಅವರ ದೈನಂದಿನ ಅಗತ್ಯಗಳು. ಎರಡನೆಯದು ಅವರ ಸಂಘರ್ಷಣಾತ್ಮಕ ಅಗತ್ಯಗಳು. ಯಾವುದನ್ನು ಮಹಿಳೆಯರನ್ನು ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಸಂಯೋಜಿಸಬೇಕು ಎಂಬ ಪ್ರಣಾಳಿಕೆಯಾಗಿ ೭೦ರ ದಶಕದಲ್ಲಿ ಪ್ರಚುರಕ್ಕೆ ತರಲಾಯಿತೋ ಅದು ಪ್ರಧಾನವಾಗಿ ಮಹಿಳೆಯರ ದೈನಂದಿನ ಅಗತ್ಯಗಳನ್ನು ಮಾತ್ರ ಪೂರೈಸುವ ನೆಲೆಯನ್ನು ಹೊಂದಿತ್ತು. ಮಹಿಳೆಯರಿಗೆ ಶಿಕ್ಷಣ ಒದಗಿಸುವುದು, ಕೂಲಿಯಲ್ಲಿ ತಾರತಮ್ಯವನ್ನು ನಿವಾರಿಸುವುದು, ಹೆರಿಗೆ ಭತ್ಯೆ ನೀಡುವುದು, ಅದಕ್ಕೆ ಸಂಬಂಧಿಸಿದಂತೆ ರಜೆ ನೀಡುವುದು, ಆರೋಗ್ಯ ಸೌಲಭ್ಯ ಒದಗಿಸುವುದು, ಉದ್ಯೋಗ ವನ್ನು ನೀಡುವುದು ಮುಂತಾದವು ಮಹಿಳೆಯರ ದೈನಂದಿನ ಅಗತ್ಯಗಳಿಗೆ ಸಂಬಂಧಿಸಿದ ಸಂಗತಿಗಳಾಗಿವೆ. ಇಂತಹ ಸಂಗತಿಗಳು ಮಹಿಳೆಯರ ಸ್ಥಿತಿಗತಿಗಳನ್ನು ಉತ್ತಮಪಡಿಸ ಬಲ್ಲವೇ ವಿನಾ ಅವರ ಸ್ಥಾನಮಾನವನ್ನು ಪರಿವರ್ತಿಸಲು ಸಾಧ್ಯವಿಲ್ಲ. ಇಂತಹ ಅಗತ್ಯಗಳನ್ನು, ಅಂದರೆ ಮಹಿಳೆಯರ ದೈನಂದಿನ ಅಗತ್ಯಗಳನ್ನು ಈಡೇರಿಸಲು ಸರ್ಕಾರಗಳಿಗೆ ಯಾವುದೆ ಹಿಂಜರಿತವಿರುವುದಿಲ್ಲ. ಏಕೆಂದರೆ ಅವುಗಳನ್ನು ಈಡೇರಿಸಲು ಸಮಾಜದಲ್ಲಿ ಯಾವುದೇ ರೀತಿಯ  ಅಧಿಕಾರ ಸಂಬಂಧಿ ಬದಲಾವಣೆ ತರುವ ಅತ್ಯವಿರುವುದಿಲ್ಲ. ಈ ಬಗೆಯ ಅಗತ್ಯಗಳ ಬಗ್ಗೆ ಸರ್ಕಾರಗಳು ತಮಗೆ ತಾವೆ ಮುತವರ್ಜಿವಹಿಸಿ ಕಾರ್ಯಕ್ರಮಗಳನ್ನು ಹಾಕಿಕೊಳ್ಳುತ್ತವೆ. ಉದಾಹರಣೆಗೆ ಭಾಗ್ಯಲಕ್ಷ್ಮಿ ಯೋಜನೆ, ಬಾಲಕಿಯರಿಗೆ ಬೈಸಿಕಲ್ಲನ್ನು ನೀಡುವುದು ಮುಂತಾದವು.
ಮಹಿಳೆಯರನ್ನು ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಸಂಯೋಜಿಸಬೇಕು (ಡಬ್ಲುಐಡಿ) ಎಂಬ ವಿಚಾರ ಪ್ರಣಾಳಿಕೆಯನ್ನು ಆಧರಿಸಿ ರೂಪಿಸಲಾದ ಲಿಂಗ ಸಂಬಂಧಿ ಅಭಿವೃದ್ಧಿ ಸಿದ್ಧಾಂತಗಳು ಕೇವಲ ಮಹಿಳೆಯರ ದೈನಂದಿನ ಅಗತ್ಯಗಳನ್ನು ಮಾತ್ರ ಗುರುತಿಸುವಲ್ಲಿ ಯಶಸ್ವಿಯಾದವು. ಆ ಸಿದ್ಧಾಂತಗಳು ಮಹಿಳೆಯರ ಸ್ಥಿತಿಗತಿಗಳನ್ನು ಮಾತ್ರ  ಉತ್ತಮ ಪಡಿಸುವ ದಿಶೆಯಲ್ಲಿ ಕ್ರಿಯಾಶೀಲವಾದವು. ಅಲ್ಲಿ ಸ್ತ್ರೀ ಸಮಾನತೆಯೆಂಬುದನ್ನು ವ್ಯವಸ್ಥೆಯಲ್ಲಿ ಯಾವುದೇ ರೀತಿಯ ಸಾಮಾಜಿಕ-ಆರ್ಥಿಕ ಬದಲಾವಣೆಯಿಲ್ಲದೆ ಸಾಧಿಸಿಕೊಳ್ಳಲು ಸಾಧ್ಯವೆಂದು ಅಲ್ಲಿ ನಂಬಲಾಯಿತು.
ಇದಕ್ಕೆ ಪ್ರತಿಯಾಗಿ ಬಂದ ಮಹಿಳೆ ಮತ್ತು ಅಭಿವೃದ್ಧಿ(ಡಬ್ಲುಎಡಿ)ಯೆಂಬ ವಿಚಾರ ಪ್ರಣಾಳಿಕೆಯ ಚೌಕಟ್ಟಿನಲ್ಲಿ ರೂಪುಗೊಂಡ ಸಿದ್ಧಾಂತಗಳು ಮಹಿಳೆಯರು ಅನುಭವಿಸುತ್ತಿರುವ ಎಲ್ಲ ಬಗೆಯ ಅಸಮಾನತೆ,ತಾರತಮ್ಯ, ಶೋಷಣೆ ಮುಂತಾದ ವುಗಳಿಗೆ ಬಂಡವಾಳಶಾಹಿ ವ್ಯವಸ್ಥೆಯನ್ನು ಕಾರಣ ಮಾಡಿ ಅದರ ವಿನಾಶದಲ್ಲಿ ಮಹಿಳೆಯರ ವಿಮೋಚನೆ ಸಾಧ್ಯವೆಂಬ ವಿಚಾರವನ್ನು ಪ್ರಚುರಪಡಿಸಿದವು. ಮಹಿಳೆಯರು ಹೆಚ್ಚು ಹೆಚ್ಚಾಗಿ ಶ್ರಮ ಮಾರುಕಟ್ಟೆಯನ್ನು ಪ್ರವೇಶಿಸುವುದರಿಂದ, ಕಾರ್ಮಿಕ ವರ್ಗದ ಭಾಗವಾಗುವುದರಿಂದ ಅವರ ಸಮಸ್ಯೆ ಬಗೆಹರಿದು ಬಿಡುತ್ತದೆಯೆಂದು ಅಲ್ಲಿ ಪ್ರತಿಪಾದಿಸ ಲಾಯಿತು.
ಇಂದು ಹೆಚ್ಚು ಮನ್ನಣೆ ಪಡೆದಿರುವ ಲಿಂಗ ಸಂಬಂಧಗಳು ಮತ್ತು ಮಹಿಳೆ (ಜಿಎಡಿ) ಎಂಬ ವಿಚಾರ ಪ್ರಣಾಳಿಕೆಯನ್ನಾಧರಿಸಿದ ಲಿಂಗ ಸಂಬಂಧಿ ಅಭಿವೃದ್ಧಿ ಸಿದ್ಧಾಂತಗಳು ಬಂಡವಾಳಶಾಹಿ ಮತ್ತು ಪುರುಷಶಾಹಿ ಎರಡನ್ನು ನಾಶ ಮಾಡಿದಾಗ ಮಾತ್ರ ಮಹಿಳೆಯರಿಗೆ ನಿಜವಾದ ಬಿಡುಗಡೆ ಸಾಧ್ಯವೆಂಬ ವಿಚಾರವನ್ನು ಮಂಡಿಸುತ್ತಿವೆ. ಬಂಡವಾಳಶಾಹಿಯನ್ನು ನಾಶ ಮಾಡಿಬಿಟ್ಟರೆ ಮಹಿಳೆಯರಿಗೆ ವಿಮೋಚನೆ ದೊರೆಯುತ್ತದೆಯೆಂಬುದಕ್ಕೆ ನಮಗೆ ನಿದರ್ಶನಗಳು ದೊರೆಯುವುದಿಲ್ಲ. ಊಳಿಗಮಾನ್ಯ ವ್ಯವಸ್ಥೆಯಿರಲಿ, ಬಂಡವಾಳಶಾಹಿ ವ್ಯವಸ್ಥೆಯಿರಲಿ ಅಥವಾ ಅದು ಸಮಾಜವಾದಿ ವ್ಯವಸ್ಥೆಯಿರಲಿ ಲಿಂಗ ಸಂಬಂಧಿ ತಾರತಮ್ಯ, ಮಹಿಳೆಯರ ಶೋಷಣೆ ಮತ್ತು ಅವರ ದುಡಿಮೆಯ ಅಪಮೌಲ್ಯ ಅನೂಚಾನವಾಗಿ ಹರಿದುಕೊಂಡು ಬರುತ್ತಿರುತ್ತವೆ. ಈ ಎಲ್ಲ ವ್ಯವಸ್ಥೆಗಳಿಗೂ ಅದು ಸಾಮಾನ್ಯವಾದ ಒಂದು ಗುಣವಾಗಿ ಬಿಟ್ಟಿದೆ. ಆದ್ದರಿಂದ ಪುರುಷಶಾಹಿಯನ್ನು ನೇರವಾಗಿ ಎದುರಿಸಬೇಕಾಗುತ್ತದೆ. ಅದರ ವಿನಾಶ ವಾಗದೆ ಮಹಿಳೆಯರ ವಿಮೋಚನೆ ಸಾಧ್ಯವಾಗುವುದಿಲ್ಲ. ಇಲ್ಲಿ ಲಿಂಗ ಸಮಾನತೆ ಮುಖ್ಯವಾಗುವುದಿಲ್ಲ. ಮಹಿಳೆಯರ ಸ್ವಾಯತ್ತ ಬದುಕು ನಿರ್ಣಾಯಕವಾಗುತ್ತದೆ. ಮಹಿಳೆಯರ ಸಂಘರ್ಷಣಾತ್ಮಕ ಹಿತಾಸಕ್ತಿಗಳು ಮುಖ್ಯವಾಗುತ್ತವೆ.
ಆದರೆ ಸಂಘರ್ಷಣಾತ್ಮಕ ಗುಂಪಿನ ಅಗತ್ಯಗಳನ್ನು ಪೂರೈಸಲು ಸಮಾಜದಲ್ಲಿನ ಅಧಿಕಾರ ಸಂಬಂಧಗಳಲ್ಲಿ ಬದಲಾವಣೆಗಳನ್ನು ಉಂಟುಮಾಡಬೇಕಾಗುತ್ತದೆ. ಇವು ಮಹಿಳೆಯರ ಆಸ್ತಿಯ ಹಕ್ಕಿನ ಪ್ರಶ್ನೆಯನ್ನು ಒಳಗೊಂಡಿವೆ. ಇವು ಮನೆವಾರ್ತೆಯನ್ನು ಪುರುಷರು ಹಂಚಿಕೊಳ್ಳುವ ಸಂಗತಿಯನ್ನು ಒಳಗೊಂಡಿವೆ. ಅವು ಲಿಂಗ ಸಂಬಂಧಿ ಶ್ರಮ ವಿಭಜನೆಯನ್ನು ತಿರಸ್ಕರಿಸುವ ಸಂಗತಿಯನ್ನು ಒಳಗೊಂಡಿವೆ. ಮಹಿಳೆಯರನ್ನು ಅಭಿವೃದ್ಧಿಯ ಕರ್ತೃಗಳಾಗಿ ಒಪ್ಪಿಕೊಳ್ಳುವ ಸಂಗತಿಯನ್ನು ಒಳಗೊಂಡಿವೆ. ಮಹಿಳೆಯರನ್ನು ಸಾಮಾಜಿಕ ಘಟಕವಾಗಿ ನೋಡುವ ನೆಲೆಯನ್ನು ಒಳಗೊಂಡಿವೆ. ಸಂತಾನೋತ್ಪತ್ತಿಯನ್ನು ಸಾಮಾಜಿಕ ಜವಾಬುದಾರಿಯೆಂದು ಪರಿಭಾವಿಸಿಕೊಳ್ಳುವ ನೆಲೆೆಯನ್ನು ಹೊಂದಿವೆ. ಮಹಿಳೆಯರ ಇಂತಹ ಅಗತ್ಯಗಳನ್ನು ಸರ್ಕಾರಗಳು ಹೆಚ್ಚು ಹಚ್ಚಿಕೊಳ್ಳುವುದಿಲ್ಲ. ಇಲ್ಲಿ ಸಂರ್ಷದ ಸಂಗತಿಗಳಿವೆ-ಪರಿವರ್ತನೆಯ ಪ್ರಕ್ರಿಯೆಯಿದೆ. ಅಧಿಕಾರದ ಮರುಹೊಂದಾಣಿಕೆಯನ್ನು ಮಾಡಿಕೊಳ್ಳಬೇಕಾಗುತ್ತದೆ.
ಅಭಿವೃದ್ಧಿಯ ಕರ್ತೃಗಳಾಗಿ ಮಹಿಳೆಯರು
ಲಾಗಾಯ್ತಿನಿಂದಲೂ ಅಭಿವೃದ್ಧಿ ಕುರಿತ ಚರ್ಚೆಗಳಲ್ಲಿ ಮಹಿಳೆಯರನ್ನು ಕೇವಲ ಅದರ ಫಲಾನುಭವಿಗಳನ್ನಾಗಿ, ಗ್ರಾಹಕರನ್ನಾಗಿ, ಅನುಭೋಗಿಗಳನ್ನಾಗಿ  ಮಾತ್ರ ಪರಿಗಣಿಸಿಕೊಂಡು ಬರಲಾಗಿದೆ. ಇದನ್ನು ಅಮರ್ತ್ಯಸೆನ್ ಅಸ್ವಸ್ಥತೆಯ ದೃಷ್ಟಿಕೋನ (patient approach)ವೆಂದು ಕರೆದಿದ್ದಾನೆ (ಇದನ್ನು ಇನ್ನೊಂದು ಬಗೆಯಲ್ಲಿ ವೆಲ್‌ಬೀಯಿಂಗ್ ಅಪ್ರೊಚ್ ಎಂದು ಕರೆಯಬಹುದಾಗಿದೆ). ಮಹಿಳೆ ಯರನ್ನು ಹೀಗೆ ಅಭಿವೃದ್ಧಿ ಸಿದ್ಧಾಂತಗಳಲ್ಲಿ ಫಲಗಳನ್ನು ಸ್ವೀಕರಿಸುವ ಗ್ರಾಹಕರೆಂದು ಪರಿಭಾವಿಸಿ ಕೊಂಡು ಬರಲಾಗಿದೆ. ಇದರಿಂದ ಮಹಿಳೆಯರಿಗೆ ತೀವ್ರ ಅನ್ಯಾಯವಾಗಿದೆ. ಈ ಬಗೆಯ ದೃಷ್ಟಿಕೋನವು ಕಲ್ಯಾಣವಾದಿನೆಲೆಗಳನ್ನು ಹೊಂದಿರುವುದು ಕಂಡುಬರುತ್ತದೆ. ಅಮರ್ತ್ಯಸೆನ್ ಇದಕ್ಕೆ ಪ್ರತಿಯಾಗಿ ಪರಿವರ್ತನಾವಾದಿ ದೃಷ್ಟಿಕೋನವನ್ನು ಪ್ರತಿಪಾದಿಸುತ್ತಿದ್ದಾನೆ. ಮಹಿಳೆಯರನ್ನು ಅವನು ಬದಲಾವಣೆಯ ಹರಿಕಾರರೆಂದು ಪರಿಗಣಿಸುತ್ತಾನೆ. ಅವರು ಅಭಿವೃದ್ಧಿಯ ಫಲಾನುಭವಿಗಳೂ ಹೌದು-ಅವರು ಅಭಿವೃದ್ಧಿಯ ವಸ್ತುವೂ ಹೌದು ಮತ್ತು ಅವರು ಅಭಿವೃದ್ಧಿಯ ಕರ್ತೃಗಳೂ ಹೌದು. ಇದನ್ನು ಸೆನ್ ಕರ್ತೃತ್ವವಾದಿ ದೃಷ್ಟಿಕೋನವೆಂದು (agency approach) ಕರೆಯುತ್ತಾನೆ. ಅಮರ್ತ್ಯಸೆನ್ ವೆಲ್‌ಬೀಯಿಂಗ್ ಅಪ್ರೋಮತ್ತು ಏಜೆನ್ಸಿ ಅಪ್ರೋನಡುವೆ ಭಿನ್ನತೆಯನ್ನು ಗುರುತಿಸುತ್ತ್ತಾನೆ. ಈ ಬಗೆಯ ದೃಷ್ಟಿಕೊನದಲ್ಲಿನ  ಬದಲಾವಣೆಯ ಪರಿಣಾಮವಾಗಿ ಮಹಿಳೆಯರಲ್ಲಿ  ಅಭಿವೃದ್ಧಿಗೆ ತಾವು ನೀಡುತ್ತಿರುವ ಕಾಣಿಕೆ ಬಗ್ಗೆ ಅರಿವು ಮೂಡುತ್ತದೆ ಮತ್ತು ಅರು  ಆರ್ಥಿಕತೆಗೆ ಹಾಗೂ ಅಭಿವೃದ್ಧಿಗೆ ನೀಡುತ್ತಿರುವ ಕಾಣಿಕೆಯ ಮಹತ್ವ ಅವರಿಗೆ ತಿಳಿಯುವಂತಾಗುತ್ತದೆ. ಈ ಬಗೆಯ ಅರಿವನ್ನು ಮಹಿಳೆಯರಲ್ಲಿ ಮೂಡಿಸುವ ಅಗತ್ಯವಿದೆ. ತಮ್ಮ ಬದುಕು ಅರ್ಥವಿಲ್ಲದ ಸಂಗತಿಯೆಂಬ ಭಾವನೆ ಅವರ ಮನಸ್ಸಿನಲ್ಲಿ ಭದ್ರವಾಗಿ ಕುಳಿತುಕೊಂಡು ಬಿಟ್ಟಿದೆ. ಆದರೆ ಮಹಿಳೆಯನ್ನು ಕರ್ತೃತ್ವವಾದಿ ದೃಷ್ಟಿಕೋನದಿಂದ ಪರಿಭಾವಿಸಿಕೊಳ್ಳುವುದರ ಮೂಲಕ ಅವರಲ್ಲಿ ಮನೆಮಾಡಿಕೊಂಡಿರುವ ಲಿಂಗ ತಾರತಮ್ಯವಾದಿ ಮನೋಭಾವ ವನ್ನು ಮತ್ತು ಅವರಲ್ಲಿ ಮನೆಮಾಡಿಕೊಂಡಿರುವ ತಮ್ಮ ದುಡಿಮೆಗೆ, ತಮ್ಮ ಬದುಕಿಗೆ ಅರ್ಥವಿಲ್ಲವೆಂಬ ತಪ್ಪು ಭಾವನೆಯನ್ನು ಹೋಗಲಾಡಿಸಬಹುದು. ಅರಿವು ಮತ್ತು ಜಾಗೃತಿ-ಎರಡೂ ಇರುವಂತಹ ಒಂದು, ಅಂದರೆ ಯಾವುದನ್ನು ಇಂಗ್ಲೀಷ್‌ನಲ್ಲಿ ಕಾನ್‌ಸೆಂಟೈಸೇಶನ್ ಅಂತಾ ಕರೆಯುತ್ತಾರೋ, ಅಂತಹ ಪ್ರಕ್ರಿಯೆಗೆ ಮಹಿಳೆಯರನ್ನು ಒಳಪಡಿಸಬೇಕಾಗಿದೆ. ಈ ಬಗೆಯ ಅರಿವು+ಜಾಗೃತಿಗಳಿರುವ ಗುಣವನ್ನು ಮಹಿಳೆಯರು ಬೆಳೆಸಿಕೊಂಡರೆ ಅದು ಮಹಿಳೆಯರಿಗೆ ಪೂರಕವಾದ ಸಾಮಾಜಿಕ ಪರಿವರ್ತನೆಯನ್ನು ಮತ್ತು ಲಿಂಗ ಸಂಬಂಧಿ ಅಭಿವೃದ್ಧಿಯನ್ನು ಸಾಧಿಸಿಕೊಳ್ಳಲು ನೆರವಾಗುತ್ತದೆ.
ಮಹಿಳೆಯರ ಬದುಕನ್ನು ಕೇವಲ ಲೋಕಹಿತಾರ್ಥ ನೆಲೆಯಲ್ಲಿ ಪರಿಭಾವಿಸಿ ಕೊಂಡರೆ ಉಪಯೋಗವಿಲ್ಲ. ಏಕೆಂದರೆ ಅಂತಹ ದೃಷ್ಟಿಕೋನದಿಂದ, ಅಂದರೆ ವೆಲ್‌ಬೀಯಿಂಗ್ ದೃಷ್ಟಿಕೋನದಿಂದ, ಕಲ್ಯಾಣವಾದಿ ದೃಷ್ಟಿಕೋನದಿಂದ,ಅವರಿಗೆ ಒಳ್ಳೆಯ ದಾಗಲೆಂಬ ಅನುಕಂಪವಾದಿ ದೃಷ್ಟಿಕೋನದಿಂದ  ಮಹಿಳೆಯರ ಬದುಕಿನ ಸ್ಥಾನಮಾನ ವನ್ನು ಪರಿವರ್ತಿಸಲು ಸಾಧ್ಯವಿಲ್ಲ. ಏಕೆಂದರೆ ಅಲ್ಲಿ ಅಧಿಕಾರದ ಪ್ರಶ್ನೆಯಿದೆ ಮತ್ತು ಅದಕ್ಕೆ ಅಂಟಿಕೊಂಡಂತೆ ಸಂಘರ್ಷದ ಸಂಗತಿಗಳಿವೆ. ಆದ್ದರಿಂದ ಅವರನ್ನು ಸಂಘರ್ಷಣಾವಾದಿ, ಅಂದರೆ ಮಹಿಳೆಯರ ಸ್ವಹಿತಾಸಕ್ತಿ ನೆಲೆಯಿಂದ ಅದನ್ನು ಪರಿಭಾವಿಸಿಕೊಳ್ಳಬೇಕಾಗಿದೆ. ಯಾವುದನ್ನು ಚೌಕಾಸಿ ಸಂಧಾನದ ದೃಷ್ಟಿಕೋನವೆಂದು ಕರೆಯಲಾಗಿದೆಯೋ ಅಂತಹ ಸಿದ್ಧಾಂತದ ನೆಲೆಯಿಂದ ಮಹಿಳೆಯರ ಬದುಕನ್ನು ಪರಿಭಾವಿಸಿಕೊಳ್ಳುವ ಅಗತ್ಯವಿದೆ. ಮಹಿಳೆಯರ ಬದುಕು ಕೇವಲ ಪರರ ಹಿತಾಸಕ್ತಿಗಾಗಿದೆ ಯೆಂಬುದು ಪುರುಷಶಾಹಿಯು ಕಟ್ಟಿರುವ ಒಂದು ಭ್ರಮೆಯಾಗಿದೆ. ಅದು ಒಂದು ನೆಲೆಯವರೆಗೆ ಸರಿಯಿರಬಹುದು. ಆದರೆ ಅದೇ ಸಾರ್ವತ್ರಿಕ ಸಂಗತಿಯಾಗಬಾರದು. ಮಹಿಳೆಯರ ಮನಸ್ಸ್ಸಿನಲ್ಲಿ ಆಳವಾಗಿ ಬೇರು ಬಿಟ್ಟಿರುವ, ಅಂದರೆ ಅವರಲ್ಲಿ ರಕ್ತಗತವಾಗಿ ಬಿಟ್ಟಿರುವ  ತಮ್ಮ ಬಗೆಗಿನ ನಿರಾಶವಾದಿ ಮತ್ತು ಅಸಹಾಯಕವಾದಿ ದೃಷ್ಟಿಕೋನವನ್ನು ಸರಿಪಡಿಸಬೇಕಾಗಿದೆ. ಅಮತ್ಯ್ಸೆನ್ ಮತ್ತು ಮಾರ್ತ ನುಸ್‌ಬೌಮ್ ವಾದಿಸುತ್ತಿರುವಂತೆ ಮಹಿಳೆಯರು ತಮ್ಮಷ್ಟಕ್ಕೆ ತಾವು ಹಕ್ಕುದಾರಿಕೆಯೆಂಬುದು ಪುರುಷರಿಗೆ ಮಾತ್ರವೆಂಬ ನಂಬಿಕೆಯನ್ನು ಬಲವಾಗಿ ರಕ್ತಗತ ಮಾಡಿಕೊಂಡುಬಿಟ್ಟಿದ್ದಾರೆ. ಈ ಬಗೆಯ ನಂಬಿಕೆ ಯಿಂದಾಗಿ ಮಹಿಳೆಯರಿಗೆ ತಮ್ಮ ದುಡಿಮೆಯ ಮಹತ್ವದ ಬಗ್ಗೆ ತಮಗೆ ವಿಶ್ವಾಸವಿಲ್ಲ ದಿರುವುದರಿಂದಾಗಿ ಲಿಂಗ ಸಮಾನತೆಯನ್ನು ಸಾಧಿಸಿಕೊಳ್ಳುವುದು ಸುಲಭದ ಸಂಗತಿ ಯಲ್ಲ. ಈ ಭ್ರಮೆಯನ್ನು ಹೊಡೆದೋಡಿಸಬೇಕಾಗಿದೆ. ಮಹಿಳೆಯರ ಚೌಕಾಸಿ ಸಂಧಾನದ ಸಾಮರ್ಥ್ಯವನ್ನು ಅಧಿಕಗೊಳಿಸಬೇಕಾಗಿದೆ. ಮಹಿಳೆಯರಿಗೆ ಅಂತಹ ಚೌಕಾಸಿ ಸಂಧಾನಾತ್ಮಕ ದೃಷ್ಟಿಕೋನದ ಅಗತ್ಯವಿಲ್ಲವೆಂದು ಹೇಳಲಾಗುತ್ತಿದೆ. ಈ ಬಗೆಯ ಉಪದೇಶವನ್ನು ಕೈಬಿಡಬೇಕು. ಅವರು ಅಂತಹ ವ್ಯಾವಹಾರಿಕ ದೃಷ್ಟಿಕೋನವನ್ನು ಅಂದರೆ ಸ್ವಹಿತಾಸಕ್ತಿ ಪರವಾದ ಧೋರಣೆಯನ್ನು ಪ್ರಜ್ಞಾಪೂರ್ವಕವಾಗಿ ಬೆಳೆಸಿಕೊಳ್ಳ ಬೇಕಾಗಿದೆ.
ಮಹಿಳೆಯರಿಗೆ ಒಳ್ಳೆಯದಾಗಬೇಕೆಂದು ಬಯಸುವುದು ಬೇರೆ. ಅವರನ್ನು ಅಭಿವೃದ್ಧಿಯ ಕರ್ತೃಗಳೆಂದು ಪರಿಗಣಿಸುವುದು ಬೇರೆ. ಮಹಿಳೆಯರಿಗೆ ಗೌರವ ಕೊಡಬೇಕೆಂದು ಒತ್ತಾಯಿಸುವುದು ಬೇರೆ. ಅವರಿಗೆ ಆಸ್ತಿಯ ಹಕ್ಕನ್ನು ನೀಡುವುದು ಬೇರೆ. ಇದು ಸಂಘರ್ಷವಾದಿ ದೃಷ್ಟಿಕೋನ. ಅವರಿಗೆ ಒಳ್ಳೆಯದಾಗಬೇಕೆಂದು ಬಯ ಸುವುದು ಅಗತ್ಯ. ಅವರಿಗೆ ಗೌರವ ನೀಡಬೇಕೆಂದು ಒತ್ತಾಯಿಸುವುದು ಅಪೇಕ್ಷಣೀಯ. ಅವರ ಸಾಮಾಜಿಕ ಸ್ಥಾನಮಾನ ಉತ್ತಮಗೊಳ್ಳಲು ಮೇಲೆ ತಿಳಿಸಿರುವ ಗೌರವ ನೀಡಬೇಕು ಮತ್ತು ಒಳ್ಳೆಯದಾಗಬೇಕು ಎಂಬ ಸದಾಶಯಗಳು ಬೇಕಾಗುತ್ತವೆ. ಆದರೆ ಅವೆರಡೂ ಒಂದೇ ಅಲ್ಲ. ಅಂದರೆ ಸಹಕಾರವಾದಿ ಮತ್ತು ಸಂಘರ್ಷವಾದಿ ದೃಷ್ಟಿಕೋನಗಳ ನಡುವೆ ಸಂಬಂಧವಿದ್ದರೂ ಅವೆರಡೂ ಒಂದೇ ಅಲ್ಲ. ಅವುಗಳ ನಡುವೆ ಸಂಬಂಧವಿದೆ. ಆದರೆ ಅದು ಬಿಂಬಕ ಸ್ವರೂಪದ್ದಲ್ಲ. ಮಹಿಳೆಯರ ಬಗೆಗಿನ ಸದಾಶಯ ಮತ್ತು ಮಹಿಳೆಯರ ಸ್ಥಾನಮಾನ ಇವೆರಡರ  ನಡುವೆ ಅನುಲೋಮ ಸಂಬಂಧವಿದೆಯೆಂದು ಭಾವಿಸುವುದಕ್ಕೆ ನಮಗೆ ಆಧಾರಗಳೇನಿಲ್ಲ. ಸದಾಶಯಗಳಿಂದ ಮಹಿಳೆಯರ ಬದುಕು ಉತ್ತಮಗೊಂಡುಬಿಡುವುದಿಲ್ಲ. ಸರ್ಕಾರಗಳು ಮಹಿಳೆಯರ ಅಭಿವೃದ್ಧಿಗೆ ಸಂಬಂಧಿಸಿದಂತೆ ಕಲ್ಯಾಣವಾದಿ ದೃಷ್ಟಿಕೋನವನ್ನು ಬಿಟ್ಟುಬಿಡಬೇಕು. ಇಲ್ಲಿನ ಅಗತ್ಯವೆಂದರೆ ಪರಿವರ್ತನಾಶೀಲ ದೃಷ್ಟಿಕೋನ. ಅವರ ಸ್ಥಿತಿಗತಿ ಬದಲಾದರೆ ಸಾಕಾಗುವುದಿಲ್ಲ. ಅವರ ಸ್ಥಾನಮಾನ ಬದಲಾಗಬೇಕು. ಅಭಿವೃದ್ಧಿಯಲ್ಲಿ ಅವರ ಸಹಭಾಗಿತ್ವವು ಪುರುಷರ ಸಹಭಾಗಿತ್ವದಷ್ಟೇ ಮಹತ್ವವಾದುದೆಂಬ ಸ್ಥಿತಿಯನ್ನು ನಿರ್ಮಿಸಬೇಕಾಗಿದೆ. ಮಹಿಳೆಯರು ತಾವೇನಾಗಬೇಕೆಂದಿದ್ದಾರೊ ಅದರಂತಾಗುವುದಕ್ಕೆ ಮತ್ತು ತಾವು ಏನು ಮಾಡಬೇಕೆಂದಿದ್ದಾರೋ ಅದನ್ನು ಮಾಡುವುದಕ್ಕೆ ಅಗತ್ಯವಾದ ಸ್ವಾತಂತ್ರ್ಯ ಮತ್ತು ಸಾಮರ್ಥ್ಯ ಒದಗಿಸುವ ಪ್ರಕ್ರಿಯೆಯನ್ನು ಲಿಂಗ ಸಂಬಂಧಿ ಅಭಿವೃದ್ಧಿಯೆಂದು ಹೇಳಬಹುದು. ಈ ದಿಶೆಯಲ್ಲಿ ಮಹಿಳೆಯರ ಅಭಿವೃದ್ಧಿಗೆ ಅಗತ್ಯವಾದ ಕ್ರಮಗಳನ್ನು ತೆಗೆದುಕೊಳ್ಳಬೇಕಾಗುತ್ತದೆ. ಸಮಾಜದಲ್ಲಿ ಒದಗಿ ಬರುವ ಅವಕಾಶಗಳನ್ನು ಧಾರಣೆ ಮಾಡಿಕೊಳ್ಳಲು ಅಗತ್ಯವಾದ ‘ಸಾಮರ್ಥ್ಯ ಹಾಗೂ ಸ್ವಾತಂತ್ರ್ಯವನ್ನು ಮಹಿಳೆಯರಿಗೆ ಒದಗಿಸಿ ಕೊಡುವ ಬಗ್ಗೆ ಮತ್ತು ಅವು ಅವರಿಗೆ ಒದಗಿ ಬರುವಂತೆ ಮಾಡುವ ಬಗ್ಗೆ ನಾವು ಚಿಂತಿಸಬೇಕಾಗಿದೆ. 
ಕುಟುಂಬ : ಸಹಕಾರ ಮತ್ತು ಸಂಘರ್ಷಗಳನ್ನೊಳಗೊಂಡ ಸಂಯುಕ್ತ ಸಂಸ್ಥೆ
ಕುಟುಂಬ, ಕುಟುಂಬ ಸಂಬಂಧಗಳು-ಇವುಗಳನ್ನು ನಮ್ಮ ಸಮಾಜದ ಸಂದರ್ಭದಲ್ಲಿ ಅತಿಯಾಗಿ ವೈಭವೀಕರಿಸಲಾಗಿದೆ. ಅದಕ್ಕೆ ಪವಿತ್ರವಾದ ಮತು ಒಂದು ಬಗೆಯಲ್ಲಿ ಧಾರ್ಮಿಕವಾದ, ಸಾಂಸ್ಥಿಕವಾದ ರೂಪವನ್ನು ನೀಡಲಾಗಿದೆ. ಕುಟುಂಬವು ಅದರ ಎಲ್ಲ ಸದಸ್ಯರ ಹಿತಾಸಕ್ತಿಗಳನ್ನು ಕಾಪಿಡುತ್ತದೆಯೆಂದು ನಂಬಲಾಗಿದೆ. ಒಂದು ನೆಲೆಯಲ್ಲಿ ಇವೆಲ್ಲ ಸರಿಯಿರಬಹುದು. ಅದು ತನ್ನ ಸದಸ್ಯರಿಗೆ ಒಂದು ರೀತಿಯ ಭದ್ರತೆಯನ್ನು ನೀಡುತ್ತಿರಬಹುದು. ಆದರೆ ಅದರ ಲಿಂಗ ಸಂಬಂಧಿ ಆಯಾಮವು ನಾವು ತಿಳಿದು ಕೊಂಡಿರುವಷ್ಟು ಅಥವಾ ಅದನ್ನು ವೈಭವೀಕರಿಸಿರುವಂತೆ ಅದು ಆದರ್ಶ ಸ್ವರೂಪದಲ್ಲೇನು ಕೆಲಸ ಮಾಡುತ್ತಿಲ್ಲ. ಅಮರ್ತ್ಯಸೆನ್ ಅದನ್ನು ಸಹಕಾರ-ಸಂಘರ್ಷಗಳ  ಸಂಯುಕ್ತ ಸಂಸ್ಥೆಯೆಂದು ಪರಿಭಾವಿಸಿಕೊಳ್ಳುತ್ತಾನೆ. ಅಲ್ಲಿ ಕುಟುಂಬ ಸದಸ್ಯರ ನಡುವೆ ಸಹಕಾರವಿರುತ್ತದೆ. ಅಲ್ಲಿ ಸಹಬಾಳ್ವೆಯ ಸಂಗತಿಗಳಿರುತ್ತವೆ. ಸದಸ್ಯರು ಸಹಕಾರಿ ಧೋರಣೆ ತಳೆಯುವುದರಿಂದ ಅವರಿಗೆ ಅಲ್ಲಿ ಭದ್ರತೆ ದೊರೆಯುತ್ತದೆ. ಇದು ನಿಜ. ಆದರೆ ಅಲ್ಲಿ ಸದಸ್ಯರ ನಡುವೆ ಸಂಘರ್ಷದ, ಚೌಕಾಸಿಯ ಸಂಗತಿಗಳು ಇಲ್ಲವೆಂದು ತಿಳಿಯುವುದು ಸರಿಯಲ್ಲ. ಏಕೆಂದರೆ ಕುಟುಂಬದ ಮಹಿಳಾ ಸದಸ್ಯರು ಅನೇಕ ಬಗೆಯ ತಾರತಮ್ಯಗಳನ್ನು ಕುಟುಂಬದೊಳಗೆ ಎದುರಿಸುತ್ತಿರುತ್ತಾರೆ. ಅವರನ್ನು ಕುಟುಂಬದ ಜೊತೆ ಸಮೀಕರಿಸಲಾಗುತ್ತದೆ. ಮಹಿಳೆಯರನ್ನು ಕುಟುಂಬಕ್ಕಾಗಿ, ಅದರ ಏಳಿಗೆಗಾಗಿ ಬದುಕಿರುವ ಜೀವಿಯೆಂದು, ಅದಕ್ಕಾಗಿ ಅವಳು ತ್ಯಾಗಮಾಡಬೇಕೆಂದು ಪ್ರತಿಪಾದಿಸಲಾಗುತ್ತಿದೆ. ಕುಟುಂಬದ ಏಳಿಗೆಯಲ್ಲಿ ಮಹಿಳೆಯರ ಬದುಕಿನ ಸಾರ್ಥಕತೆ ಅಡಗಿದೆಯೆಂದು ತಿಳಿಯಲಾಗಿದೆ. ಕುಟುಂಬದಲ್ಲಿ ಅದರ ಮಹಿಳಾ ಸದಸ್ಯರಿಗೆ ಅನ್ಯಾಯ ಅಥವಾ ಶೋಷಣೆ ಸಾಧ್ಯವೇ ಇಲ್ಲವೆಂದು ವಾದಿಸಲಾಗುತ್ತಿದೆ. ಒಂದು ವೇಳೆ ಅಂತಹದ್ದೇನಾದರೂ ಇದ್ದರೆ ಅದು ಕೇವಲ ಕುಟುಂಬದ ಅಂದರೆ ಅದರ ಎಲ್ಲ ಸದಸ್ಯರ ಹಿತಾಸಕ್ತಿಗಳನ್ನು ರಕ್ಷಿಸುವ ಸಲುವಾಗಿರುತ್ತದೆ. ಮಹಿಳೆಯರನ್ನು ಕುಟುಂಬ ದೊಂದಿಗೆ ಸಮೀಕರಿಸಿದ್ದರೆ, ಅವರ ಬದುಕನ್ನು ಕುಟುಂಬದ ಏಳಿಗೆಯೊಂದಿಗೆ ತಳುಕು ಹಾಕಿದ್ದರೆ ಅದು ಸಹಜವಾದ ಸಂಗತಿಯೇ ವಿನಾ ಅದು ಅವಳಿಗೆ ಮಾಡಿದ ತಾರತಮ್ಯವಲ್ಲವೆಂದು ಹೇಳಲಾಗುತ್ತಿದೆ. ಒಂದು ವೇಳೆ ಹಾಗೇನಾದರು ತಾರತಮ್ಯ ಅಥವಾ ಅನ್ಯಾಯ ಸಂಭವಿಸಿದರೆ ಅದು ಕುಟುಂಬದ ಹಿತಕ್ಕಾಗಿ ನಡೆದಿರುತ್ತದೆ.ಅದನ್ನು ಮಹಿಳೆಯರ ಶೋಷಣೆಯೆಂದು ಹೇಳುವುದು ಸರಿಯಲ್ಲವೆಂದು ಸಮಜಾಯಿಷಿ ನೀಡಲಾಗುತ್ತಿದೆ. ಕುಟುಂಬ ಹಿತಕ್ಕಾಗಿ ಅಲ್ಲಿನ ತಾರತಮ್ಯವನ್ನು ಮಹಿಳೆಯರು ಸಹಿಸಿಕೊಳ್ಳಬೇಕೆಂದು ಹೇಳಲಾಗುತ್ತಿದೆ. ಇಂತಹ ಕುಟುಂಬ ಸಂಬಂಧಗಳನ್ನು ಬದಲಾಯಿಸಬೇಕೆಂದರೆ ಅಲ್ಲಿ ಸಂಘರ್ಷಗು ಅನಿವಾರ್ಯವಾಗಿಬಿಡುತ್ತವೆ. ಮಹಿಳೆ ಯರು ಅಲ್ಲಿ ತಾರತಮ್ಯವನ್ನು, ಶೋಷಣೆಯನ್ನು, ದೌರ್ಜನ್ಯವನ್ನು, ಹಿಂಸೆಯನ್ನು ಸಹಿಸಿಕೊಳ್ಳುತ್ತಿದ್ದರೆ ಅದು ಅವರ ಜೈವಿಕ ಗುಣದಿಂದಾಗಿಯಲ್ಲ. ಅದು ಕೇವಲ ಅವರಿಗೆ ಅದನ್ನು ಪ್ರಶ್ನಿಸುವದಕ್ಕಾಗುತ್ತಿಲ್ಲವೆಂಬ ಕಾರಣಕ್ಕೆ ಮಾತ್ರವೆ ವಿನಾ ಅಥವಾ ಅಲ್ಲಿ ಸಹಕಾರದ ಧೋರಣೆಗೆ ಪ್ರತಿಯಾಗಿ ಸಂಘರ್ಷದ ಧೋರಣೆಯನ್ನು ತಳೆಯುವುದು ಅವರಿಗೆ ಸಾಧ್ಯವಿಲ್ಲವೆಂಬ ಕಾರಣಕ್ಕೆ ವಿನಾ ಅದು ತನ್ನ ವಿಧಿ ಅಥವಾ ಅದು ತಾನು ಸಹಿಸಿಕೊಳ್ಳಬೇಕಾದ ಜೈವಿಕ ನಿಯತಿಯೆಂಬ ಕಾರಣಕ್ಕಲ್ಲವೆಂಬುದನ್ನು ನಾವು ತಿಳಿದುಕೊಳ್ಳಬೇಕು. ಲಿಂಗ ಸಂಬಂಧಿ ಅಭಿವೃದ್ಧಿಯೆಂದರೆ ಮಹಿಳೆಯರಿಗೆ ಕುಟುಂಬದಲ್ಲಿರುವ ಲಿಂಗ ಸಂಬಂಧಿ ತಾರತಮ್ಯವಾದಿ ನೆಲೆಗಳನ್ನು ಮತ್ತು ಅದರ ಪುರುಷಶಾಹಿ ನೆಲೆಗಳನ್ನು ಪ್ರಶ್ನಿಸಲು, ಅದನ್ನು ದಿಕ್ಕರಿಸಲು, ಅದಕ್ಕೆ ಸವಾಲೊಡ್ಡುಲು ಅಗತ್ಯವಾದ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯಗಳನ್ನು ಒದಗಿಸುವುದೇ ಆಗಿದೆ. ಮಹಿಳೆಯರು ಅನೇಕ ಕುಟುಂಬ ಸಂಬಂಧಿ ಅಸಮಾನತೆಗಳನ್ನು ಎದುರಿಸುತ್ತಿದ್ದಾರೆ. ಅಲ್ಲಿ ಹಿಂಸೆಯನ್ನು, ಶೋಷಣೆೆಯನ್ನು, ದೌರ್ಜನ್ಯವನ್ನು, ದೈಹಿಕ ಅಭದ್ರತೆಯನ್ನು ಅವರು ಎದುರಿಸುತ್ತಿದ್ದರೆ ಅದು ಅವರ ಆಯ್ಕೆಗೆ ಪ್ರತಿಯಾಗಿ ಅವು ಅವರಿಗೆ ಅನಿವಾರ್ಯವಾಗಿರುತ್ತವೆ. ಪುರುಷಶಾಹಿಯು ಅದನ್ನು ಮಹಿಳೆಯ ಆಯ್ಕೆಯೆಂದು, ಅದು ಇರಬೇಕಾದುದೇ ಆ ರೀತಿಯಲ್ಲೆಂದು ಪ್ರತಿಪಾದಿಸುತ್ತಿದೆ. ನಿಜಕ್ಕೂ ಮಹಿಳೆಯರಿಗೆ ಅಲ್ಲಿ ಅಂದರೆ ಕುಟುಂಬದೊಳಗೆ ಆಯ್ಕೆಯ ಸ್ವಾತಂತ್ರ್ಯವನ್ನು ಮತ್ತು ಅದಕ್ಕೆ ಸಂಬಂಧಿಸಿದಂತೆ ಸಾಮರ್ಥ್ಯವನ್ನು ಒದಗಿಸಿದರೆ ಅವರು ಅಂತಹ ಹಿಂಸಾತ್ಮಕ ಸಂಬಂಧಗಳನ್ನು ತಿರಸ್ಕರಿಸುವುದು ಸಹಜ. ಆದರೆ ಇಂದು ಮಹಿಳೆಯರು ಅಂತಹ ಸಂಬಂಧಗಳನ್ನು ತಿರಸ್ಕರಿಸುವ ಸ್ಥಿತಿಯಲ್ಲಿಲ್ಲ. ಅವರು ಅನಿವಾರ್ಯವಾಗಿ ಕುಟುಂಬ ಸಂಬಂಧಿ ಹಿಂಸೆ, ದೌರ್ಜನ್ಯ, ತಾರತಮ್ಯಗಳನ್ನು ಹಾಗೂ ಅಸಮಾನತೆಗಳನ್ನು  ಎದಿರಿಸಬೇಕಾಗಿದೆ. ಇದು ಮಹಿಳೆಯರು ಪ್ರಕೃತಿದತ್ತವಾಗಿ ಅನುಭವಿಸಬೇಕಾದ ಸಂಗತಿಯೆಂದು ಹೇಳಲಾಗುತ್ತಿದೆ. ಆದರೆ ಅದು ಸರಿಯಲ್ಲ.
ಸಾಂಪ್ರದಾಯಿಕ ಕುಟುಂಬ ವ್ಯವಸ್ಥೆಯಲ್ಲಿ ಮಹಿಳೆಯನ್ನು ಕೇವಲ ಸಾಧನವಾಗಿ, ಕೇವಲ ಒಂದು ವಸ್ತುವಾಗಿ, ಸಂಪನ್ಮೂಲವಾಗಿ ನೋಡಲಾಗುತ್ತದೆ. ಅವಳನ್ನು ಕುಟುಂಬದ ಗುರಿಯನ್ನಾಗಿ ಅಥವಾ ಕುಟುಂಬದ ಅವಿಭಾಜ್ಯ ವ್ಯಕ್ತಿಯಾಗಿ ನೋಡುವ ಪರಿಪಾಠ ಅಲ್ಲಿ ಕಂಡು ಬರುವುದಿಲ್ಲ. ಆಕೆಯನ್ನು ಕುಟುಂಬಕ್ಕಾಗಿ ಮೀಸಲಿಟ್ಟ ಉಪಕರಣ ವೆಂಬಂತೆ ಕಾಣಲಾಗುತ್ತದೆ. ಅವಳು ಕೇವಲ ಸಂತಾನೋತ್ಪತ್ತಿಯ ಸಾಧನ ಮಾತ್ರ ವಾಗಿದ್ದಾಳೆ. ಆಕೆಯನ್ನು ಒಬ್ಬ ವ್ಯಕ್ತಿಯನ್ನಾಗಿ, ಆಸೆ-ಆಕಾಂಕ್ಷೆಗಳಿರಬಹುದಾದ ಜೀವಿಯಾಗಿ, ಅವಳಿಗೂ ಒಂದು ಸ್ವಂತದ್ದು ಎನ್ನಬಹುದಾದ ಬದುಕು ಇರುತ್ತದೆಯೆಂಬ ನೆಲೆಯಿಂದ, ಕುಟುಂಬದ ಹಿತದಂತೆ  ಅವಳ ಹಿತವೂ ಒಂದಿರುತ್ತದೆಯೆಂಬ ನೆಲೆಯಲ್ಲಿ ಪರಿಭಾವಿಸಿಕೊಳ್ಳುವ ಕ್ರಮವು ಸಂಪೂರ್ಣವಾಗಿ ಮಾಯವಾಗಿ ಬಿಟ್ಟಿದೆ. ಮಾರ್ತ ನುಸ್‌ಬೌಮ್ ತನ್ನ ಕೃತಿಯೊಂದರಲ್ಲಿ ಕುಟುಂಬವೆಂಬುದು ವಾತ್ಸಲ್ಯದ ಗೂಡು ಹೌದು ಮತ್ತು ಅದು ಹಿಂಸೆಯ, ದೌರ್ಜನ್ಯದ ಆಕರವೂ ಹೌದು ಎಂಬುದನ್ನು ತೋರಿಸಿ ಕೊಟ್ಟಿದ್ದಾಳೆ (೨೦೦೦:೨೪೧-೨೯೭). ಅದು ಸದ್ಗುಣಗಳ ಗನಿಯೂ ಹೌದು ಮತ್ತು ಲಿಂಗ ಸಂಬಂಧಿ ಅಸಮಾನತೆಗಳನ್ನು ಹಡೆಯುವ ಗಣಿಯೂ ಹೌದು. ಲಿಂಗ ಸಂಬಂಧಿ ಅಭಿವೃದ್ಧಿ ಮೀಮಾಂಸೆಯು ಯಾವುದೇ ಸಂದರ್ಭದಲ್ಲೂ ಮಹಿಳೆಯರನ್ನು ಸಾಧನವನ್ನಾಗಿ ಪರಿಭಾವಿಸಿಕೊಳ್ಳುವುದನ್ನು ವಿರೋಧಿಸುತ್ತದೆ. ಕುಟುಂಬದ ಎಲ್ಲ ಸದಸ್ಯರನ್ನು ಅಲ್ಲಿ ಅಭಿವೃದ್ಧಿಯು ಒಳಗೊಳ್ಳಬೇಕಾದ ಗುರಿಯೆಂದೂ ಮತ್ತು ಅವರು ಅಂತಹ ಬದಲಾವಣೆಯ ಕರ್ತೃಗಳೆಂದು ಇಲ್ಲಿ ಪರಿಭಾವಿಸಿಕೊಳ್ಳಲಾಗುತ್ತದೆ. ಅಭಿವೃದ್ಧಿ ಪ್ರಕ್ರಿಯೆಯು ಮಹಿಳೆಯರನ್ನು ವಸ್ತುಗಳಾಗಿ ಮತ್ತು ವ್ಯಕ್ತಿಗಳಾಗಿ ಎರಡೂ ನೆಲೆಗಳಲ್ಲಿ  ಒಳಗೊಳ್ಳುತ್ತದೆ ಎಂಬ ಸಂಗತಿಯನ್ನು ಲಿಂಗ ಸಂಬಂಧಿ ಅಭಿವೃದ್ಧಿ ಸಿದ್ಧಾಂತವು ಪ್ರತಿಪಾದಿಸುತ್ತದೆ. ಅಮರ್ತ್ಯಸೆನ್ ಮತ್ತು ಮಾರ್ತ್ ನುಸ್‌ಬೌಮ್ ಅಭಿವೃದ್ಧಿ ಕುರಿತಂತೆ ರೂಪಿಸಿರುವ ಧಾರಣಾ ಸಾಮರ್ಥ್ಯ ವರ್ಧನಾ ಸಿದ್ಧಾಂತದಲ್ಲಿ  ಕುಟುಂಬದ ಎಲ್ಲ ಸದಸ್ಯರನ್ನು ಅಭಿವೃದ್ಧಿಯ ಅಂತಿಮ ಗುರಿಯೆಂದು ಪರಿಗಣಿಸಲಾಗುತ್ತದೆ. ಪುರುಷರ ನೆಲೆಯಿಂದಲೆ ಮಹಿಳೆಯರ ಬದುಕಿಗೆ ಅರ್ಥ ಬರಬೇಕಾಗಿಲ್ಲ. ಅವರವರ ಬದುಕಿಗೆ ಅವರವರ ಕರ್ತೃತ್ವದಿಂದ, ಅವರವರ ಧಾರಣಾ ಸಾಮರ್ಥ್ಯದಿಂದ ಅವರವರ ಬದುಕು ಸಾರ್ಥಕ್ಯವನ್ನು ಕಂಡುಕೊಳ್ಳಬಹುದು. ಕುಟುಂಬದ ಮೂಲದಲ್ಲಿರುವ ಸಂಘರ್ಷದ ಸಂಗತಿಗಳನ್ನು ಮರೆಮಾಚಿ ಅಥವಾ ಹತ್ತಿಕ್ಕಿ  ಅದರ ಸಹಕಾರದ ನೆಲೆಗಳನ್ನು ಮಾತ್ರ ವೈಭವೀಕರಿಸುವುದರಿಂದ ಮಹಿಳೆಯರಿಗೆ ಅಲ್ಲಿ ನ್ಯಾಯ ದೊರೆಯುವುದು ಸಾಧ್ಯವಿಲ್ಲ. ಕುಟುಂಬವನ್ನು ಹೀಗೆ ಸಹಕಾರದ ಮತ್ತು ಸಂಘರ್ಷದ ಮೂಲವನ್ನಾಗಿ ಪರಿಭಾವಿಸಿಕೊಂಡಾಗ ಮಾತ್ರ ನಮಗೆ ಅಲ್ಲಿ ುಹಿಳೆಯರ ಸ್ಥಿತಿಗತಿಗಳನ್ನು ತಿಳಿದುಕೊಳ್ಳಲು ಸಾಧ್ಯವಾಗುತ್ತದೆ. ಇಂತಹ ದೃಷ್ಟಿಕೋನವನ್ನು ಧಾರಣಾ ಸಾಮರ್ಥ್ಯ ವರ್ಧನಾ ಸಿದ್ಧಾಂತವನ್ನು ಆಧರಿಸಿದ ಲಿಂಗ ಸಂಬಂಧಿ ಅಭಿವೃದ್ಧಿ ಮೀಮಾಂಸೆ ಪ್ರತಿಪಾದಿಸುತ್ತದೆ (ನೋಡಿ : ಅನುಬಂಧ : ೨).
ಮುಂದಿನ ಗುರಿ ಮತ್ತು ಅದರ  ದಾರಿ
ಕರ್ನಾಟಕವು ಲಿಂಗ ಸಮಾನತೆಯ ದೃಷ್ಟಿಯಿಂದ ಉತ್ತಮ ಸಾಧನೆಯನ್ನು ಸಾಧಿಸಿಕೊಂಡಿದೆ. ಈಗ ಸಾಧಿಸಿಕೊಂಡಿರುವ ಪ್ರಗತಿಯನ್ನು ಅದು ಕಾಯ್ದುಕೊಂಡು ಹೋಗಬೇಕು ಹಾಗೂ ಲಿಂಗ ಸಮಾನತೆಗೆ ಸಂಬಂಧಿಸಿದಂತೆ ಹೆಚ್ಚಿನ ಸಾಧನೆಗಾಗಿ ಪ್ರಯತ್ನಿಸಬೇಕು. ಅಭಿವೃದ್ಧಿಯು ತನ್ನಷ್ಟಕ್ಕೆ ತಾನು ಲಿಂಗ ಸಮಾನತೆಯನ್ನು ತಂದು ಕೊಡುತ್ತದೆಯೆಂಬ ನಂಬಿಕೆಯು  ಇಂದು ಹುಸಿಯಾಗಿಬಿಟ್ಟಿದೆ. ಲಿಂಗ ಸಮಾನತೆಗಾಗಿ ಪ್ರಜ್ಞಾಪೂರ್ವಕ ಪ್ರಯತ್ನ ಮಾಡಬೇಕಾಗುತ್ತದೆ ಮತ್ತು ಅಂತಹ ದೃಷ್ಟಿಕೋನವನ್ನು ಬೆಳೆಸಿಕೊಳ್ಳಬೇಕಾಗುತ್ತದೆ. ಮಹಿಳೆಯರ ಸಂಘರ್ಷಣಾತ್ಮಕ ಅಗತ್ಯಗಳನ್ನು ಗುರುತಿಸಿಕೊಂಡು ಅವುಗಳನ್ನು ಪೂರೈಸಿಕೊಳ್ಳಲು ಅಗತ್ಯವಾದ ಕ್ರಮಗಳ ಬಗ್ಗೆ ನಾವು ಯೋಚಿಸಬೇಕಾಗಿದೆ. ಲಿಂಗ ಸಮಾನತೆಯ ಗುರಿಗಿಂತ ನಾವು ಮುಂದೆ ಹೋಗಬೇಕಾಗಿದೆ. ಮಹಿಳೆಯರ ಸ್ವಾಯತ್ತ ಬದುಕಿನ ಬಗ್ಗೆ ನಮ್ಮ ಗುರಿಯಿರಬೇಕು. ಮಹಿಳೆಯರು ಪುರುಷರಂತಾಗುವುದು ಲಿಂಗ ಸಮಾನತೆಯ ಉದ್ಧೇಶವಾಗಬಾರದು. ಲಿಂಗ ಸಮಾನತೆಯೆಂಬುದು ಕೇವಲ ಮಹಿಳೆಯರಿಗೆ ಸಂಬಂಧಿಸಿದ ಸಂಗತಿಯಲ್ಲ.  ಅದು ಸಮಾಜಕ್ಕೆ ಮತ್ತು ಪುರುಷರಿಗೂ ಸಂಬಂಧಿಸಿದ ಸಂಗತಿಯಾಗಿದೆ. ಲಿಂಗ ತಾರತಮ್ಯವಾದಿ ಮನೋಭಾವವೆಂಬುದು ಮಹಿಳೆಯರಲ್ಲೂ ಕಂಡು ಬರುತ್ತದೆ. ಗಂಡು ುಗುವಿನ ಬಗ್ಗೆ ಮಹಿಳೆಯರಿಗಿರುವ ವ್ಯಾಮೋಹದಲ್ಲಿ ಇದನ್ನು ಕಾಣಬಹುದು. ಮಹಿಳೆೆಯರಲ್ಲೂ ಲಿಂಗ ತಾರತಮ್ಯ ಮನೋಭಾವವಿದ್ದರೆ ಅದಕ್ಕೆ ಸಾಮಾಜಿಕೀಕರಣವು ಕಾರಣವಾಗಿರುತ್ತದೆ.
ಮಹಿಳೆಯರ ಅನೇಕ ಗುಣಗಳನ್ನು ಪುರುಷರು ಮೈಗೂಡಿಸಿಕೊಳ್ಳಬೇಕಾಗುತ್ತದೆ. ಒಟ್ಟಾರೆ ಮಹಿಳೆಯರಿಗೂ ಒಂದು ಬದುಕಿದೆ ಎಂಬುದನ್ನು ನಾವು ಮೊದಲು ಅರ್ಥ ಮಾಡಿಕೊಳ್ಳಬೇಕು. ಅವರಿಗೂ ಆಸೆ-ಆಕಾಂಕ್ಷೆಗಳಿರಬಹುದೆಂಬ ಸಂಗತಿಯನ್ನು ನಾವು ತಿಳಿದುಕೊಳ್ಳಬೇಕಾಗಿದೆ. ಈ ದಿಶೆಯಲ್ಲಿ ಪ್ರಸ್ತುತ ಪ್ರಬಂಧ, ಇಲ್ಲಿನ ಚರ್ಚೆ ಮತ್ತು ಇಲ್ಲಿ ಎತ್ತಿರುವ ಪ್ರಶ್ನೆಗಳು ಅಭಿವೃದ್ಧಿಯ ಲಿಂಗ ಸಂಬಂಧಿ ಆಯಾಮಗಳನ್ನು ಸರಿಯಾದ ಚೌಕಟ್ಟಿನಲ್ಲಿ ಅರ್ಥ ಮಾಡಿಕೊಳ್ಳಲು ಸಹಾಯಕವಾಗುತ್ತದೆಯೆಂದು ಭಾವಿಸಲಾಗಿದೆ. ಈ ಪ್ರಬಂಧದಲ್ಲಿ ಎತ್ತಿರುವ ವಿಷಯ ಕುರಿತಂತೆ ಸಹೃದಯರು  ಅನುಸಂಧಾನ ನಡೆಸಬಹುದಾಗಿದೆ, ಇದಕ್ಕೆ ಸಂಬಂಧಿಸಿದಂತೆ ಪ್ರಶ್ನೆಗಳನ್ನು ಎತ್ತಬಹುದಾಗಿದೆ ಮತ್ತು ತಮ್ಮ ನಿಲವನ್ನು ಹಾಗೂ ವಿಚಾರಗಳನ್ನು  ಮಂಡಿಸಬಹುದಾಗಿದೆ. ಪ್ರಶ್ನೆ ಮಾಡುವುದೆ ನಮ್ಮ ತಿಳುವಳಿಕೆಯ ವ್ಯಾಪ್ತಿಯನ್ನು ವಿಸ್ತತಗೊಳಿಸಿಕೊಳ್ಳಲು ಇರುವ ಪ್ರಧಾನ ಮಾರ್ಗವಾಗಿದೆ. ಪ್ರಜಾಪ್ರಭುತ್ವದ ಅಡಿಪಾಯವೆಂದರೆ ಭಿನ್ನಾಭಿಪ್ರಾಯವನ್ನು ಸಹಿಸಿ ಕೊಳ್ಳುವುದು ಮತ್ತು ಭಿನ್ನಾಭಿಪ್ರಾಯವನ್ನು ವ್ಯಕ್ತಪಡಿಸಲು ಅಗತ್ಯವಾದ ಸ್ವಾತಂತ್ರ್ಯವನ್ನು ನೀಡುವುದು. ಅನುಸಂಧಾನಾತ್ಮಕ ಸರ್ಕಾರವಿರುವ ವ್ಯವಸ್ಥೆಯನ್ನೇ ಅಮರ್ತ್ಯಸೆನ್ ಪ್ರಜಾಪ್ರಭುತ್ವವೆಂದು ಕರೆಯುತ್ತಾನೆ (ಜೀನ್‌ಡೀಜ್, ಅಮತ್ಯರ್ಸೆನ್: ೨೦೦೨). ಮಹಿಳೆ ಯರು ತಮ್ಮ ಬದುಕನ್ನು ಕುರಿತಂತೆ ತೀರ್ಮಾನಗಳನ್ನು ತೆಗೆದುಕೊಳ್ಳಲು ಅಗತ್ಯವಾದ ಅವಕಾಶ, ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯವನ್ನು ಒದಗಿಸುವುದು ಅಭಿವೃದ್ಧಿಗೆ ಸಂಬಂಧಿಸಿದ ಪ್ರಾಥಮಿಕ ಅಗತ್ಯವಾಗಿದೆ. ಲಿಂಗ ಸಮಾನತೆ ಬಗ್ಗೆ ನಾವೇನು ಮಾಡಬಹುದೆಂಬುದಕ್ಕೆ ಸಿದ್ಧ ಮಾರ್ಗಸೂಚಿಗಳೇನು ಇರುವುದಿಲ್ಲ. ನಮ್ಮ ಮಟ್ಟದಲ್ಲಿ ಲಿಂಗ ಸಮಾನತೆ ಬಗ್ಗೆ ಚಿಂತಿಸಬೇಕು, ಲಿಂಗ ಅಸಮಾನತೆ ಬಗ್ಗೆ ಸುದ್ಧಿ ಮಾಧ್ಯಮಗಳಲ್ಲಿ ಬರೆಯಬೇಕು, ಚರ್ಚೆಗಳಲ್ಲಿ ಪ್ರಶ್ನೆ ಮಾಡಬೇಕು ಮತ್ತು ನಮ್ಮ ನಮ್ಮ ಮನೆಗಳಲ್ಲಿ ಈ ಕುರಿತು ತಂದೆ-ತಾಯಿಯರ ಜೊತೆ ಮಾತನಾಡಬೇಕು. ಜೋರಾಗಿ ಮಾತನಾಡಬಾರದು, ಹಿರಿಯರ ಎದುರಾಡಬಾರದು, ಎಲ್ಲ ವಿಷಯಗಳ ಬಗ್ಗೆ ಮೂಗು ತೂರಿಸಬಾರದು, ತಲೆ ತಗ್ಗಿಸಿ ನಡೆಯಬೇಕು,  ಹೆಚ್ಚು ನಗಬಾರದು, ಮನೆಗೆ ತಡವಾಗಿ ಬರಬಾರದು ಮುಂತಾದವು ಮಹಿಳೆಯರನ್ನು ಕುರಿತಂತೆ ನಾವು ಪೋಷಿಸಿಕೊಂಡು ಬಂದಿರುವ ಕೆಲವು ಮೌಲ್ಯಗಳು, ಕೆಲವು ಶಿಷ್ಟಾಚಾರಗಳು.ಅವು ಮುಖ್ಯ. ಆದರೆ ಅವು ಮಹಿಳೆಯರ ಸ್ವಾಭಿಮಾನಕ್ಕೆ, ಸ್ವಾತಂತ್ರ್ಯಕ್ಕೆ, ಸ್ವಂತ ವಿವೇಚನೆಗೆ, ಸಮಾನತೆಗೆ, ಸ್ವಹಿತಾಸಕ್ತಿಗೆ ಮತ್ತು ಅವರ ಕರ್ತೃತ್ವ ಶಕ್ತಿಗೆ ಅಡ್ಡಿಯಾಗಬಾರದು. ಮಹಿಳೆಯರಿಗೆ ಸಂಬಂಧಿಸಿದ ಇಂತಹ ನಿರ್ಬಂಧಗಳು, ಮೂಗುದಾರಗಳು, ಕಡಿವಾಣಗಳು ಪುರುಷರಿಗೆ ಯಾಕೆ ಇಲ್ಲ? ಅವರಿಗೆ ಇಲ್ಲದ್ದನ್ನು ಮಹಿಳೆಯರ ಮೇಲೇಕೆ ವಿಧಿಸಲಾಗುತ್ತಿದೆ? ಸರ್ವತಂತ್ರ ಸ್ವತಂತ್ರ, ಸ್ವಾಭಿಮಾನಿ ಮತ್ತು ಸಮಾನತಾ ಪ್ರಣಾಳಿಕೆಯ ಚೌಕಟ್ಟಿನಲ್ಲಿ ನಾವು ನಮ್ಮ ಬದುಕನ್ನು ರೂಪಿಸಿಕೊಳ್ಳಬೇಕಾಗಿದೆ. ನಮ್ಮ ಬದುಕು ನಮ್ಮ ಕೈಯಲ್ಲಿರಬೇಕು.ಅದು ನಮ್ಮದಾಗಿರ ಬೇಕು. ಅದು ನಮ್ಮ ಆಯ್ಕೆಯಾಗಿರಬೇಕು.  ನಮ್ಮ ಬದುಕು ಯಾರೋ ಮತ್ತೊಬ್ಬರ ಸಾಧನವಾಗಕೂಡದು. ಮತ್ತೊಬ್ಬರ ನಿರೀಕ್ಷೆಗೆ ಅನುಗುಣವಾಗಿ ಬದುಕುವ ಬದುಕು ಅದಾಗಬಾರದು. ನಮ್ಮ ಬದುಕು ಯಾರೋ ಮತ್ತೊಬ್ಬರ ಬದುಕಿನ ಬಾಲಂಗೋಚಿ ಯಾಗಬಾರದು. ನಮ್ಮ ಬದುಕನ್ನು ಕಟ್ಟಿಕೊಳ್ಳುವ ಸ್ವಾತಂತ್ರ್ಯ ನಮಗಿರಬೇಕು. ಅರಿಸ್ಟಾಟನ ಪರಿಭಾಷೆಯಲ್ಲಿ ಸಮೃದ್ಧವಾದ ಬದುಕನ್ನು (flourishing lives) ಅಭಿವೃದ್ಧಿಯೆಂದು ಕರೆಯಬಹುದು. ಸಮೃದ್ಧ, ಸ್ವತಂತ್ರ್ರ, ಸ್ವಾಭಿಮಾನಿ, ಸ್ವಾಯತ್ತ ಬದುಕನ್ನು ಮಹಿಳೆಯರು ಹೇಗೆ ರೂಪಿಸಿಕೊಳ್ಳಬೇಕು ಎಂಬುದನ್ನು ಕುರಿತ  ಅನುಸಂಧಾನವೇ ಲಿಂಗ ಸಂಬಂಧಿ ಅಭಿವೃದ್ಧಿ ಮೀಮಾಂಸೆಯ ವಿಷಯವಸ್ತುವಾಗಿರ ಬೇಕು. ಈ ದಿಶೆಯಲ್ಲಿ ಚಿಂತಿಸಲು ಪ್ರಸ್ತುತ ಪ್ರಬಂಧವು ನೆರವಾಗುತ್ತದೆಯೆಂದು ಭಾವಿಸಲಾಗಿದೆ.ಲಿಂಗ ಸಂಬಂಧಗಳ ಮತ್ತು ಕುಟುಂಬ ಸಂಬಂಧಗಳ ಮೂಲದಲ್ಲಿರುವ ಜೈವಿಕ ನಿಯತಿ ನೆಲೆಗಳನ್ನು ಮೊದಲು ಕಿತ್ತೊಗೆಯಬೇಕು. ಈ ಎಲ್ಲ ಸಂಬಂಧಗಳು ಜನರು ಕಟ್ಟಿಕೊಂಡ ಸಂಗತಿಗಳೇ ವಿನಾ ಪ್ರಕೃತಿದತ್ತವಾಗಿ ಅಥವಾ ಜೈವಿಕವಾಗಿ ನಿಯತಿಯಾದ ಸಂಗತಿಗಳಲ್ಲ. ಅವುಗಳನ್ನು ಬದಲಾಯಿಸಬಹುದು ಮತ್ತು ಬದಲಾಯಿಸಬೇಕು.

